
Pronunciation Guide / Guía de Pronunciación 

 
Latin Arabe Example Sentido / Sens Latin Arabe Example Sentido / Sens 

A a أَ، ى aman agua, eau, 
water 

N n ن nec yo, je, I 

B b ب baba papá, papa, 
dad 

P p پ Piru Perú, le 
Pérou, Peru 

C c ش cek tú, tu, you 
(masculine) 

Q q ق qqar decir, dire, 
say 

Č č ْتش učma hermana, 
sœur, sister 

Ȓ ȓ ڒ ȓebda siempre, 
toujour 

Ḏ ḏ ذ ḏa aqui, ici, 
here 

R r ر Arebbi Dios, Dieu, 
God 

D d د dirham dirham 
(argent) 

Ṛ ṛ ڗ uṛu double 
handful 

Ḍ ḍ ض ḍhar aparecer, 
apparaître 

S s س safer viajar, 
voyager 

E e - nneɣ nuestro, 
notre, our 

Ṣ ṣ ص ṣbaḥ mañana, 
matin 

F f ف fus mano, 
main, hand 

Ṯ ṯ ث ṯamurṯ tierra, terre, 
land 

G g گ garru tabaco, 
tabac 

T t ت tmenyaṯ dinero, 
argent 

Ǧ ǧ دْج ǧiȓeṯ noche, nuit, 
night 

Ṭ ṭ ط ṭṭarf frente, 
devant 

Ɣ ɣ غ Ɣarek! ¡Cuidado! 
Atent! 

U u  ُأُ، ؤ uma hermano, 
frère 

H h ه hwa descender, 
descendre 

W w و war no, non 

Ḥ ḥ ح ḥram prohibido, 
tabou 

X x خ x sobre, sur, 
on 

I i  ِإِ، ئ izi mosca, 
mouche, fly 

Y y ي yur luna, lune, 
moon 

J j ج jar entre, entre, 
between 

Z z ز zi de, de, from 

K k ك kisu queso, 
fromage 

Ẓ ẓ ژ iẓi bilis, bile 

L l ل walu nada, rien, 
nothing 

Ƹ ƹ ع ƹaḏ aún, encore, 
still 

M m م meȓmi cuando, 
quand 

ʼ ء lʼiman fe, foi, faith 

 



Lʼinjil mamc ṯ yura ij n ȓmumen qqaren-as Luqa

Luqa itari i ij n uryaz qqaren-as Tawfilus

1 1A si Tawfilus, aṭṭas n yiwḏan jarrben aḏ arin x min
iweqƹen ɣarneɣ. 2Tarrin ƹlaḥsab mamc ḏaneɣ xbaren

yinni iǧan ḏeg umezwaru ḏ ȓechuḏ, u niṯni ȓexxu tbeccaren s
wawaȓ. 3Uȓa ḏ nec uriɣ ƹlaḥsab manaya a siḏi, wami beḥṯeɣ
ḏi marra manaya mliḥ. Aḏac-ṯ ariɣ ṯa s ṯa 4 ḥima aḏ tessneḏ
belli min ḏac sȓemḏen iǧa nican.

Lmalaʼika txebbar mammec ɣa d ixȓeq Yaḥya
5Tuɣa ḏeg wussan n Hirudus azeǧiḏ n ṯmurṯ n Yahuḏiya

ij n ȓefqih zi lfirqa n Abyu qqaren-as Zakariya. Ɣares ij n
ṯemɣarṯ nettaṯ zi ddurriṯ n Harun qqaren-as Ilizabet. 6Zakariya
ḏ Ilizabet gguren nican akeḏ Arebbi. Niṯni ɣarsen uȓ nsen ḏ
acemȓaȓ. Teggen zi marra min yumar ḏ marra min iweṣṣa
Siḏi Arebbi. 7Maca war ɣarsen bu iḥenjiren minzi Ilizabet war
tirew ca. Ƹaweḏ s ṯnayen iḏsen mɣaren aṭṭas.
8 Ij n nhar xmi ixeddem ḏi ddur nnes ḏ ȓefqih zzaṯ i Arebbi

akeḏ lfirqa nnes, 9 ggin lqurƹa ƹlaḥsab taqalid nsen iy teggen
ȓefquha. Nhar nni ṯusa-d ḏayes ḥima aḏ yaḏef ɣar ṯemziḏa
ṯameqqrant n Siḏi Arebbi ḥima aḏ igg tbaxur. 10Marra amuni
n ccaƹb tẓaǧan ḏi barra wami itegg tbaxur nni. 11Uca ṯban-
as-d ij n lmalaʼika n Siḏi Arebbi ṯbedd x ufusi n ȓmeḏbaḥ n
tbaxur. 12Wami t iẓra Zakariya inexȓeƹ, iggweḏ. 13Lmalaʼika
nni ṯenna-as: "War teggweḏ ca, a Zakariya, istajeb-ac Arebbi
min ḏas ṯettareḏ. Ṯamɣarṯ nnec Ilizabet aḏac tejj ij n uḥenjir
aḏas ṯsemmiḏ Yaḥya. 14Ssaƹḏ nnec, aḏ tfarḥeḏ. Wami d
ɣa ixȓeq, azzayes farḥen aṭṭas n yiwḏan, 15minzi aḏ yiȓi ḏ
ameqqran ɣar Siḏi Arebbi. Itxeṣṣa ƹemmarṣ aḏ isew aman
n uḍiȓ niɣ aman n imendi. Aḏ yiȓi iƹemmar s Arruḥ iqedsen

ḏeg uƹeddis n yemmas. 16Aḏ yarr aṭṭas n Ayṯ-Israʼil ɣar Siḏi
Arebbi nsen. 17Aḏ yuyur zzaṯ i Siḏi Arebbi s ij n arruḥ ijheḏ
am wenni n Ilyas. Aḏ iṣȓeḥ lwalidin akeḏ ṯarwa nsen. Aḏ yarr
yinni iƹṣan ɣar ubriḏ n yinni iǧan nican, ḥima aḏ isewjeḏ ccaƹb
i Siḏi Arebbi aḏ iȓin wejḏen."
18 Inna Zakariya i lmalaʼika: "Mammec ɣa ssneɣ manaya ḏ

ṣṣaḥ? Nec ḏ awessar, ṯamɣarṯ inu ḏ ṯawessarṯ."
19 Ijaweb-iṯ lmalaʼika nni: "Nec qa ḏ Jibril ibedden zzaṯ

i Arebbi. Netta issekk-ayi-d ɣarec ḥima akic ssiwȓeɣ aḏac
iniɣ ȓexbar-a isfarḥen. 20Rexxu aḏ tḏewȓeḏ ḏ azeynun. War
ṯzemmareḏ aḏ tessiwȓeḏ ḥetta aȓ nhar iy ḏi ɣa iwqeƹ manaya,
minzi war ṯumineḏ ḏeg wawaȓ inu. Awaȓ inu aḏ d iffeɣ ḏi ȓweqṯ
nnes."
21Ccaƹb trajan Zakariya, tƹejjben minzi iƹeṭṭeȓ ḏaxeȓ i

ṯemziḏa ṯameqqrant n wuḏayen. 22Wami d iffeɣ, war izemmer
akisen issiweȓ. Fehmen belli iḍhar-as-d lwaḥi ɣar ḏaxeȓ i
ṯemziḏa. Issawaȓ akisen s ifassen, iqqim ḏ azeynun.
23Wami ƹḏun wussan n ȓxeḏmeṯ nnes, iḏweȓ ɣar ṯeddarṯ

nnes. 24Umbaƹd, ṯeysi ṯemɣarṯ nnes Ilizabet aƹeddis.
Ṯesnuffer ixef nnes xems chur, ṯeqqar: 25 "Ḏ manaya iy ḏayi
yuca Siḏi Arebbi ḏi nhar wami ḏayi ifqeḏ, ḥima axafi ikkes ȓƹib
n yiwḏan."

Lmalaʼika itxebbar mamc d ɣa ixȓeq Siḏna Ƹisa
26Wami Ilizabet ṯeǧa ḏi char wis setta, issekk Arebbi Jibril

ɣar ij n ṯendint ḏi Ljalil qqaren-as Nnaṣira. 27 Iruḥ ɣar ij n
ṯeƹzrect qqaren-as Maryam, kiḏ igga zzujiya ij n uryaz zi
ddurriṯ n Dawud qqaren-as Yusef. 28Yuḏef ɣares lmalaʼika
inna-as: "Sȓam xam, ya ṯenni iy xef irḍa Arebbi, Siḏi Arebbi
akiḏem."
29Ḏinni ṯnexȓeƹ Maryam wami ṯesȓa i wawaȓ-a n lmalaʼika.

Ṯenna ḏeg yixef nnes mant ȓmaƹna n sȓam-a?
30 Inna-as lmalaʼika: "War teggweḏ, a Maryam, xam arḍa n

Arebbi! 31Aḏ teysiḏ aƹeddis, aḏ tejjeḏ ij n uḥenjir aṯ tsemmiḏ

Ƹisa. 32Aḏ yiȓi ḏ ameqqran, ataf tȓaɣan-as mmis n wenni
yuƹȓan. Aḏas yuc Siḏi Arebbi nnes lƹarc n jeddis Dawud.
33Aḏ iḥkem x ccaƹb n Yaƹqub i ȓebda, ȓmulk nnes ƹemmarṣ
aḏ ifna."
34Ṯenna-as Maryam i lmalaʼika: "Mammec manaya? Qa

nec ḏ ṯaƹzrect."
35 Ijaweb-it lmalaʼika nni: "Axam d ihwa Arruḥ iqedsen, jjehḏ

n wenni yuƹȓan axam igg ṯiȓi. S manaya aḥenjir iqedsen iy ɣa
ṯejjeḏ ataf tȓaɣan-as Mmis n Arebbi. 36 Ilizabet, ȓeḥbab nnem,
waxxa nettaṯ ṯemɣar, aqa-t s uƹeddis. Aqa-t ḏi char wis setta,
waxxa tȓaɣan-as yiwḏan a ṯenni war itirwen ca. 37War ṯeǧi bu
can ȓḥajeṯ ṯeqseḥ ɣar Arebbi."
38Ṯenna Maryam: "Nec ḏ ṯaxeddant n Siḏi Arebbi, aḏ iȓiɣ

nec ƹlaḥsab awaȓ nnec." Uca iruḥ ssenni lmalaʼika.

Maryam ḏ Ilizabet
39Ḏeg wussan nni, ṯekkar Maryam ṯruḥ s ṯazzȓa ɣar uḏrar,

ɣar ij n ṯendint ḏi ṯmurṯ n Yahuḏa. 40Ṯuḏef ɣar ṯeddarṯ n
Zakariya, ṯseǧem x Ilizabet. 41Wami ṯesȓa Ilizabet i sȓam n
Maryam, inhezz useymi nni ḏeg uƹeddis nnes. Uca Ilizabet
ṯeccur s Arruḥ iqedsen. 42Ṯesɣuy s jjehḏ, ṯenna:
"Ibarek-icem jar i ṯemɣarin,

ƹaweḏ ibarek wenni iǧan ḏeg uƹeddis nnem!
43Nhara ḏ nhar ḏ ameqqran i nec wami ɣari d tusa

yemmas n Siḏi!
44Wami d tusiḏ sȓiɣ i sȓam nnem, ṯenhezz ddiseṯ inu s

ȓefraḥeṯ.
45Ssaƹḏ n ṯenni yumnen belli min ḏas inna Siḏi Arebbi aḏ

yiȓi."

Maryam ṯḥemmeḏ Arebbi
46Uca ṯenna Maryam:
"Uȓ inu iḥemmeḏ Siḏ Arebbi,

47 arruḥ inu ifareḥ zi Arebbi iy ḏayi isnejmen.
48 Iẓra-ayi, nec ḏ ṯaxeddanṯ nnes ṯadriwect.

Ssa aȓ ṯsawent marra iwḏan aḏayi ḥesben ḏ ṯamimunt,
49minzi wenni izemmren igga-ayi aṭṭas n ṯmesȓayin

ṯimeqqranin.
Isem nnes ḏ ameqqran,

50 arraḥmeṯ nnes ṯeǧa zi ljil ɣar ljil i yinni ṯ iteggwḏen.
51 Igga s ufus nnes ȓexḏayem ṯimeqqranin,

icettet yinni iḥesben ixef nsen ḏ imeqqranen.
52 Isehwa-d izeǧiḏen zi lƹarc nsen,

isgaƹƹeḏ yinni iǧan drawec.
53 Isejjiwen s ȓxir nnes yinni iǧuzen,

u issekk twajar s ifassen xwan.
54 Iƹawen Ayṯ-Israʼil iy iǧan ḏ ȓƹabḏ nnes ƹlaḥsab

arraḥmeṯ nnes,
55mamc iwƹeḏ ȓejḏuḏ nneɣ,

Brahim ḏ ddurriṯ nnes i ȓebda."

56Ṯeqqim Maryam ɣar Ilizabet can ṯeȓt chur uca ṯeƹqeb ɣar
ṯeddarṯ nnes.

Ammu ixȓeq Yaḥya
57Wami d ṯiweḍ ȓweqṯ n Ilizabet ḥima aḏ tarew, ṯejja-d

aḥenjir. 58Wami ɣarsen ȓexbar jjiran nnes ḏ ȓeḥbab nnes belli
Siḏi Arebbi irḍa xas aṭṭas, farḥen akis. 59Wami yiweḍ uḥenjir
ṯmenyam, usin-d ḥima aṯ ṭehharen. Xsen aḏas semman
Zakariya x yisem n babas, 60maca yemmas ṯenna: "Lla, aṯ
nsemma Yaḥya."
61Nnan: "Uȓa ḏ ijjen zi ȓeḥbab nnem itwasemma s yisem-a."

62Sseqsan babas s ifassen: "Mammec ṯexseḏ aṯ tsemmiḏ?"

63 Ittar ij n ṯaȓwiḥet, yura ḏayes: "Isem nnes Yaḥya." Uca
tƹejjben marra iḏsen. 64Ḏeg umcan indeq, iḏweȓ issawaȓ,
iḥmeḏ Arebbi. 65Ggwḏen marra jjiran. Ssiwȓen yiwḏan x
marra manaya ḏi marra iḏurar n ṯmurṯ n Yahuḏiya. 66Marra
ug itsȓan iqqar ḏeg wuȓ nnes, Min ɣa yiȓi uḥenjir-a? Minzi fus
n Siḏi Arebbi akis.

Zakariya iḥemmeḏ Arebbi
67Babas Zakariya iccur s Arruḥ iqedsen, issiweȓ s min

iƹȓem zi Arebbi inna:
68 "Lḥamdu lillah i Siḏi Arebbi n Israʼil,

ƹlaḥeqqac ifqeḏ ccaƹb nnes, ifekk-iṯen.
69 Iseḍhar-aneɣ-d wenni ḏayes jjehḏ iy ḏaneɣ ɣa isnejmen,

ḏi ddurriṯ n Dawud ȓƹabḏ n Arebbi.
70Mamc issiweȓ s yiȓes n lʼanbiya aṭṭas zeg wami,

71 aḏaneɣ isenjem zi ȓƹaḏyan nneɣ,
ƹaweḏ zeg ifassen n marra yinni ḏaneɣ itƹiffan.

72Aḏ d iseḍhar arraḥmeṯ nnes i ȓejḏuḏ nneɣ,
aḏ iƹqeȓ x ȓƹaheḏ nnes iqedsen.

73Yuca-as ȓƹaheḏ i Brahim jeddiṯneɣ,
74 aḏaneɣ isenjem zeg ifassen n ȓƹaḏyan nneɣ,

ḥima aṯ neƹbeḏ bȓa ṯiggwḏi,
75 s wuȓ iṣfa ḏ acemȓaȓ i marra ṯuḏarṯ nneɣ.

76Y cek, ay aḥenjir,
aḏac tȓaɣan nnabi n wenni yuƹȓan,

minzi aḏ tezwureḏ ḥima aḏ teṣfiḏ abriḏ i Siḏi Arebbi.
77Ƹaweḏ aḏ tesȓemḏeḏ i ccaƹb nnes mamc ṯen ɣa isenjem

Arebbi,
minzi aḏ twaɣfarent ȓmuƹṣiyaṯ nsen.

78Minzi Arebbi nneɣ ḏ araḥman ḏ araḥim,
ifqeḏ-aneɣ-d zeg ujenna wami ṯuȓi ṯfuct.

79Ḥima aḏ yuc ṯfawṯ i yinni itƹicen ḏi ṯaǧesṯ ḏi ṯiȓi n ȓmewṯ,
ḥima aḏaneɣ indeh iḍaren nneɣ ɣar ubriḏ n ȓehna."

80Tuɣa aḥenjir itemɣur, itejhiḏ s arruḥ nnes. Izeddeɣ ḏi
ȓexȓa aȓ wami d imeḍhar i Ayṯ-Israʼil.

Ammu ixȓeq Siḏna Ƹisa

2 1Ḏi ȓweqṯ nni azeǧiḏ Qayṣar Awɣusṭus yuca lʼamar aḏ
ḥesben marra imezḏaɣ n ṯmura iy ḏi iḥkem. 2Aḥsab-a

amezwaru iwqeƹ wami Krinus iḥkem x Surya. 3Ruḥen marra
ḥima aḏ sejjlen, mkuȓ ijjen ƹlaḥsab ṯendint nnes.
4 Igaƹƹeḏ Yusef zi Ljalil zi ṯendint n Nnaṣira ɣar ṯmurṯ n

Yahuḏiya ɣar ṯendint n Dawud umi qqaren Bayt Laḥm, minzi
netta zi ddurriṯ n Dawud ḏ ȓeḥbab nnes. 5 Igaƹƹeḏ ḏinni aḏ
isejjel netta ḏ Maryam wikeḏ igga zzujiya. Aqa-t s uƹeddis.
6Wami ǧan ḏinni, ṯiweḍ-d ȓweqṯ nnes ḥima aḏ tarew. 7War
ḏin ufin bu umcan mani ɣa sensen. Ṯurew mmis amenzu,
ṯseḥnunneḍ-iṯ, ṯeggi-ṯ ḏi ȓmeḏweḏ.

Lmalaʼikaṯ ḏ imeksawen
8Tuɣa ḏin aȓ jjiha nni imeksawen, ḥeṭṭan ṯiḥimeriwin nsen

s ǧiȓeṯ. 9Ṯbedd-d ɣarsen ij n lmalaʼika n Siḏi Arebbi,
iceƹceƹ nnur n lƹaḍama n Siḏi Arebbi, inneḍ-d xasen, uca
ggwḏen aṭṭas. 10Ṯenna-asen lmalaʼika: "War teggwḏem. Aqa
tbeccareɣ-kenniw s ij n ȓexbar ḏ ameqqran, azzayes ifareḥ
marra ccaƹb. 11 Ixȓeq nhara ḏi ṯendint n Dawud wenni kenniw
ɣa isnejmen, netta ḏ Lmasiḥ Siḏiṯneɣ. 12Aḏ tafem ij n lƹalama;
aḏ yiȓi ij n useymi iḥnunneḍ, iṭṭeṣ ḏi ȓmeḏweḏ." 13Ḏeg umcan
ḍharen-d akeḏ lmalaʼika aṭṭas n ȓƹaskar n ujenna, ḥemmḏen
Arebbi, qqaren: 14 "Lƹaḍama i Arebbi yuƹȓan, ḏ ȓehna ḏi ṯmurṯ
i yinni xef irḍa."
15Wami ruḥent lmalaʼikaṯ ɣar ujenna, ssiwȓen imeksawen

ak wayawya nnan: "Yellah a nraḥem ɣar Bayt Laḥm ḥima a
nexzar manaya ig iweqƹen mixef ḏaneɣ ixbar Siḏi Arebbi."
16Ruḥen ḏeɣya ufin Maryam ḏ Yusef, ḏ useymi nni iṭṭeṣ ḏi
ȓmeḏweḏ. 17Wami ṯ ẓrin, xbaren zi min ḏasen itwannan x
uḥenjir nni. 18Marra wi itsȓan itƹejjeb ḏeg wawaȓ iy ḏasen

nnan imeksawen. 19Ṯxemmeȓ Maryam marra ṯimesȓayin-a,
txemmam ḏaysent ḏeg wuȓ nnes. 20Ƹeqben imeksawen u
niṯni semɣaren Arebbi, ḥemmḏen-ṯ x marra min sȓin u marra
min ẓrin, amecnaw mamc ḏasen itwanna.

Ṭṭehhareṯ n Siḏna Ƹisa
21Wami ikemmeȓ uḥenjir nni nhar n wis ṯmenyam ḥima aḏ

iṭehhar, semman-ṯ Ƹisa, mamc ṯ tsemma lmalaʼika qbeȓ ma ḏ
yiȓi ḏeg uƹeddis n yemmas.
22Wami kemmȓen wussan bac aḏ iȓin lwalidin nnes ṣfan

ƹlaḥsab ccariƹa n Musa, uwin-ṯ ɣar Lquds ḥima aṯ qeddmen
i Siḏi Arebbi. 23Mamc yura ḏi lkitab n Tuwrat n Siḏi Arebbi:
"Mkuȓ mmis amenzu aḏ yiȓi ḏ ameqqran ɣar Siḏi Arebbi."
24Ƹaweḏ ḥima aḏ qeddmen ḏbiḥeṯ mamc d yusa ḏi lkitab n

Tuwrat n Siḏi Arebbi:
"Ṯnayen n ṯmaǧwin niɣ ṯnayen n ṯeḏbirin ḏ ṯimezyanin."
25Tuɣa ḏin ḏi Lquds ij n bnaḏem qqaren-as Cimƹun. Iǧa

nican, iteggweḏ Arebbi, itraja asenjam n Israʼil. Arruḥ iqedsen
iǧa xas. 26Tuɣa ixbar-iṯ Arruḥ iqedsen belli netta war itmetti
aȓ ɣa iẓer Lmasiḥ n Siḏi Arebbi. 27 Indeh-iṯ Arruḥ iqedsen
ɣar ṯemziḏa ṯameqqrant n wuḏayen. Wami yuḏef babas ḏ
yemmas n uḥenjir Ƹisa ḥima aḏas ggen min ṯeqqar ccariƹa n
Musa, 28 iysi-ṯ Cimƹun jar ifassen nnes, ickar Arebbi, inna:

29 "Ya Mulana, ejj-ayi ȓƹabḏ nnec aḏ iraḥ ḏi ȓehna,
amecnaw mamc ṯenniḏ.
30Minzi ṯiṭṭawin inu ẓrint asenjam nnec,
31wenni ṯeswejḏeḏ i marra iwḏan.
32Netta ḏ nnur iy ṯseḍhareḏ i ȓegnus,
ḏ lƹaḍama n ccaƹb nnec Ayṯ-Israʼil."

33Babas ḏ yemmas qqimen tƹejjben ḏi min itwannan xas.
34 Ibarek-iṯen Cimƹun, inna i yemmas Maryam:
"Wa, qa iggi-ṯ Siḏ Arebbi

bac aḏ isehwa aḏ isiȓi aṭṭas n yiwḏan ḏi Ayṯ-Israʼil.

Netta ḏ ij n lƹalama,
walakin war t txisen ca.
35Aḏ twafeḍḥen lʼafkar n wuȓ nsen.

Ij n uḥzan am ssif iqḍeƹ aḏ icukk uȓ nnem."

36Tuɣa ḏinni ij n nnabiya ṯawessarṯ qqaren-as Ḥanan yeǧis
n Fanwil. Nettaṯ zi ṯeqbiȓṯ n Ƹacur. Ṯƹic akeḏ uryaz nnes
sebƹa iseggwusa. 37 Immuṯ ṯeqqim ḏ ṯajjaȓṯ, ṯeddar arbeƹa u
ṯmanin iseggwusa. Tɣima ḏi ṯemziḏa ṯameqqrant n wuḏayen,
ṯƹebbeḏ Arebbi, tẓumma tẓaǧa ǧiȓeṯ ḏ wass. 38Ḏi ȓweqṯ nni
ṯusa-d, ṯebḏa ṯḥemmeḏ Arebbi, ṯessiweȓ xas akeḏmarra yinni
itrajan nhar iy ḏi ɣa ifekk Arebbi Lquds.
39Wami ikemmeȓ Yusef ḏ Maryam marra min zzaysen

ṯumar ccariƹa n Siḏi Arebbi, ḏewȓen ɣar Ljalil, ɣar ṯendint nsen
Nnaṣira. 40Ƹisa imeqqar, itejhiḏ, itcar s ȓefhameṯ, xas arḍa n
Arebbi.

Ṯimesȓayin itegg Siḏna Ƹisa ḏ aḥenjir
41 Lwalidin nnes traḥen mkuȓ aseggwas ɣar Lquds ḏi

Ȓƹiḏ Ameqqran n wuḏayen. 42Wami Ƹisa yiweḍ ṯenƹac
n iseggwusa, gaƹƹḏen ɣar Lquds ƹlaḥsab taqalid n Ȓƹiḏ.
43Wami kemmȓen wussan n ȓƹiḏ, rewwḥen, maca netta iqqim
ḏi Lquds. Niṯni war ssinen ca iqqim ḏinni. 44Tɣir-asen imun-
d akiḏsen ḏi ṯarbiḥeṯ. Uyuren nhar ikmeȓ, bḏan rezzun xas
jar familya ḏ imeddukaȓ nsen. 45Wami war ṯ ufin ca, ḏewȓen
ɣar ṯendint rezzun xas. 46Umbaƹd wis ṯeȓt-iyyam ufin-ṯ iqqim
ḏi ṯemzida ṯameqqrant n wuḏayen jar yinni iseȓmaḏen, itsȓa-
yasen, itseqsa-ṯen. 47Marra yinni ḏas itsȓan tƹejjben ḏayes s
ȓƹaqeȓ nnes ḏ ljawab nnes.
48Wami ṯ ẓrin lwalidin nnes tƹejjben ḏayes, ṯenna-as

yemmas: "Mayemmi ḏaneɣ ṯeggiḏ ammu? Aqa babac ḏ nec
nrezzu xak u neccin ṯejjiḏ-aneɣ ḏi ȓaƹḏab."
49 Inna-asen: "Mayemmi xafi ṯrezzum? War ṯessinem belli

itxeṣṣa-ayi aḏ iȓiɣ ḏi ṯeddarṯ n Baba?"

50War fhimen i wawaȓ nni iy ḏasen inna. 51 Iḏweȓ-d akiḏsen,
yusa-d ɣar Nnaṣira, itegg-asen array. Yemmas txemmam ḏi
marra manaya ḏeg wuȓ nnes. 52Ƹisa irenni ḏi ȓefhameṯ ḏ
wadduḏ. Itemɣur ḏi arḍa ɣar Arebbi ḏ ȓƹabḏ.

Yaḥya isewjaḏ abriḏ i Lmasiḥ

3 1Ḏeg useggwas wis xemsṭac ḏi ȓeḥkam n Qayṣar
Tibaryus, Bilaṭus Lbanṭi iǧa ḏ lḥakem x Yahuḏiya, ḏ

Hirudus ḏ lwali x Ljalil, ḏ wumas Filibas ḏ lwali x Iturya ḏ
jwayeh n Traxunitis, ḏ Laṣan ḏ lwali x Abilina. 2Ḥanin ḏQiyafa
ḏ arruyas n ȓefquha. Ḏi ȓweqṯ nni awaȓ n Arebbi yusa-d i
Yaḥya mmis n Zakariya ḏi ȓexȓa. 3 Ikka ḏi marra imucan ṭṭarf n
iɣzar n Lʼurdun, itḥeddaṯ i yiwḏan ḥima aḏ tuben aḏ ṭehharen s
waman ḥima aḏ twaɣfarent ȓmuƹṣiyaṯ nsen. 4Ƹlaḥsab mamc
yura ḏi lkitab n wawaȓen n nnabi Icaƹya:
"Ṯmijja tȓaɣa ḏi ȓexȓa:

Sewjḏem abriḏ i Siḏi Arebbi,
ggem ibriḏen nnes nican.

5Aḏ itwantu kuȓ iɣzar,
aḏ itwaṭa kuȓ aḏrar ḏ kuȓ ṯaƹrurṯ.

Min war icnin aḏ icna,
aḏ ƹeḏȓen ibriḏen iḥfaren.

6Marra iwḏan aḏ ẓren mamc isenjem Arebbi."

7Yaḥya iqqar i ȓɣaci iy iffɣen ḥima aṯen iṭehhar s waman:
"Ya ṯarwa n ifiɣeran! Wi ḏawem iƹeȓmen aḏ trewȓem zi lɣaḍeb
iy d ɣa yasen? 8Meȓa ṯtubem ḏ ṣṣaḥ, ggem min iǧan nican.
Maci aḏ tinim ḏi nnefs nwem neccin ḏ ṯarwa n Brahim u
ṣafi. Meȓa ixes Arebbi ṯarwa n Brahim, aḏ iysi izra-ya aṯen
yarr ḏ ṯarwa n Brahim! 9Aqa caqur iwjeḏ ḥima aḏ iqess
izewran n ȓcejjur. Mkuȓ ṯacejjarṯ iy war itirwen ȓɣiǧeṯ iṣebḥan
aḏ twaqess, aḏ tmenḍar ḏi ṯmessi."
10Sseqsan-ṯ ȓɣaci marra, nnan: "Min ɣa negg?"



3.11–25 10

11 Ijaweb, inna-asen: "Wenni ɣar ǧan ṯnayen n ṯeqmijaṯin
itxeṣṣa aḏ yuc icten i wenni war ɣar iǧi ca. Ƹaweḏ wenni ɣar
iǧa macca itxeṣṣa aḏ yuc i wenni war ɣar iǧi ca."
12Usin-d ɣares ȓebƹaḍ zeg yinni ijemmƹen ḍḍariba ḥima aḏ

ṭehharen s waman, nnan-as: "A lmuƹallim, min ɣa negg?"
13Yarra xasen: "War jemmƹem bu ktar zi lqanun."
14Ƹaweḏ sseqsan-ṯ ȓƹaskar, nnan-as: "Y neccin, min ɣa

negg?"
Inna-asen: "War teksim bu tmenyaṯ s bessif. War znuzim

ḥad x lbaṭel. Qenƹem s min ṯrebḥem."
15 Iwḏan trajan, u niṯni tfekkaren ḏeg wuȓ nsen x Yaḥya ma

ḏ netta ḏ Lmasiḥ.
16 Ijaweb-iṯen Yaḥya marra, inna-asen: "Nec ṭehhareɣ-

kenniw s waman, maca aḏ d yas ijjen nneɣnit u netta ijheḏ
xafi. War sḏihǧeɣ aḏas fesyeɣ uȓa ḏ ifiȓan n ṯsiȓa nnes. Netta
akenniw iṭehhar s Arruḥ iqedsen ḏ ṯmessi. 17Ɣares ṯazzarṯ
ḏeg ufus ḥima aḏ izuzzar ṯaffa nnes marra. Aḏ ismun ṯiḥebba
n yirḏan ḏi ṯsrafṯ. Aḏ isḥreq min war ineffƹen ca ḏi ṯmessi iy
war ixsin ƹemmarṣ." 18Yaḥya iseȓmaḏ iwḏan u itbeccar-iṯen
s waṭṭas n ṯmesȓayin nneɣnit. 19Umbaƹd lwali Hirudus yiwi
icten qqaren-as Hirudya u nettaṯ ḏ ṯamɣarṯ n umas. Yaḥya
inha Hirudus xmanaya. Ƹaweḏ inha-ṯ x marra lɣalaṭ nneɣnit iy
itegg. 20 Irni ḏi ccerr nnes Hirudus wami igga Yaḥya ḏi ȓeḥbes.

Yaḥya iṭehhar Siḏna Ƹisa s waman
21Wami marra ccaƹb itṭehhar s waman, uȓa ḏ Ƹisa iṭehhar

s waman. Wami itẓaǧa, inurzem ujenna. 22 Ihwa-d xas Arruḥ
iqedsen ḏi ṣṣifeṯ n ṯeḏbirṯ. Ij n ṯmijja zeg ujenna ṯeqqar: "Cek
ḏ memmi iƹizzen, farḥeɣ zzayek."

Ȓejḏuḏ n Siḏna Ƹisa
23Wami ibḏa Ƹisa lƹamal nnes tuɣa ɣares can ṯȓaṯin

iseggwusa. Tɣir-asen ḏ mmis n Yusef, n Ƹali, 24n Maṭyu, n
Lawi, n Mluki, n Yani, n Yusef, 25 n Maṭyusus, n Ƹamuṣ, n

Naḥum, n Ḥuṣni, n Naji, 26 n Muḥit, n Maṭyusus, n Cmaƹi, n
Yusik, n Yuḍa, 27n Yuhan, n Ris, n Zarubbabil, n Cƹaltihil, n
Nir, 28 n Mluki, n Adi, n Qasem, n Lmudam, n Ƹir, 29 n Yassu,
n Lƹizar, n Yurim, n Maṭyu, n Lawi, 30 n Cimƹun, n Yahuḏa, n
Yusef, n Yunam, n Lyaqim, 31n Malyu, n Mennan, n Maṭyus,
n Naṯan, n Dawud, 32 n Yessa, n Ƹubid, n Buƹazza, n Salmun,
n Nacun, 33n Ƹaminadab, n Admi, n Ƹarni, n Ḥaṣrun, n Faris,
n Yahuḏa, 34 n Yaƹqub, n Isḥaq, n Brahim, n Taraḥ, n Naḥur,
35 n Sarug, n Raƹu, n Falaj, n Ƹabir, n Ṣalaḥ, 36n Qinan, n
Arfakcaḏ, n Sam, n Nuḥ, n Lamak, 37 n Matucaliḥ, n Ḥanux,
n Jarid, n Muhallil, n Qinan, 38n Anus, n Cuṯ, n Adam, mmis
n Arebbi.

Ibȓis itjerrab Siḏna Ƹisa

4 1 Iḏweȓ-d Ƹisa zeg iɣzar n Lʼurdun iccur s Arruḥ iqedsen,
yiwi-ṯ Arruḥ ɣar ȓexȓa. 2Arbeƹin yum ḏ Ibȓis itjerrab-iṯ, war

icci walu ḏeg wussan nni. Wami kemmȓen wussan nni iǧuz.
3 Inna-as Ibȓis: "Meȓa cek ḏ mmis n Arebbi, ini-yasen i yiẓra-

ya aḏ ḏewȓen ḏ aɣrum."
4Yarra xas Ƹisa: "Aqa yura ḏi lkitab n Tuwrat: Bnaḏem war

iddar bu s uɣrum waha."
5Yiwi-ṯ Ibȓis ɣar ij n umcan yuƹȓa, iseḍhar-as marra

lmemlakaṯ n ddunect ḏeg ij n ḏqiqeṯ. 6 Inna-as Ibȓis: "Aḏac
uceɣ marra jjehḏ-a ḏ lƹaḍama nsent, minzi ṯemmuc-ayi, nec
at uceɣ i umi xseɣ. 7Meȓa ṯsejjḏeḏ-ayi, aḏ yiȓi marra manaya
nnec."
8 Ijaweb-iṯ Ƹisa, inna-as: "Yura ḏi lkitab n Tuwrat: Sejjeḏ i

Siḏi Arebbi nnec, ƹbeḏ-iṯ waḥḏes."
9Yiwi-ṯ ɣar Lquds, isbedd-iṯ x ṯqicceṯ n ṯemzida ṯameqqrant

n wuḏayen, inna-as: "Meȓa cek ḏmmis n Arebbi, ngez ssa ɣar
ṯmurṯ, 10minzi yura: Aḏ iweṣṣa Arebbi lmalaʼikaṯ nnes ḥima ac
ḥḍant. 11Ƹaweḏ: Ac ysint x ifassen nsent ḥima war ṯḥekmeḏ
bu uzru s uḍar nnec."

12 Ijaweb-iṯ Ƹisa, inna-as: "Lkitab iqqar: War tjerrab bu Siḏi
Arebbi nnec." 13Wami ikemmeȓ Ibȓis ajerrab marra, ibeƹƹeḏ
xas aȓ ij n ṯwaȓa ṯenneɣnit.

Tazzȓen x Siḏna Ƹisa zi ṯendint nnes
14 Iḏweȓ Ƹisa ɣar Ljalil s jjehḏ n Arruḥ iqedsen, intacar

ȓexbar nnes ḏi marra jwayeh nni. 15 Iseȓmaḏ ḏi ṯemzidawin
n wuḏayen, semɣaren-ṯ marra iwḏan.
16Yusa-d ɣar Nnaṣira mani irebba. Iruḥ nhar n ssebṯ n

lƹibada am ȓebda ɣar ṯemzida n wuḏayen, ikkar ḥima aḏ iɣer.
17Ucin-as lkitab n nnabi Icaƹya, irzem-iṯ, yufa amcan iy ḏi
yura:

18 "Aqa Arruḥ n Siḏ Arebbi xafi,
minzi ixḍar-ayi ḥima aḏ beccareɣ ȓmusakin.

Issekk-ayi-d aḏ xbareɣ lḥurriya i imeḥbas,
aḏ arreɣ iḍarɣaȓen twaȓan,

aḏ rxuɣ i yinni itwaḍeȓmen.
19Aḏ xbareɣ x useggwas n ȓxir n Siḏi Arebbi."

20 Ibelleƹ lkitab nni, yarri-ṯ i uxeddam, iqqim. Marra yinni
iǧan ḏi ṯemziḏa n wuḏayen qqimen xzaren ɣares. 21 Ibḏa
iqqar-asen: "Nhara iffeɣ-d wawaȓ n lkitab-a umi ṯesȓim."

22Marra ssiwȓen xasmliḥ, tƹejjben ḏeg wawaȓen iṣebḥanen
iy d iffɣen zeg uqemmum nnes, qqaren, Wa ḏ mmis n Yusef,
niɣ?
23 Inna-asen Ƹisa: "Ṯexsem aḏayi ṯinim ȓmaƹna-ya: Sgenfa

ixef nnec, ay aḍbib. Aḏayi ṯinim ƹaweḏ: Nesȓa min iweqƹen
ḏi ṯendint n Kafernaḥum. Ȓexxu egg manaya uȓa ḏa ḏi ṯmurṯ
nnec." 24 Inna: "Aqa tesȓam ȓḥaqq: War iǧi can nnabi qebȓen-
ṯ ḏi ṯmurṯ nnes. 25Tesȓam ȓḥaqq: Tuɣa ḏinni ḏi ṯmurṯ n Israʼil
aṭṭas n ṯajjaȓin ḏi zman n Ilyas, wami war yuwṯi unẓar ṯeȓt snin
u sett chur, wami iwqeƹ buheyyuf ḏi ṯmurṯ ṯekmeȓ. 26Maca
war d itwassekk Ilyas ɣar can icten zzaysent, ɣir ɣar ij n ṯajjaȓṯ
ḏi dcar n Ṣarepta ḏi ṯmurṯ n Ṣayda. 27Tuɣa ḏinni ḏi Israʼil

aṭṭas n yiwḏan heȓcen, ḏaysen jḏam, ḏi zman n nnabi Alicaƹ.
Arebbi war zzaysen isgenfi uȓa ḏ ijjen ɣir Nuƹman zi Surya."
28Wami sȓin yinni imunen ḏi ṯemziḏa, ɣeḍben aṭṭas.

29Kkaren, sufɣen-ṯ barra i ṯendint. Uwin-ṯ ɣar jjarf n uḏrar
mani ṯebna ṯendint nsen ḥima aṯ seyyben x jjarf. 30Maca ifȓeṯ
zzaysen, yuyur.

Siḏna Ƹisa isufuɣ ij n jjen ḏ aƹeffan
31 Iruḥ ɣar Kafernaḥum, ig iǧan ij n ṯendint ḏi Ljalil, ibḏa

iseȓmaḏ iwḏan ḏi nhar n lƹibada nsen, kuȓ ssebṯ. 32Qqimen
tƹejjben marra ḏeg useȓmaḏ nnes, minzi ɣares ṯizemmar zi
issawaȓ. 33Ḏinni ḏi ṯemziḏa n wuḏayen ij n uryaz ḏayes ij n
jjen ḏ aƹeffan. Uca isɣuy s jjehḏ, 34 iqqar-as: "Min ḏac iruḥen
ḏayneɣ, a Ƹisa naṣiri? Ma ṯusiḏ-d axaneɣ ṯeqḍiḏ? Nec ssneɣ
min ṯeƹniḏ; cek ḏ arrasul n Arebbi!" 35 Izeyyar-iṯ Ƹisa, inna-as:
"Sqar, ffeɣ zzayes!" Iɣḍer-iṯ jjen nni ɣar ṯmurṯ ḏi ȓwesṭ nsen,
uca iffeɣ zzayes war ḏas iggi walu. 36Ḏehcen marra iwḏan
nni, nnan i wayawya: "Min iƹna wawaȓ-a? Itamar s jjehḏ ḏ
ṯzemmar jnun ḏ iƹeffanen uca teffɣen." 37 Intacar ȓexbar nnes
ḏi mkuȓ amcan ḏi jwayeh nni.

Siḏna Ƹisa isgenfa ṯaḏeggwaȓṯ n Simƹan
38Umbaƹd iffeɣ-d zi ṯemziḏa n wuḏayen, yuḏef ɣar ṯeddarṯ

n Simƹan. Yufa ṯaḏeggwaȓṯ n Simƹan ḏayes ṯimessi aṭṭas,
ttaren zzayes ḥima at isgenfa. 39Yuḏar ɣares, isbedd ṯimessi,
ṯeffeɣ-it. Ḏeg umcan ṯekkar, ṯebḏa tsexxar xasen. 40Wami
ṯeɣȓi ṯfuct, marra yinni ɣar ǧan imehȓac uwin-ṯen-d ɣares,
ḏaysen aṭṭas n ȓehȓacaṯ. Isers fus nnes x mkuȓ ijjen zzaysen,
isgenfa-ṯen. 41Ƹaweḏ ȓaryaḥ teffɣen zeg waṭṭas n yiwḏan, u
niṯni sɣuyiwen: "Cek ḏ mmis n Arebbi." Maca netta itzeyyar-
iṯen, war ṯen ijji aḏ ssiwȓen, minzi ssnen belli netta ḏ Lmasiḥ.
42Wami iṣbaḥ ȓḥaȓ, iffeɣ Ƹisa iruḥ ɣar ij n umcan ixȓa.

Rezzun xas ȓɣaci, usin-d ɣares, ṭṭfen-ṯ ḥima war xasen
itriḥ. 43 Inna-asen: "Ixeṣṣa-ayi aḏ beccareɣ ṯineddam nneɣnit

s ȓmulk n Arebbi, minzi twassekkeɣ-d i manaya." 44 Iruḥ
itḥeddaṯ ḏi ṯemziḏawin n wuḏayen ḏi Yahuḏiya.

Siḏna Ƹisa itȓaɣa-d i imeḥḍaren nnes imezwura

5 1Wami Ƹisa ibedd ɣar ȓebḥar n Ganisarat, mzaḥamen
xas ȓɣaci ḥima aḏ sȓen i wawaȓ n Arebbi. 2 Iẓra ṯnayen n

ṯɣarruba beddent ṭṭarf n ȓebḥar. Hwan-d zzaysent iḥeǧaqen
n iseȓman ḥima aḏ ƹeḏȓen ṯiracciwin nsen. 3 Inya ḏeg ict n
ṯɣarrabut iy iǧan n Simƹan, ittar-iṯ azzayes iggwej cwayt x
ȓbarr. Iqqim, iseȓmaḏ ȓɣaci zi ṯɣarrabut.
4Wami ikemmeȓ wawaȓ nnes, inna: "A Simƹan, ndeh

ṯaɣarrabut nnec ɣar mani uǧɣen waman, ṯenḍareḏ ṯiracciwin
nnec ḥima aḏ tḥeǧqeḏ iseȓman."
5 Ijaweb-iṯ Simƹan, inna-as: "A lmuƹallim, ǧiȓeṯ ṯekmeȓ

neccin nexḏem, war d nḥeǧeq uȓa ḏ ij n usȓem, maca ƹlaḥsab
awaȓ nnec aḏ nḍareɣ ṯiracciwin." 6Wami ggin manaya,
ṭṭfen aberru n iseȓman, ṯiracciwin nsen ƹȓayen aḏ carrgent.
7Ssekken ɣar imeddukaȓ nsen ḏi ṯɣarrabut nneɣnit ḥima aḏ d
asen aṯen ƹawnen. Usin-d, ƹemmaren ṯnayen n ṯɣarruba aȓ
wami ƹȓayen aḏ ɣerqent.
8Wami iẓra Simƹan Buṭrus manaya, iwḍa ɣar iḍaren n Ƹisa,

inna-as: "A Siḏi, beƹƹeḏ xafi, nec ḏ lƹaṣi." 9 Iḏhec netta ḏ
yinni akiḏes marra, minzi ḥeǧqen aṭṭas n iseȓman. 10Ƹaweḏ
ḏehcen uȓa ḏ Yaƹqub ḏ Yuḥanna, ṯarwa n Zubaydi iy iǧan ḏ
imeddukaȓ n Simƹan.
Inna Ƹisa i Simƹan: "War teggweḏ a Simƹan, ssa aȓ ṯsawent

aḏ tḥeǧqeḏ iwḏan." 11Wami d ḏewȓen s ṯɣarruba ɣar ȓbarr,
semḥen ḏi ȓeḥwayej nsen marra, ḏfaren-ṯ.

Siḏna Ƹisa isgenfa ijjen ihȓec s jḏam
12Wami Ƹisa iǧa ḏeg ij n ṯendint, ḏin ij n uryaz ḏayes jḏam

aṭṭas iẓra Ƹisa. Iwḍa ɣar iḍaren nnes, ittar-iṯ, inna-as: "A Siḏi,
cek meȓa ṯexseḏ, ṯzemmreḏ aḏayi ṯeṣfiḏ."

13Ƹisa iḥaḏa-ṯ s ufus nnes, inna-as: "Wah, xseɣ, aḏ tgenfiḏ!"
Ḏeg umcan ikkes-as jḏam.
14 Iweṣṣa-ṯ ḥima war itxebbar uȓa ḏ ijjen, inna-as: "Ruḥ ɣar

ȓefqih ṯseḍhareḏ-as ixef nnec, ṯeggeḏ ṣṣeḏqeṯ iy zi iweṣṣa
Musa, ḥima aḏ ssnenmin iweqƹen." 15Ƹaḏ intacar xas ȓexbar
ktar. Usin-d ɣares aṭṭas n ȓɣaci ḥima aḏas sȓen, ƹaweḏ ḥima
aḏ genfan zi ȓehȓacaṯ nsen. 16Maca netta itraḥ ɣar imucan
ixȓan ḥima aḏ iẓẓaǧ.

Siḏna Ƹisa isgenfa ij n unecruf
17Ḏeg ij n nhar xmi iseȓmaḏ iwḏan, qqimen ḏinni ȓebƹaḍ zi

ȓḥizeb n ifarrisiyen ḏ imseȓmaḏen n ccariƹa n wuḏayen, usin-
d zi marra ȓedcur n Ljalil ḏ Yahuḏiya ḏ Lquds. Ḏinni jjehḏ n
Siḏi Arebbi isgenfa imehȓac. 18Usin-d can yiwḏan ysin ij n
uryaz ḏi ṯassuṯ nnes, mmuṯen-as iḍaren. Xzaren mammec
ɣa ggen aṯ siḏfen, aṯ sersen zzaṯes. 19Wami war zmiren aṯ
siḏfen minzi ḏin aṭṭas n ȓɣaci, gaƹƹḏen zzayes ɣar ṯzeqqa,
qeȓƹen ij n umcan ḏi sqef, sehwan-ṯ ḏi ṯassuṯ nnes ɣar ȓwesṭ
zzaṯ i Ƹisa.
20Wami iẓra lʼiman nsen, inna-as i unecruf: "Ay aryaz,

twaɣfarent-ac ȓmuƹṣiyaṯ iy ṯeggiḏ."
21Bḏan imseȓmaḏen n ccariƹa ḏ ȓḥizeb n ifarrisiyen qqaren

ḏi nnefs nsen: "Min iƹna wanita itarra ixef nnes ḏ Arebbi? Ug
izemmren aḏ iɣfar ȓmuƹṣiyaṯ ɣir Arebbi waḥḏes!"
22 Issen Ƹisa ḏi min tfekkaren, inna-asen: "Mayemmi

tfekkarem ammu ḏeg wuȓ nwem? 23Min isehȓen aṭṭas at
yini i bnaḏem, Twaɣfarent ȓmuƹṣiyaṯ iy ṯeggiḏ, niɣ as yini,
Kkar ṯuyureḏ? 24Ȓexxu aḏ tessnem belli Mmis n bnaḏem
ɣares ssulṭa x ṯmurṯ ḥima aḏ iɣfar ȓmuƹṣiyaṯ." Uca inna i
unecruf nni: "Aḏac iniɣ, kkar, ysi ṯassuṯ nnec ruḥ ɣar ṯeddarṯ
nnec!" 25Ȓxeddnnit ikkar zzaṯsen, iysi min tuɣa xef izzeȓ, iruḥ
irewweḥ, iḥemmeḏ Arebbi.
26Marra ḏehcen ḏi manaya, ḥemmḏen Arebbi, ggwḏen

aṭṭas, nnan: "Nhara neẓra ȓeƹjaʼib!"

Siḏna Ƹisa itȓaɣa-d i Lawi
27Umbaƹd iruḥ Ƹisa, iẓra ijjen ijemmeƹ ḍḍariba qqaren-as

Lawi, iqqim ḏeg umcan mani jemmƹen ḍḍariba. Inna-as Ƹisa:
"Ḏfar-ayi-d." 28 Ismeḥ ḏi marra, ikkar, iḏfar-iṯ. 29 Igga-as Lawi
ij n zarrdeṯ ṯameqqrant ḏi ṯeddarṯ nnes. Ḥḍaren-as aṭṭas n
ȓɣaci n yinni ijemmƹen ḍḍariba ḏ inneɣnit iy qqimen akiḏsen
aḏ ccen.
30Ceṯcan zzayes ȓḥizeb n ifarrisiyen ḏ imseȓmaḏen n

ccariƹa n wuḏayen i imeḥḍaren nnes, nnan-asen: "Mayemmi
tettem u ṯsessem akeḏ yinni ijemmƹen ḍḍaribaa ḏ yinni
iƹṣan?"
31 Ijaweb-iṯen Ƹisa, inna: "Iwḏan iǧan mliḥ war teḥḏijin bu

uḍbib, teḥḏajan-ṯ imehȓac. 32War d usiɣ aḏ ȓaɣiɣ yinni iǧan
nican ḥima aḏ tuben. Usiɣ-d ɣar yinni iƹṣan."
33Nnan-as: "Mayemmi imeḥḍaren n Yaḥya ḏ imeḥḍaren n

ȓḥizeb n ifarrisiyen tẓumman u tẓaǧan aṭṭas, maca imeḥḍaren
nnec ɣir tetten sessen?"
34 Inna-asen: "Ma ṯzemmrem aḏ tejjem imeddukaȓ n muȓay

aḏ ẓummen ḏi ȓfarḥ nnes? 35Maca aḏ d asen wussan aḏ
imeysi muȓay zi ȓwesṭ nsen. Ȓxeddnnit aḏ ẓummen ḏeg
wussan nni."
36 Issiweȓ ƹaweḏ akiḏsen s ȓmaƹna-ya: "War iǧi ḥad itcerrag

ṭṭarf n warruḍ ḏ jḏiḏ ḥima azzayes ireqqeƹ arruḍ ḏ abaȓi.
Maɣar? Arruḍ ḏ jḏiḏ itcerrag, ḏ wenni ḏ abaȓi war xas d itis
ṭṭarf n wenni ḏ jḏiḏ. 37Ḥetta aman n uḍiȓ ḏ jḏiḏ war xeǧqen
ḏeg yiȓemawen ḏ iqḏimen, ḥima war duquzen aḏ zeǧƹen
waman n uḍiȓ aḏ ḍeyyƹen yiȓemawen nni. 38Aman n uḍiȓ
ḏ jḏiḏ xeǧqen ḏeg yiȓemawen ḏ jḏiḏ. 39Meȓa iswa can ijjen

a5.30Min ƹennan yinni ijemmƹen ḍḍariba? Niṯni ḏ uḏayen xeddmen akeḏ
lmexzen n rrumanus. Uḏayen nneḍni qqaren belli yinni ijemmƹen ḍḍariba
ƹeṣṣan aṭṭas. Ƹaweḏ azyen ameqqran n yinni ijemmƹen ḍḍariba rennin
ci ḥaja ḥima aṯent ksin i yixef nsen.

aman uḍiȓ iqḏimen, war itxis yinni ḏ jḏiḏ, minzi iqqar: Yinni
iqḏimen ḏ iṣebḥanen."

Min iǧan ḥalal ḏi nhar n ssebṯ n lƹibada

6 1 Ij n nhar n ssebṯ n lƹibada, iƹḏu Ƹisa ḏi ȓwesṭ n imendi.
Bḏan imeḥḍaren nnes tekksen ṯiyḏerin, tqeccaren-ṯent s

ifassen nsen, tetten-ṯent.
2Nnan-asen ȓebƹaḍ zi ȓḥizeb n ifarrisiyen: "Mayemmi

teggem min iǧan ḥram ḏi nhar n lƹibada?"
3 Ijaweb-iṯen Ƹisa, inna-asen: "Ma war ṯeɣrim min igga

Dawud wami iǧuz netta ḏ yinni akiḏes? 4Yuḏef ɣar ṯemziḏa
n Arebbi, iysi aɣrum nni iy iǧan ḏ ṣṣeḏqeṯ, icci-ṯ, yuca-asen
i yinni akiḏes, waxxa manaya war iǧi ca ḥalal ɣir i ȓefquha
waḥeḏsen." 5 Inna-asen: "Mmis n bnaḏem ig iǧan ḏ lḥakem x
nhar n lƹibada."
6 Ij n ssebṯ nneɣnit, yuḏef ɣar ṯemziḏa n wuḏayen, ibḏa

iseȓmaḏ. Ḏinni ij n uryaz fus nnes afusi immuṯ. 7 Imseȓmaḏen
n ccariƹa ḏ ȓḥizeb n ifarrisiyen tlaḥaḍen xas ma aṯ isgenfa niɣ
lla ḏi nhar n lƹibada, ḥima aḏ afen s minzi ɣa ṯ tahmen.
8Ƹisa issen min iǧan ḏi ȓƹaqeȓ nsen, inna i uryaz ɣar

iǧa fus immuṯ: "Kkar, bedd ḏi ȓwesṭ." Ikkar uryaz nni ibedd
ḏinni. 9 Inna-asen Ƹisa: "Akenniw sseqsiɣ: Ma ḥalal ḏi nhar
n lƹibada a negg ȓxir niɣ a negg ccerr? A nsenjem nnefs
niɣ aṯ nneɣ?" 10 Ixzar ɣarsen marra ij ij, inna-as i uryaz nni:
"Sarreḥ fus nnec!" Isarreḥ-iṯ, uca iḏweȓ ufus nnes igenfa.
11Uca ɣeḍben aṭṭas, mcawaren jarasen min ɣa ggen i Ƹisa.

Siḏna Ƹisa ixḍar ṯenƹac n arrusul
12Ḏeg wussan nni, igaƹƹeḏ ɣar uḏrar aḏ iẓẓaǧ, iqqim ḏinni

ǧiȓeṯ ṯekmeȓ netta itẓaǧa i Arebbi. 13Wami iṣbaḥ ȓḥaȓ, iȓaɣa-d
x imeḥḍaren nnes, ixḍar zzaysen ṯenƹac, iggi-ṯen ḏ arrusul.
14Ḏinni Simƹan umi qqaren Buṭrus, ḏ umas Andrawus, ḏ
Yaƹqub, ḏ Yuḥanna, ḏ Filibas, ḏ Bartulumay, 15 ḏ Matta,
ḏ Tuma, ḏ Yaƹqub mmis n Ḥalfa, ḏ Simƹan umi qqaren

"lmuqawim", 16ḏ Yahuḏa mmis n Yaƹqub, ḏ Yahuḏa Isxaryuṭi
wenni iy ɣa izzenzen Ƹisa.

Siḏna Ƹisa isgenfa aṭṭas n yiwḏan
17 Ihwa-d Ƹisa, ibedd ḏeg ij n umcan ḏ ȓewḍa. Ḏinni aṭṭas

n imeḥḍaren nnes, ḏ aṭṭas n yiwḏan zi ṯmurṯ n Yahuḏiya
ṯekmeȓ, zi Lquds, ƹaweḏ zi ȓebḥar n Ṣur ḏ Ṣayda. 18Usin-
d ɣares ḥima aḏas sȓen, ƹaweḏ ḥima aṯen isgenfa zi ȓehȓacaṯ
nsen. Yinni itƹeddaben s jnun ḏ iƹeffanen, uȓa ḏ niṯni tgenfan.
19Xsen marra ȓɣaci aṯ ḥaḏan, minzi ij n jjehḏ iteffeɣ-d zzayes,
isgenfa-ṯen marra iḏsen.

Ssaƹḏ nwem, ȓefḍiḥeṯ nwem
20 Iysi Ƹisa ṯiṭṭawin nnes ɣar imeḥḍaren nnes, inna:
"Ssaƹḏ nwem, a ȓmusakin,

aqa ȓmulk n Arebbi i kenniw.
21Ssaƹḏ nwem a yinni iǧuzen,

aqa aḏ tejjawnem.
Ssaƹḏ nwem kenniw itrun,

minzi aqa aḏ tḍeḥcem.
22Ssaƹḏ nwem meȓa tƹiffan-kenniw yiwḏan, war kenniw

qebȓen, ssawaȓen ḏaywem s ȓƹib, tzawaren-kenniw
ƹlaḥsab Mmis n bnaḏem.

23Farḥem, negzem s ȓefraḥeṯ ḏi nhar nni, minzi aɣarwem
yiȓi ij n lʼajar ḏ ameqqran ḏeg ujenna,

minzi ammu iy iggin ȓejḏuḏ nsen i lʼanbiya.
24Walakin, ya ȓefḍiḥeṯ nwem, a twajar,

minzi ṯƹicem min ṯƹicem.
25Ya ȓefḍiḥeṯ nwem, a yinni ijjiwnen,

minzi akenniw iȓqef ȓaz.
Ya ȓefḍiḥeṯ nwem kenniw iḍeḥcen ȓexxu,

minzi aḏ txeyyqem, aḏ trum.
26Ya ȓefḍiḥeṯ nwem meȓa tcekkaren-kenniw yiwḏan,

minzi ammu iy iggin ȓejḏuḏ nsen i yinni itarran ixef nsen
ḏ lʼanbiya.

Xsem ȓƹaḏyan nwem
27Maca aḏawem iniɣ, a yinni itsȓan: Xsem ȓƹaḏyan nwem,

ggem ȓxir ḏeg yinni kenniw iƹiffen. 28Barkem uw iy kenniw
ineƹȓen, ttarem i Arebbi x yinni kenniw itƹeddaben. 29Wenni
c ɣa yuwṯan ɣar umeggiz nnec, uc-as ameggiz nnec nneɣnit.
Meȓa can ijjen ixes aḏac iysi azeǧab nnec, ejj-iṯ aḏ iysi
uȓa ḏ ṯaqmijat nnec. 30Wi ḏac ɣa ittaren can ȓḥajeṯ, uc-as-
t. Wenni ḏac ikksen ṯimesȓayin nnec, war ṯ tettar aḏac-ṯent
yarr. 31Mammec texsem aḏawem ggen yiwḏan, uȓa ḏ kenniw
ggem-asen ammeni. 32Meȓa texsem yinni kenniw itexsen,
mant lʼajar iy ɣarwem kenniw? Uȓa ḏ yinni iƹṣan texsen wi
ṯen itexsen. 33Meȓa teggem ȓxir ḏeg yinni ḏaywem iteggen
ȓxir, mant lʼajar iy ɣarwem? Uȓa ḏ yinni iƹṣan teggen manaya.
34Meȓa ṯerḍȓem i yinni ṯessnem aḏawem d arren, mant lʼajar
iy ɣarwem? Uȓa ḏ yinni iƹṣan reṭṭȓen i yinni iƹṣan ḥima aḏ
d arran amarwas nsen. 35Maca xsem ȓƹaḏyan nwem, ggem
ḏaysen ȓxir. Reḍȓeṯ u war trajaṯ walu. Uca aɣarwem yiȓi lʼajar ḏ
ameqqran, aḏ tiȓim ḏ ṯarwa n Arebbi yuƹȓan, minzi netta iṣbaḥ
akeḏ yinni war ṯ tcekkaren ḏ yinni iy ḏi iǧa ccerr. 36Reḥmeṯ
iwḏan amecnaw mamc ireḥḥem Babaṯwem.

War tƹeyyabem bu yiwḏan
37War tƹeyyabem ḥad ḥima Arebbi war kenniw itƹeyyib.

War tzawaȓem ḥad ḥima war kenniw izawaȓ Arebbi. Semḥem
i yiwḏan, aḏawem iɣfar Arebbi. 38Ucem i yiwḏan, aḏawem
immuc. Aḏawem immuc ȓaƹbar ḏ aṣebḥan ḏeg waḥsi n
uzeǧab nwem, aṯ shezzen, aṯ ḏekknen, aḏ ifeyyeḍ. Ȓaƹbar
iy ṯsexḏamem, akiḏwem-ṯ isexḏem Arebbi."
39Uca issiweȓ akiḏsen Ƹisa s ȓmaƹna-ya: "Ma aḍarɣaȓ

aḏ ijarr aḍarɣaȓ? Ma war weṭṭin s ṯnayen iḏsen ḏeg can
uḥfur? 40Ameḥḍar war izemmer aḏ yiȓi xir zi lmuƹallim nnes,

maca mkuȓ ameḥḍar ig ikemmȓen ṯɣuri nnes itiȓi amecnaw
lmuƹallim nnes. 41Mayemmi ṯxezzareḏ ɣar njir ig iǧan ḏi ṯiṭṭ
n umac maca war ṯxezzireḏ ɣar ukeccuḍ ig iǧan ḏi ṯiṭṭ nnec?
42Mammec ɣa ṯzeƹmeḏ aḏ tiniḏ i umac: Ay uma, ejj-ayi aḏac-
d kkseɣ njir ig iǧan ḏi ṯiṭṭ nnec, maca cek ɣarec mana ktar ḏi
ṯiṭṭ nnec? A lmunafiq, kkes ḏ amezwaru akeccuḍ iy ɣarec ḏi
ṯiṭṭ nnec. Ȓxeddnnit aḏ twaȓiḏ mliḥ ḥima aḏ tekkseḏ njir ig iǧan
ḏi ṯiṭṭ n umac!

Ṯacejjarṯ tessnen-t ƹlaḥsab min tarew
43War ṯeǧi ṯcejjarṯ ṯaṣebḥant iy itarwen ȓɣiǧeṯ iy war

iḥȓin, niɣ ṯacejjarṯ war iḥȓin iy itarwen ȓɣiǧeṯ ṯaṣebḥant.
44Minzi mkuȓ ṯacejjarṯ tessnen-t yiwḏan ƹlaḥsab min tarew.
War ȓeqḍen bu ṯazarṯ zeg isennanen. War tekksen aḍiȓ zi
ṯzeggwarṯ. 45Bnaḏem iṣebḥan isufuɣ-d min iṣebḥan zi ȓkenz
aṣebḥan n wuȓ nnes. Bnaḏem aƹeffan isufuɣ-d ṯuƹeffna zi
ȓkenz aƹeffan n wuȓ nnes, minzi iȓes issawaȓ s min iǧan ḏeg
wuȓ.

Ȓebni n ṣṣaḥ
46Mayemmi ḏayi ṯeqqarem: A Siḏi, a Siḏi, u kenniw war

teggem min ḏawem qqareɣ? 47Marra wenni ɣari d itasen,
itesȓa i wawaȓ inu, ixeddem zzayes. Aḏawem iniɣ lmiṯal iy
ḏi itcebbah. 48 Itcebbah ḏeg ij n uryaz ig ibnan ṯaddarṯ, iɣza
aṭṭas, igga dsas x uzru. Wami d iḥmeȓ iɣzar, ikka-d ḏi ṯeddarṯ
nni, war izemmer at ihḏem minzi ṯebna mliḥ.
49Wenni itsȓan i wawaȓ inu, war zzayes itegg ca, itcebbah

ḏeg ij n uryaz ibna ṯaddarṯ nnes x ucaȓ bȓa dsas. Ikka ḏayes
iɣzar, ṯewḍa ḏeg umcan, ṯeqqim ḏ ȓxarbeṯ."

Lʼiman n ij n uƹaskari ḏ ameqqran n rrumanus

7 1Wami ikemmeȓ Ƹisa awaȓ nnes akeḏ yiwḏan iy tuɣa
ḏas itsȓan, yuḏef ɣar ṯendint n Kafernaḥum. 2Ḏinni ij

n uƹaskari ḏ ameqqran n rrumanus ɣares ij n uxeddam

itƹewwaȓ xas aṭṭas. Axeddam nni ihȓec, war ḏas iqqim ca
aḏ immeṯ. 3Wami isȓa x Ƹisa, issekk ɣares can ȓecyux n
wuḏayen ḥima aṯ ḥeccmen aḏ d yas aḏ isgenfa axeddam
nnes. 4Wami d usin ɣar Ƹisa, ḥeccmen-ṯ nnan-as: Bnaḏem-
a isḏaheǧ aṯ tƹawneḏ, 5minzi itexs ccaƹb nneɣ, ƹaweḏ ibna
ṯamziḏa nneɣ. 6 Iruḥ Ƹisa akisen.
Wami iqarreb ɣar ṯeddarṯ, issekk-d ɣares uƹaskari nni can

imeddukaȓ nnes, inna-as: "Ahya Siḏi, ṯƹeddbeḏ ixef nnec, nec
war sḏihǧeɣ aḏ tadfeḏ ɣar ṯeddarṯ inu. 7Ḥesbeɣ ixef inu war
sḏihǧeɣ aḏ d aseɣ ɣarek. Ini ɣir ij n wawaȓ ḥima aḏ igenfa
uxeddam inu. 8Uȓa ḏ nec s yixef inu ɣari yinni xafi iḥekkmen.
Ɣari ȓƹaskar x ufus inu iy xef ḥekkmeɣ. Aḏ iniɣ i wa: Ruḥ, aḏ
iraḥ. Aḏ iniɣ i unneɣnit: Araḥ-d, aḏ d yas. Aḏ iniɣ i uxeddam
inu: Egg ṯa, at igg."
9Wami isȓa Ƹisa i manaya, itƹejjeb ḏayes, ineqȓeb ɣar ȓɣaci

iy ṯ iḏfaren, inna-asen: "Aḏawem iniɣ: Yinni iǧan ḏ uḏayen
war ḏaysen ufiɣ lʼiman imɣar aṭṭas am wa!" 10Ḏewȓen yinni
issekk uƹaskari nni ɣar ṯeddarṯ, ufin axeddam igenfa.

Siḏna Ƹisa isnekkar-d ij n umettin
11Ṯiwecca nnes iruḥ Ƹisa ɣar ij n ṯendint qqaren-as Naƹin.

Ruḥen akis imeḥḍaren nnes ḏ ȓɣaci aṭṭas. 12Wami iqarreb
ɣar ṯewwarṯ n ṯendint, yufa ysin ij n umettin aṯ nḍȓen. Netta iy
ɣares ɣar yemmas waḥḏes, nettaṯ ḏ ṯajjaȓṯ. Akeḏ ṯemɣarṯ nni
aṭṭas n ȓɣaci zi ṯendint.
13Wami t iẓra Siḏiṯneɣ, iḥinn xas, inna-as: "War tru ca!"

14 Iqarreb ɣar ȓmeḥmeȓ iḥaḏa-ṯ, bedden yinni ṯ iysin, inna: "Ay
aḥenjir, kkar." 15 Ikkar-d umettin, ibḏa issawaȓ, yarr-iṯ Ƹisa i
yemmas.
16Marra ggwḏen, semɣaren Arebbi, nnan: "Iḍhar-d ḏayneɣ

ij n nnabi ḏ ameqqran. Arebbi ifqeḏ ccaƹb nnes!" 17 Iffeɣ
ȓexbar-a x Ƹisa ḏi marra ṯamurṯ n Yahuḏiya ḏ marra jwayeh
iy ḏas yuḏsen.

Siḏna Ƹisa ḏ Yaḥya
18Yaḥya issen marra manaya zeg imeḥḍaren nnes, iȓaɣa-

d x ṯnayen zzaysen, 19 issekk-iṯen ɣar Siḏiṯneɣ ḥima aṯ
sseqsan: "Ma ḏ cek iy xef nesȓa aḏ d yas niɣ a netraja ḥad
nneɣnit?"
20Wami d usin ṯnayen nni n iryazen ɣar Ƹisa, nnan-as:

"Isqaḏ-aneɣ-d ɣarek Yaḥya ac nesseqsa: Ḏ cek iy netraja aḏ
d taseḏ, niɣ aḏ d yas ḥad nneɣnit?" 21Ḏi ȓweqṯ nni isgenfa
Ƹisa aṭṭas n imehȓac ḏ yinni ḏi iǧa ȓeḥȓiq ḏ yinni ḏi ǧan jnun ḏ
iƹeffanen. Ƹaweḏ yarra aṭṭas n iḍarɣaȓen twaȓan.
22 Inna-asen Ƹisa: "Ƹeqbem ƹawḏem-as i Yaḥya min ṯeẓrim

ḏ min ṯesȓim: iḍarɣaȓen twaȓan, izeḥḥafen gguren, yinni ḏi iǧa
jḏam genfan, iḏehcuren tesȓan, yinni immuṯen tnekkaren-d,
twabeccaren ȓmusakin. 23Ssaƹḏ n yinni war ḏayi icekkin."
24Rewwḥen yinni issekk Yaḥya. Ƹisa issawaȓ x Yaḥya,

iqqar i ȓɣaci: "Mayemmi ṯeffɣem aḏ texzarem ḏi ȓexȓa?
Ṯexsem aḏ texzarem ij n uɣanim ithezza-ṯ usemmiḍ? 25Meȓa
lla, min ṯeffɣem aḏ teẓrem? Aḏ teẓrem aryaz yarreḍ arruḍ
aṣebḥan? Yinni ɣarsen arruḍ aṣebḥan tƹicen mliḥ tiȓin ḏi
ȓeqṣur n izeǧiḏen! 26 Inim-ayi: Min ṯeffɣem aḏ teẓrem? Ij n
nnabi? Aḏawem iniɣ: Wah, ktar zi nnabi. 27Ḏ Yaḥya iy xef
issiweȓ lkitab:
Aqa tsekkiɣ-d ij n arrasul inu zzaṯec,
ḥima ac isewjeḏ abriḏ nnec.
28Aḏawem iniɣ: Zi min d jjint ṯemɣarin, war ḏin bu can ijjen ḏ

ameqqran ktar zi Yaḥya, maca wen iǧan ḏ amezyan ḏi ȓmulk
n Arebbi ḏ ameqqran x Yaḥya."
29Marra iwḏan tesȓan xas, uȓa ḏ yinni ijemmƹen ḍḍariba

niṯni s yixef nsen ƹtarfen belli manaya iǧa nican, minzi ggin
aṭehhar s waman ƹlaḥsab Yaḥya. 30Maca ȓḥizeb n ifarrisiyen
ḏ yinni itcerraḥen ccariƹa war xisenmin ixes Arebbi, war xisen
ca aṯen iṭehhar Yaḥya s waman.

31 "X manaya wi ḏi ɣa cebbheɣ iwḏan n ȓweqṯ-a? Wi ḏi
tcebbahen? 32Tcebbahen ḏeg iḥenjiren iy iqqimen ḏi saḥa,
tȓaɣan i wayawya, qqaren: Nẓemmar-awem s ẓamar, war
ṯecḍiḥem ca. Netƹezza, war ṯrum ca. 33Minzi Yaḥya yusa-
d war itett aɣrum, war isess aman n uḍiȓ, ṯennim: Ḏayes jnun!
34Yusa-d Mmis n bnaḏem itett isess, ṯennim: Bnaḏem-a itett,
isess aṭṭas, ƹaweḏ ḏ ameddukeȓ n yinni ijemmƹen ḍḍariba
ḏ yinni iƹṣan. 35Ȓefhameṯ n Arebbi qebbȓen-t marra yinni
ifehhmen."

Ij n ṯemɣarṯ twaɣfarent-as ȓmuƹṣiyaṯ nnes
36 Ij n ufarrisi iƹreḍ Ƹisa ḥima akis icc. Yuḏef ɣar ṯeddarṯ

n ufarrisi, uca iqqim. 37Ḏin ḏi ṯendint nni ij n ṯemɣarṯ ṯeƹṣa.
Ṯarra-d ȓexbar belli Ƹisa iqqim aḏ icc ḏi ṯeddarṯ n ufarrisi,
ṯusa-d u nettaṯ ɣares ṯazzeyat n waman n lwarḏ. 38Ṯbedd ɣar
ḏeffar n Ƹisa ɣar iḍaren nnes, ṯebḏa ṯetru, weṭṭan imeṭṭawen
nnes x iḍaren n Ƹisa, ṯemseḥ-iṯen s ucewwaf nnes, ṯseǧem-
iṯen, ṯeḏhen-iṯen s waman n lwarḏ.
39Afarrisi nni ṯ iƹerḍen wami iẓra manaya, inna ḏi nnefs

nnes, Maƹlik wa ḏ nnabi aḏ tiȓi issen min ṯeƹna ṯamɣarṯ-a iy ṯ
itḥaḏan, nettaṯ ṯeƹṣa Arebbi.
40 Ijaweb-iṯ Ƹisa, inna-as: "A Simƹan, ɣari ij n ȓḥajeṯ aḏac-t

iniɣ."
Uca inna-as: "Siweȓ, a Lmuƹallim."
41 "Ij n siḏ irḍeȓ tmenyaṯ i ṯnayen n yiwḏan. Ijjen irḍeȓ-as

xemsa miyya dinar, unneɣnit xemsin. 42Maca war ɣarsen
minzi ɣa arren, uca ismeḥ-asen marra. In-ayi: Manwen ṯ ɣa
iḥibben aṭṭas?"
43 Inna-as Simƹan: "Imken wenni umi ismeḥ aṭṭas."
Inna-as Ƹisa: "Ɣarec ȓḥaqq."
44 Iḏweȓ ɣar ṯemɣarṯ nni, inna i Simƹan: "Twaȓiḏ ṯamɣarṯ-a?

Usiɣ-d ɣar ṯeddarṯ nnec, war ḏayi d ṯiwiḏ uȓa ḏ aman iy zi ɣa
sirḏeɣ iḍaren inu. Nettaṯ ṯsireḏ-ayi iḍaren inu s imeṭṭawen,
ṯemseḥ-iṯen s ucewwaf nnes. 45Cek war xafi ṯseǧmeḏ ca.

Nettaṯ zeg wami d usiɣ ṯseǧam-ayi iḍaren inu. 46Cek war
ḏayi ṯeḏhineḏ azeǧif uȓa s zzect. Nettaṯ ṯeḏhen-ayi iḍaren inu
s waman n lwarḏ. 47X manaya aḏac iniɣ, ȓmuƹṣiyaṯ nni iy
ṯegga aṭṭas twaɣfarent-as minzi nettaṯ ḏayes ȓemḥibbeṯ aṭṭas.
Wenni umi twaɣfarent ȓmuƹṣiyaṯ ḏrus, netta ḏayes ȓemḥibbeṯ
ḏrus."
48 Inna i ṯemɣarṯ nni: "Ȓmuƹṣiyaṯ nnem twaɣfarent."
49Bḏan yinni iy kis iqqimen qqaren i wayawya: "Min iƹna

wanita ig iɣfaren ȓmuƹṣiyaṯ?"
50 Inna-as Ƹisa i ṯemɣarṯ nni: "Isenjam-icem lʼiman nnem,

ruḥ ḏi ȓehna."

Ȓmaƹna n wenni izerrƹen

8 1Umbaƹd i manaya yuyur Ƹisa ḏi ṯneddam ḏ ȓedcur,
itḥeddaṯ u itbeccar s ȓmulk n Arebbi. Akiḏes ṯenƹac n

imeḥḍaren nnes, 2 ḏ can ṯemɣarin isgenfa-ṯent zi jnun ḏ
ȓehȓacaṯ: ḏ Maryam umi tȓaɣan ṯamagdaliṯ iy zi ffɣen sebƹa
n jnun, 3 ḏ Yunna ṯemɣarṯ n Xuzi lwakil n Hirudus, ḏ Suzana,
ḏ ṯinneḍni aṭṭas iy ḏasen tƹawanent s wagȓa nsent.
4Wami munen ƹaweḏ aṭṭas n ȓɣaci ḏ yinni ɣares d yusin

zi mkuȓ ṯendint, issiweȓ s ij n ȓmaƹna: 5 "Iffeɣ ufeǧaḥ ḥima
aḏ izreƹ. Wami tuɣa izerreƹ, ṯewḍa-yas can zzarriƹeṯ x ṭṭarf
n ubriḏ, ƹeffsen xas yiwḏan, ccin-t ijḍaḍ n ujenna. 6Can
zzarriƹeṯ nneɣnit ṯewḍa-yas x yizra. Wami ṯeɣmi-d, ṯuzeɣ
minzi xeṣṣan-t waman. 7Can zzarriƹeṯ nneɣnit ṯewḍa jar
isennanen. Ɣmin-d akis isennanen, jeyyfen-t. 8Maca can
zzarriƹeṯ nneɣnit ṯewḍa x ṯmurṯ ṯaṣebḥant. Wami ṯemɣar,
ṯegga ṯiyḏerin mkuȓ icten ṯegga miyya." Inna manaya uca
isɣuy, inna: "Ṣennṭeṯ mliḥ, ay yinni itsȓan."

Asfhem n ȓmaƹna n wenni izerrƹen
9Sseqsan-ṯ imeḥḍaren nnes, nnan-as: "Min ixes aḏ yini

wawaȓ-a?"

10 Inna: "Itwasmeḥ i kenniw aḏ tessnem min inuffren ḏi
ȓmulk n Arebbi, maca i yiwḏan nneɣnit nessawaȓ-asen xas s
ȓemƹani ḥima aḏ xzaren maca war twiȓin, ḥima aḏ sȓen maca
war fehmen.
11Ȓmaƹna-ya ixes aḏ inni: Zzarriƹeṯ nni nettaṯ ḏ awaȓ n

Arebbi. 12Zzarriƹeṯ nni ig iǧan x ubriḏ nettaṯ am yiwḏan iy
tesȓan i wawaȓ n Arebbi, itas-d Ibȓis itekkes-asen-ṯ zeg wuȓ
ḥima war timnen ca, war nejmen ca. 13Zzarriƹeṯ nni ig iǧan x
yizra nettaṯ am yiwḏan iy tesȓan i wawaȓ n Arebbi qebȓen-
ṯ s ȓefraḥeṯ, maca war uwṯin bu izewran, tamnen zzayes
ḏeg ij n ȓweqṯ waha. Ḏi ȓweqṯ n ȓemḥayen teffɣen abriḏ.
14Zzarriƹeṯ nni ig iǧan jar isennanen nettaṯ am yiwḏan iy
tesȓan i wawaȓ n Arebbi, maca ḏeɣya aḏmjeyyafen s umnus ḏ
wagȓa ḏ ccehweṯ n ddunect, war neffƹen ca. 15Maca zzarriƹeṯ
nni ig iǧan ḏi ṯmurṯ ṯaṣebḥant nettaṯ am yiwḏan iy tesȓan i
wawaȓ n Arebbi, xemmȓen-ṯ ḏeg wuȓ nsen aṣebḥan, acemȓaȓ,
ṣebbaren ḥima aḏ nefƹen.

Ȓmaƹna n ȓqendiȓ
16Uȓa ḏ ijjen war itcaƹƹiȓ bu ȓqendiȓ ḥima axas igg aqnuc niɣ

aṯ igg swadday i qama. Lƹaks, itegg-iṯ x ȓmarfaƹ ḥima aḏ yuc
ṯfawṯ i yinni iy d ɣa yaḏfen. 17Marra min inuffren aḏ d iḍhar.
Marra min itwasnuffren aḏ itwafḍeḥ, aḏ itwassen. 18Arrem-d
ȓbaȓ nwem i mammec tesȓam. Wenni iǧan ɣares itmerni-yas.
Wen war ɣar iǧi ca, itmeysi-yas uȓa min ḏas itɣir ɣares."

Siḏna Ƹisa ḏ yemmas ḏ ayṯmas
19Ƹisa ṯusa-d ɣares yemmas ḏ ayṯmas, war zmiren aɣares

awḍen, ḏin aṭṭas n ȓɣaci.
20Nedqen-d can yiwḏan, nnan-as: "Yemmac ḏ ayṯmac

trajan-cek ḏi barra, xsen acek ẓren."
21 Ijaweb-iṯen, inna-asen: "Yemma ḏ ayṯma ḏ yinni itsȓan i

wawaȓ n Arebbi, xeddmen zzayes."

Siḏna Ƹisa isbedda asemmiḍ
22 Ij n nhar inya Ƹisa ḏi ṯɣarrabut akeḏ imeḥḍaren nnes,

inna-asen: "Yellah a nezwam ɣar ujemmaḍ-in n ȓebḥar." Uca
ruḥen. 23Wami uyuren, iṭṭeṣ Ƹisa. Ikkar-d ij n usemmiḍ ḏi
ȓebḥar, ṯebḏa ṯɣarrabut ṯƹemmar s waman, ḏewȓen ḏi ȓxaṭar.
24Qarrben ɣares imeḥḍaren, sfaqen-ṯ nnan-as: "A

Lmuƹallim, a Lmuƹallim, aqa netmetta!" Ikkar isbedd arriḥ ḏ
ȓemwaj n waman, heddnen, irsa ȓḥaȓ.
25 Inna-asen: "Mani iǧa lʼiman nwem?"
Ggwḏen, tƹejjben, nnan i wayawya: "Min iƹna wa? Uȓa ḏ

asemmiḍ ḏ ȓemwaj itamar-iṯen, tṭaƹan-as."

Ijjen ḏayes ȓaryaḥ ḏi ṯmurṯ n ijariṯiyen
26 Iwḍen ɣar ṯmurṯ n ijariṯiyen qibač i Ljalil. 27Wami yiweḍ

Ƹisa ɣar ȓbarr iȓqa-ṯ ij n uryaz zi ṯendint ḏayes jnun. War ɣares
bu arruḍ. War izeddeɣ bu ḏi ṯuḏrin aṭṭas zeg wami, izeddeɣ
ḏeg imeḍȓan.
28Wami iẓra Ƹisa ibḏa isɣuyiw, iwḍa-yas ɣar iḍaren nnes,

indeq-d s ij n ṯmijja ṯuƹȓa, inna-as: "A Ƹisa mmis n Arebbi
Yuƹȓan, min zzayneɣ ṯexseḏ? Tettareɣ zzayek ḥima war ḏayi
tƹeddibeḏ!" 29 Inna manaya minzi Ƹisa yumar jjen nni aƹeffan
ḥima aḏ iffeɣ zeg uryaz nni. Ƹaweḏ minzi jjen nni iteȓqaf-
iṯ aṭṭas n ṯwaȓaṯin. Waxxa teqqnen ifassen ḏ iḍaren nnes s
snaseȓ, ḥeṭṭan-ṯ, maca netta itrezza-ṯent, indeh-iṯ jjen nni ɣar
ȓexȓa.
30 Isseqsa-ṯ Ƹisa: "Mammec ḏac qqaren?"
Inna-as: "Qqaren-ayi Aberru," minzi ḏayes aṭṭas n jnun.

31Ḥeccmen-ṯ aṭṭas ḥima war ṯen issekki ɣar ȓaǧeɣ bȓa
ȓaḥedd.
32Ḏinni ij n ṯḥimerṯ ḏ ṯameqqrant n yiȓfan ṯerwes ɣar

uḏrar. Ttaren zzayes ḥima aṯen ijj aḏayes aḏfen. Uca ijji-
ṯen. 33Ffɣen ȓaryaḥ zi bnaḏem nni, uḏfen ḏeg yiȓfan. Ṯehwa
ṯḥimerṯ nni x uḏrar ɣar ȓebḥar, ṯeɣreq ḏinni. 34Yinni irewsen,

wami ẓrin min iweqƹen, rewȓen sufɣen ȓexbar ḏi ṯendint ḏ
ȓedcur. 35Ffɣen-d yiwḏan ḥima aḏ xzaren min iweqƹen. Usin-
d ɣar Ƹisa ufin aryaz nni ffɣen zzayes jnun, iqqim ɣar iḍaren
n Ƹisa, ireḍ arruḍ, igenfa s ȓƹaqeȓ nnes. Uca ggwḏen aṭṭas.
36Xebbaren-ṯen ȓechuḏ mammec Ƹisa isgenfa aryaz nni iy
ḏi ǧan jnun. 37Ttaren-ṯ marra ayṯbab n jjiha n ijariṯiyen ḥima
axasen ibeƹƹeḏ, minzi ggwḏen aṭṭas. Inya ḏi ṯɣarrabut iƹqeb
ssenni.
38Aryaz nni iy zi ffɣen jnun ittar Ƹisa ḥima akis iraḥ, maca

Ƹisa issekk-iṯ inna-as: 39 "Ƹqeb ɣar ṯeddarṯ nnec, xebbar s
min ḏac igga Arebbi." Iruḥ uryaz nni u netta ixebbar ḏi ṯendint
ṯekmeȓ zi min ḏas igga Ƹisa.

Siḏna Ƹisa isgenfa yeǧis n Yagrus
40Wami d iḏweȓ Ƹisa, reḥḥben zzayes ȓɣaci minzi marra

iḏsen trajen-ṯ. 41 Iruḥ ɣares ij n uryaz qqaren-as Yagrus. Netta
ḏ arrayes n ṯemziḏa n wuḏayen. Iwḍa ɣar iḍaren n Ƹisa
iḥeccem-iṯ aṭṭas ḥima akis iraḥ ɣar ṯeddarṯ nnes, 42minzi
ɣares ɣir ij n ṯḥenjirṯ ṯqarreb ɣar ṯenƹac iseggwusa, tmetta.
Wami iruḥ, mzaḥamen akis ȓɣaci.
43Ḏinni ij n ṯemɣarṯ ṯenƹac iseggwusa zeg wami ṯehȓec,

tazzeȓ s iḏammen.b Ṯuca marra min ɣares i iḍbiben, war izmir
ḥad at isgenfa. 44Ṯeḏfar Ƹisa, ṯḥaḏa-yas ṭṭarf n useȓham nnes
uca ṯgenfa ḏeg umcan.
45 Inna Ƹisa: "Wi ḏayi iḥaḏan?"
Marra iḏsen nkaren, inna-as Buṭrus: "A lmuƹallim, marra

iwḏan temzaḥamen akic u cek ṯeqqareḏ wi ḏayi iḥaḏan?"
46 Inna Ƹisa: "Can ijjen iḥaḏa-ayi, minzi ssneɣ jjehḏ iffeɣ

zzayi." 47Wami twaȓa ṯemɣarṯ nni belli twafḍeḥ, ṯusa-d ɣar
Ƹisa terjjiji, ṯewḍa ɣar iḍaren nnes. Ṯexbar-iṯ zzaṯ i marra
iwḏan maɣar ṯ tḥaḏa, mammec ṯgenfa ḏeg umcan.
48 Inna-as: "A yeǧi, lʼiman nnem isenjem-icem, ruḥ ḏi

ȓehna."
b8:43 Iḏammen netta ddem.

49Wami ƹaḏ issawaȓ, yusa-d ijjen zi ṯeddarṯ n arrayes n
ṯemziḏa n wuḏayen, inna-as: "Yeǧic ṯemmuṯ. War tseddaƹ
bu lmuƹallim."
50 Isȓa-yas Ƹisa, inna-as: "War teggweḏ ca! Amen waha, aḏ

tgenfa yeǧic." 51Wami yiweḍ ɣar ṯeddarṯ, war ijji uȓa ḏ ijjen aḏ
yaḏef, ɣir Buṭrus ḏ Yuḥanna ḏ Yaƹqub ḏ babas n ṯḥenjirṯ nni
d yemmas.
52Marra trun xas u tƹezzan. Inna-asen Ƹisa: "War xas trum.

War ṯemmuṯ ca ṯeṭṭeṣ waha!" 53Ḍeḥcen xas, minzi ssnen belli
ṯemmuṯ.
54 Iṭṭef-as ḏeg ufus i ṯḥenjirṯ nni, iȓaɣa-yas, inna-as: "Kkar,

a ṯaḥenjirṯ." 55Uca iḏweȓ-d buḥbeȓ nnes, ṯekkar ḏeg umcan.
Iweṣṣa-ṯen ḥima aḏas ucen min ɣa ṯecc. 56Babas ḏ yemmas
qqimen tƹejjben. Netta iweṣṣa-ṯen ḥima war qqiren uȓa i ijjen
min iweqƹen.

Siḏna Ƹisa issekk arrusul aḏ ḥeddṯen

9 1 Iȓaɣa-d Ƹisa x ṯenƹac n arrusul, yuca-asen jjehḏ ḏ
ṯzemmar x marra ȓaryaḥ u ƹaweḏ ḥima aḏ sgenfan

ȓehȓacaṯ. 2Uca issekk-iṯen ḥima aḏ ḥeddṯen s ȓmulk n Arebbi,
aḏ sgenfan imehȓac. 3 Inna-asen: "War kiwem tiwim walu ag
ubriḏ. War kessim aƹekkaz, uȓa ḏ aqrab, uȓa ḏ aɣrum, uȓa ḏ
nnuqarṯ, uȓa ḏ arruḍ nneɣnit. 4Axmi ɣa ṯaḏfem can ṯeddarṯ,
qqimem ḏayes aȓ ɣa ṯuyurem ssenni. 5Meȓa war kenniw
qbiȓen ḏi can ṯendint, ffɣem ssenni mesḥem ṯaƹejjact zeg
iḍaren nwem am ij n chaḏeṯ xasen." 6Wami ruḥen arrusul
ƹḏun ḏi ȓedcur, tbeccaren sgenfan iwḏan ḏi mkuȓ amcan.
7Ɣares ȓexbar ɣar lwali Hirudus x marra min itweqiƹen,

iḏhecminzi can yiwḏan qqaren: Yaḥya ikkar-d zi ȓmewṯ. 8Can
yiwḏan nnan: Ḏ Ilyas iy d iḍharen. Inneɣnit nnan: Ikkar-d ijjen
zi lʼanbiya iqḏimen.
9Hirudus inna: "Nec qesseɣ azeǧif i Yaḥya, min iƹna wanita

iy xef tesȓiɣ manaya?" Irezzu aṯ iẓer.

Siḏna Ƹisa isecc xemsa aȓef n iryazen
10Wami d ḏewȓen arrusul, xebbaren Ƹisa zi marra min

ggin. Yiwi-ṯen ssenni ɣar ij n ṯendint qqaren-as Bayt Ṣayda.
11Wami ȓɣaci ssnen manaya ḏfaren-ṯ, isteqbeȓ-iṯen, issiweȓ
akisen x ȓmulk n Arebbi, isgenfa yinni irezzun aḏ genfan.
12Wami iruḥ ȓḥaȓ, qarrben ɣares ṯenƹac n arrusul, nnan-

as: "Sekk iwḏan-a ssa ɣar ȓedcur ḏ ṯuḏrin yuḏsen ammu ḏ
wammu, aḏ rzun min ɣa ccen ḏ mani ɣa sensen. Amcan-a ḏ
ȓexȓa."
13 Inna-asen Ƹisa: "Ucem-asen kenniw min ɣa ccen."
Nnan-as: "Ɣarneɣ ḏa ɣir xemsa n ṯxebbazin ḏ ṯnayen

iseȓman. Ma a nraḥ a nseɣ macca i marra iwḏan-a?" 14Minzi
ḏinni can xemsa aȓef n iryazen.
Inna i imeḥḍaren nnes: "Sɣimem-ṯen ḏ lfirqaṯ, xemsin

xemsin."
15Ggin manaya, sɣimen-ṯen marra. 16 Iṭṭef xemsa nni n

ṯxebbazin ḏ ṯnayen nni iseȓman, isgaƹƹeḏ ṯiṭṭawin nnes
ɣar ujenna uca ickar Arebbi. Irza aɣrum nni yuca-asen-ṯ i
imeḥḍaren nnes ḥima aṯ ferqen x yiwḏan nni marra. 17Ccin
jjiwnen marra. Uca ysin ṯenƹac n induṯen ƹemmaren s min
iceṭṭen.

Buṭrus itcehhaḏ x Lmasiḥ
18Wami Ƹisa itẓaǧa waḥḏes, ḏinni ṭṭarf nnes imeḥḍaren

nnes, isseqsa-ṯen: "Min qqaren yiwḏan xafi?"
19 Jawben-ṯ, nnan-as: "Ȓebƹaḍ qqaren ḏ Yaḥya, ḥad

nneɣnit iqqar ḏ Ilyas, ḥad nneɣnit iqqar belli cek ḏ ijjen zi
lʼanbiya iqḏimen iy d ikkaren."
20 Inna-asen Ƹisa: "Y kenniw, min ḏayi tarrim nec?"
Yarra xas Buṭrus inna-as: "Cek ḏ Lmasiḥ n Arebbi."
21Yumar-iṯen iweṣṣa-ṯen ḥima war tƹiwiḏen i ḥad manaya.
22 Inna i imeḥḍaren nnes: "Itxeṣṣa i Mmis n bnaḏem aḏ

itwaƹeddeb x waṭṭas n ṯmesȓayin, aṯ ƹiffen imeqqranen n

wuḏayen ḏ arruyas n ȓefquha ḏ imseȓmaḏen n ccariƹa, aṯ
nɣen, wis ṯeȓt-yyam aḏ d ikkar zi ȓmewṯ."
23 Inna i marra: "Wenni ixsen aḏayi iḏfar, aḏ iƹiff ixef nnes,

ȓebda aḏ ikessi ṣṣalib nnes mix ɣa iƹeddeb, aḏayi iḏfar.
24Ȓaḥeqqac wen ixsen aḏ irbeḥ ȓaƹmar nnes aṯ ixser. Wen
ɣa ixesren ȓaƹmar nnes x ȓesbab inu aṯ irbeḥ. 25Min ɣa
inefƹen bnaḏemmeȓa irbeḥ ddunect amen ṯekmeȓmaca ixser
ixef nnes niɣ iḍeyyeƹ ixef nnes? 26Wenni xafi ɣa iƹeffaren,
niɣ aḏ iƹeffar x wawaȓ inu, axas iƹeffar Mmis n bnaḏem xmi
d ɣa yas s lƹaḍama nnes, ḏ lƹaḍama n Babas ḏ lmalaʼikaṯ
iqedsen. 27Aqa tesȓam ȓḥaqq: Ȓebƹaḍ zeg yinni iǧan ḏa akiḏi
war tmettin aȓ ɣa ẓren ȓmulk n Arebbi."

Siḏna Musa ḏ Siḏna Ilyas ḍehharen-d akeḏ Siḏna Ƹisa
28Umbaƹd i wawaȓ-a can ṯmenyam, yiwi Ƹisa akis Buṭrus

ḏ Yuḥanna ḏ Yaƹqub, igaƹƹeḏ ɣar uḏrar ḥima aḏ iẓẓaǧ.
29Wami iẓẓuǧ, ibeddeȓ uɣembub nnes iḏweȓ warruḍ nnes ḏ
acemȓaȓ ireqq. 30Aqa ṯnayen n iryazen ssawaȓen akis, u niṯni
Musa ḏ Ilyas. 31Ḍharen-d s lƹaḍama, ssiwȓen x wufuɣ nnes
iy ḏeɣya itxeṣṣa aḏ ikemmeȓ ḏi Lquds. 32Maca Buṭrus ḏ yinni
akiḏes tnuddumen, wami faqen ẓrin lƹaḍama nnes ḏ ṯnayen
n iryazen akis ibedden.
33Wami gguren, indeq-d Buṭrus, inna-as i Ƹisa: "A

lmuƹallim, mliḥ a neqqim ḏanita. Yallah, a negg ṯȓaṯa n iqiḍan,
ijjen i cek, ijjen i Musa, unneɣnit i Ilyas."
Maca war issin min iqqar. 34Tuɣa ƹaḏ issawaȓ Buṭrus wami

d yusa ij useynu ihwa-d xasen, ggwḏen wami uḏfen ḏeg
useynu.
35Ṯendeq-d ij n ṯmijja zeg useynu ṯenna-asen: "Ḏ wa ḏ mmi

iy xḍareɣ, sȓem ɣares."
36Wami ṯbedd ṯmijja nni ufin Ƹisa waḥḏes. Niṯni sqaren, war

xebbaren uȓa ḏ ijjen ḏi ȓyamaṯ nni zi can ȓḥajeṯ zi min ẓrin.

Siḏna Ƹisa isgenfa ij n uḥenjir ḏayes ij n jjen
37Ṯiwecca nnes hwan-d zeg uḏrar, reḥḥben zzaysen ȓɣaci

aṭṭas.
38 Isɣuy ij n uryaz zi ȓɣaci, inna: "A lmuƹallim, tettareɣ-

cek aḏ texẓareḏ mmi ɣir wenni iy ɣari. 39 Iteȓqaf-iṯ ij n jjen,
isɣuyiw ḏeɣya, iserjjijay-iṯ, isufuɣ kuffu zeg uqemmum nnes,
war ḏas irexxu ḥetta xas isala. 40Ttareɣ imeḥḍaren nnec
ḥima azzayes sufɣen jjen, maca war zzayes uwin walu."
41Yarra xasen Ƹisa inna-asen: "A iwḏan n ȓweqṯ-a iy ḏi war

iǧi lʼiman. A yinni iffɣen abriḏ, mecḥaȓ iy kiwem ɣa qqimeɣ u
mecḥaȓ ḏawem ɣa ṣbareɣ? Ruḥ awi-d mmic ḏa."
42Wami d iqarreb uḥenjir nni ɣar Ƹisa, iṣerjjiji-ṯ jjen nni

aƹeffan iɣḍer-iṯ ɣar ṯmurṯ. Isbedd Ƹisa jjen nni aƹeffan, isgenfa
aḥenjir, yuci-ṯ i babas. 43Uca marra tƹejjben ḏi jjehḏ n Arebbi.
Wami tuɣa marra tƹejjben ḏi marra min igga Ƹisa, inna i

imeḥḍaren nnes: 44 "Ṣennṭeṯ mliḥ i wawaȓ-a: Aḏ itwaxḏeƹ
Mmis n bnaḏem i yiwḏan."
45Maca niṯni war fhimen awaȓ-a, iqseḥ xasen ḥima aḏ

fehmen, ggwḏen aṯ sseqsan x manaya.

Manwen ig iǧan ḏ ameqqran?
46Tmenɣan imeḥḍaren akeḏ wayawya ug iǧan ḏ ameqqran

ḏaysen. 47 Issen Ƹisa min iǧan ḏeg wuȓ nsen. Isqarreb-d ij
uḥenjir ibedd akiḏes.
48 Inna-asen: "Wen ɣa iqebȓen ƹlaḥsab nec can uḥenjir am

wa, ḏ nec ig iqbeȓ. Wen ḏayi ɣa iqebȓen, iqbeȓ wenni ḏayi-
d issekken. Minzi wenni zzaywem ḏ amezyan qaƹ, netta ḏ
ameqqran."
49 Inna-as Yuḥanna: "A lmuƹallim, neẓra ijjen isufuɣ ȓaryaḥ

s lḥikma nnec uca neccin nerzu aṯ nesbedd minzi war iggur
ca akiḏneɣ."
50 Inna-as Ƹisa: "War ṯ sbeddam ca minzi yinni maci ḍed

nwem, aqa-ṯen akiwem."



9.51–10.2 32

Ij n dcar n Samarya war iqebbeȓ Siḏna Ƹisa
51Wami d tuweḍ ȓweqṯ iy ḏi ɣa itwarfeƹ ɣar ujenna, igga aḏ

iraḥ ɣar Lquds. 52 Issekk arrusul qbeȓ iy ɣa iraḥ netta, ruḥen
uḏfen ɣar ij n dcar n Samarya ḥima aḏas swejḏen amcan.
53Maca Ayṯ-Samarya war ṯ qbiȓen ca minzi ssnen belli aḏ
iraḥ ɣar Lquds.
54Wami ẓrin manaya ṯnayen n imeḥḍaren nnes Yaƹqub ḏ

Yuḥanna nnan: "A Siḏi, ma ṯexseḏ a nȓaɣa ṯimessi aḏ tehwa
zeg ujenna ḥima aṯen ṯecc?"
55 Ixzar ɣarsen Ƹisa isbedd-iṯen. 56Uca ruḥen ɣar ij n dcar

nneɣnit.

Yinni ixsen aḏ ḏfaren Siḏna Ƹisa
57Wami gguren, inna-as ij n uryaz ḏeg ubriḏ: "Ac ḏfareɣ

mani ma ṯruḥeḏ."
58 Inna-as Ƹisa: "Uccanen ɣarsen ifran nsen, ijḍaḍ ɣarsen

ȓaƹwac nsen, maca Mmis n bnaḏem war ɣares bu can umcan
mani ɣa issummeṯ azeǧif nnes."
59 Inna-as i unneɣnit: "Ḏfar-ayi!"
Yarra xas: "A Siḏi, samḥ-ayi aḏ raḥeɣ aḏ neḍȓeɣ baba."
60 Inna-as Ƹisa: "Ejj yinni immuṯen aḏ neḍȓen imettinen

nsen. Cek ruḥ aḏ tbeccareḏ ȓmulk n Arebbi."
61 Inna-as ijjen nneɣnit: "Acek ḏfareɣ, a Siḏi, maca ejj-ayi

amezwaru aḏ msafaḍeɣ x familya inu."
62 Inna-as Ƹisa: "Wenni icerzen maca ixezzar ɣar ḏeffar war

isḏiheǧ aḏ yaḏef ḏi ȓmulk n Arebbi."

Siḏna Ƹisa issekk ṯnayen u sebƹin aḏ beccaren

10 1Umbaƹd i manaya ixḍar Siḏiṯneɣ ṯnayen u sebƹin
nneɣnit, issekk-iṯen ṯnayen ṯnayen, izwaren-as ɣar

mkuȓ ṯendint ḏ umcan igga aɣarsen iraḥ.
2 Inna-asen i imeḥḍaren nnes: "Ṯafeǧaḥṯ aṭṭas maca

icewwaren ḏrus iy ɣa ixeḏmen. Ttareṯ zi Bab n ṯfeǧaḥṯ aḏ irni

icewwaren. 3Ruḥem, akenniw ssekkeɣ amecnaw izmaren
jar wuccanen. 4War kiwem kessim ṯazeƹbuȓṯ, niɣ ḏ aqrab,
niɣ ḏ ṯisiȓa. War tseǧamem bu x wenni ɣa ṯafem ak ubriḏ.
5Axmi ɣa ṯaḏfem ɣar can ṯeddarṯ, inim ḏ amezwaru: Sȓam
x ṯeddarṯ-a. 6Meȓa ireḥḥeb zzaywem bab n ṯeddarṯ, uca
akiḏes tiȓi lbaraka nwem. Meȓa war zzaywem ireḥḥeb ca, war
ḏayes ṯɣimi lbaraka nwem. 7Qqimem ḏi ṯeddarṯ nni, ccem
swem zi min ɣarsen, minzi wenni itbeccaren isḏaheǧ macca.
War traḥem zi ṯeddarṯ ɣar ṯeddarṯ. 8Axmi ɣa ṯaḏfem can
ṯendint, meȓa reḥḥben zzaywem ayṯbab nnes, ccem s minzi
ḏawem ɣa ucen, 9 sgenfam imehȓac nsen inim-asen: Ȓmulk n
Arebbi yuḏes-d ɣarwem. 10Meȓa ṯuḏfem ɣar can ṯendint war
zzaywem reḥḥben ayṯbab nnes, ffɣem ɣar ibriḏen nnes inim:
11Uȓa ḏ ṯaƹejjact n ṯendint nwem ḏayneɣ iȓeṣqen ḏeg iḍaren
nneɣ at nemseḥ, maca ixeṣṣa-awem aḏ tessnem belli ȓmulk
n Arebbi yuḏes-d. 12Aḏawem iniɣ: Ḏi Yewm Lḥisab ḏ Lƹiqab
aḏ yiȓi lƹiqab n ṯendint nni ktar zi lƹiqab n ṯendint ṯaƹeffant n
Sadum.
13Ya ȓefḍiḥeṯ nnem ya ṯandint n Kurzin! Ya ȓefḍiḥeṯ nnem ya

ṯandint n Bayt Ṣayda!Maƹlik lmuƹjizaṯ-a twaggent ḏi ṯneddam
ṯiƹeffanin, ṯandint n Ṣur ḏ Ṣayda, iȓi tuben ayṯbab nsent
aṭṭas zeg wami, iȓi rḍen arruḍ n ḥeznan uca qqimen x yiɣeḏc
ḥima aḏ sbeyynen belli qqa tuben. 14Aqa ṯineddam ṯiƹeffanin,
ṯandint n Ṣur ḏ Ṣayda aḏ iȓint xir zzaykent ḏi Yewm Lḥisab
ḏ Lƹiqab. 15Y cem, a ṯandint n Kafernaḥum, ma tɣir-am aḏ
tgaƹƹḏeḏ ɣar ujenna? Lla, aḏ tehwiḏ ɣar Ljaḥim."
16 Inna Ƹisa i imeḥḍaren nnes: "Wenni itsȓan i wawaȓ nwem,

itesȓa-yayi i nec. Wenni war kenniw iqbiȓen war ḏayi iqbiȓ nec.
Wenni war ḏayi iqbiȓen war iqbiȓ wenni ḏayi-d issekken."

Ṯnayen u sebƹin ḏewwren-d farrḥen
17Ḏewren-d ṯnayen u sebƹin n imeḥḍaren farḥen, nnan i

Ƹisa: "A Siḏi, uȓa ḏ jnun teggen-aneɣ array s lḥikma nnec."
c10:13 Iɣeḏ qqaren-ṯ i ṯnifest.

18 Inna-asen: "Ẓriɣ Cciṭan iwḍa-d zeg ujenna amecnaw
ȓbarq. 19Aqa ticceɣ-awem jjehḏ iy zi ɣa ṯƹeffsem x ifiɣeran
ḏ ṯɣirḍemawin ḏ marra jjehḏ n ȓaƹḏu, war kenniw iḍarri ca.
20Bȓa ma ṯfarrḥem wami jnun teggen-awem array, maca
farḥem wami isemawen nwem urin zemmen ḏeg ujenna."
21Ḏi ȓweqṯ nni ifareḥ Ƹisa s Arruḥ iqedsen, inna: "Ḥemḏeɣ-

cek, a Baba, a Siḏi Arebbi n ujenna ḏ ṯmurṯ, minzi ṯesnuffreḏ
manaya x imiɣisen ḏ lƹulama, ṯseḍhareḏ-ṯ-id i iḥenjiren
imezyanen. Wah, a Baba, ȓaḥeqqac ammu iy twaȓiḏ ḥsen.
22Baba yuca-ayi-d kuȓci. Uȓa ḏ ijjen war issin min iƹnammis

menɣir babas, niɣ min iƹna babas menɣir mmis. Babas, aṯ
ssnen ɣir yinni umi ixes mmis aḏasen-ṯ-iḏ iseḍhar."
23 Ineqȓeb ɣar imeḥḍaren nnes inna-asen waḥeḏsen:

"Ssaƹḏ n wenni ɣa iẓren min ṯeẓrim! 24Minzi aḏawem iniɣ:
Aṭṭas n lʼanbiya ḏ izeǧiḏen rzun aḏ ẓren min twaȓam maca
war ṯ ẓrin ca, aḏ sȓen min ṯesȓim maca war ṯ sȓin ca."

Ij n uryaz zi Samarya itegg ȓxir
25 Ikkar ijjen zeg yinni itcerraḥen ccariƹa ḥima aṯ ijarreb,

inna-as i Ƹisa: "A lmuƹallim, min ɣa ggeɣ ḥima aɣari ṯiȓi ṯuḏarṯ
n ȓebda?"
26 Inna-as Ƹisa: "Min ṯeqqar ccariƹa? Min ḏac inḍharen

ḏayes?"
27 Ijaweb-iṯ, inna-as: "Aḏ texseḏ Siḏi Arebbi nnec s marra uȓ

nnec, s marra arruḥ nnec, s marra jjehḏ nnec, s marra ȓƹaqeȓ
nnec. Aḏ texseḏ ajjar nnec amecnaw ixef nnec."
28 Inna-as Ƹisa: "Ɣarek ȓḥaqq ḏi min ṯenniḏ; egg zzayes

ḥima aɣarec ṯiȓi ṯuḏarṯ."
29Maca wenni itcerraḥen ccariƹa irzu aḏ isbeyyen belli

iggur nican, uca isseqsa-ṯ: "Min iƹna wajjar inu?"
30 Ijaweb-iṯ Ƹisa, inna-as: "Ij n uṯarras ihwa zi Lquds iruḥ

ɣar Ariḥa, ffɣen-d akis ixewwanen, kksen-as arruḍ, uwṯin-
ṯ jjin-ṯ jar ȓmewṯ ḏ ṯuḏarṯ. 31 Iƹḏu ij n ȓefqih ḏeg ubriḏ nni,
iẓri-ṯ irweȓ zzayes. 32 Iƹḏu ssenni ij n crif ƹaweḏ zi Ayṯ-Lawi,

ixzar ḏayes irweȓ zzayes. 33Maca iƹḏu ssenni ijjen zi ṯmurṯ
n Samarya isafar. Wami ṯ iẓra iqqes-as. 34 Iqarreb ɣares iysi
zzect ḏ waman n uḍiȓ igga-as-ṯen x ijariḥen icedd-as-ṯen. Uca
isney-ṯ x uɣyuȓ nnes. Yiwi-ṯ ɣar ij n ṯeddarṯ n imsafaren, igga
ḏayes ȓxir. 35Ṯiwecca nnes iysi-d ṯnayen dinar yuca-as-ṯ i bab
n ṯeddarṯ n imsafaren inna-as: Thella ḏayes, cḥaȓ ma ṯṣerrfeḏ
nneḍni, xmi iy d ɣa ƹeqbeɣ aḏac-ṯen uceɣ. 36Mammec twariḏ
cek? Uw ig iǧan zi ṯȓaṯa-ya ḏ ajjar n uṯarras nni wikeḏ d ffɣen
ixewwanen?"
37 Inna-as wenni itcerraḥen ccariƹa: "Wenni ḏayes iggin

ȓxir."
Inna-as Ƹisa: "Ruḥ, egg manaya uȓa ḏ cek."

Marṯa ḏ Maryam
38Wami gguren, yuḏef Ƹisa ɣar ij n dcar, ṯreḥḥeb zzayes

ij n ṯemɣarṯ qqaren-as Marṯa ɣar ṯeddarṯ nnes. 39Ɣares ij n
učmas qqaren-as Maryam, ṯeqqim ɣar iḍaren n Siḏiṯneɣ tesȓa
i wawaȓ nnes.
40Marṯa ṯeȓha akeḏ waṭṭas n ȓxeḏmeṯ ḏi ṯeddarṯ, ṯbedd

ṯenna: "A Siḏi, ma war twiȓiḏ belli učma ṯejj-ayi xeddmeɣ
waḥḏi? Ini-yas ḥima aḏayi ṯƹawen!"
41 Inna-as Siḏiṯneɣ: "A Marṯa, a Marṯa, cem ḏayem amnus

u txeyyaqeḏ x waṭṭas n ṯmesȓayin. 42Bnaḏem iteḥḏaja ɣir ij n
ȓḥajeṯ. Maryam ṯixḍar min iṣebḥan, u war ḏas itmeysi ca."

Siḏna Ƹisa iseȓmaḏ imeḥḍaren nnes mamc ɣa ẓẓaǧen

11 1Ƹisa itẓaǧa ḏeg ij n umcan.
Wami ikemmeȓ ṯẓaǧiṯ, inna-as ijjen zeg imeḥḍaren

nnes: "A Siḏi, seȓmeḏ-aneɣ a neẓẓaǧ amecnaw mamc
iseȓmeḏ Yaḥya imeḥḍaren nnes."
2 Inna-asen: "Meȓmi ɣa ṯeẓẓaǧem, inim:
A Babaṯneɣ, ḏ ameqqran isem nnec.

Aḏ d yas ȓmulk nnec.
3Uc-aneɣ ȓebda aɣrum iy ɣa neḥḏaj.

4Ɣfar-aneɣ ȓmuƹṣiyaṯ,
minzi uȓa ḏ neccin nsemmeḥ i yinni iy kiḏneɣ ixḍan.

War ḏaneɣ tegg ca ḏi ȓemḥayen."
5 Inna-asen Ƹisa: "Ug iǧan zzaywem ɣares ameddukeȓ,

aɣares iraḥ ḏi ȓwesṭ n ǧiȓeṯ, aḏas yini: Ay ameddukeȓ inu, rḍeȓ-
ayi ṯȓaṯa n uɣrum, 6minzi ij n umeddukeȓ isafer ikka-d xafi, war
ɣari bu min ḏas ɣa uceɣ. 7Aṯ ijaweb zi ḏaxeȓ i ṯeddarṯ: War
ḏayi tseddaƹ ca! Ȓexxu ṯawwarṯ ṯbelleƹ, ṯarwa inu ṭṭṣen akiḏi,
war zemmreɣ aḏ kkareɣ aḏac uceɣ. 8Aḏawem iniɣ: Meȓa war
ikkir ca aḏas yuc minzi netta ḏ ameddukeȓ nnes, netta aḏ
ikkar minzi izaweg ḏayes aṭṭas aḏas yuc marra min iḥḏaj.
9Nec aḏawem iniɣ: Ttareṯ, aḏawem immuc. Rezzum, aḏ

tafem. Sqerqbem, aḏawem rezmen. 10Minzi marra wenni
ɣa ittaren aḏas immuc. Wenni ɣa irzun, aḏ yaf. Aḏ terzem
ṯewwarṯ i wen ɣa isqerqben. 11Meȓa can ijjen zzaywem ittar-
as mmis asȓem, ma aḏas yuc fiɣer ḏeg umcan n usȓem? Lla!
12Ma aḏas yuc babas ṯɣirḍent meȓa ittar-as mmis ṯamǧaȓṯ?
Lla! 13Meȓa kenniw ḏ iƹeffanen maca ṯessnem aḏ tucem i
ṯarwa nwem min iṣebḥan, Babaṯwem ig iǧan ḏeg ujenna aḏ
igg ktar; iticc Arruḥ iqedsen i yinni ḏas-ṯ ittaren."

Siḏna Ƹisa itwajah yinni iǧan ḍed nnes
14 Isufuɣ Ƹisa ij n jjen ḏ azeynun. Wami iffeɣ jjen nni issiweȓ

uryaz, qqimen tƹejjben ȓɣaci.

15Maca ȓebƹaḍ zzaysen nnan: "Netta isufuɣ jnun minzi
arrayes n jnun umi qqaren Bƹalzabul yuca-as jjehḏ-a."
16 Inneɣnit tettarren ij n lmuƹjiza zeg ujenna ḥima aṯ jarrben.
17 Issen min nwan, inna-asen: "Mkuȓ lmemlaka iy ḏi

tmenɣan ayṯbab nnes ijjen akeḏ unneɣnit aḏ tnehḏem. Mkuȓ
ṯaddarṯ iy ḏi tmenɣan ayṯbab nnes ijjen akeḏ unneɣnit aḏ
tewḍa. 18Meȓa Cciṭan iqeṭṭa x Cciṭan, mammec ɣa ṯegg aḏ
tdum lmemlaka nnes? Minzi ṯeqqarem sufuɣeɣ ȓaryaḥ s jjehḏ
n Bƹalzabul. 19Meȓa sufuɣeɣ ȓaryaḥ s jjehḏ n Bƹalzabul, inim-
ayi kenniw, mammec iwḏan nwem sufuɣen-ṯen uȓa ḏ niṯni?
Niṯni s yixef nsen tbeyyanen belli war ɣarwem bu ȓḥaqq ḏi
min ṯeqqarem. 20Nec, meȓa sufuɣeɣ ȓaryaḥ s jjehḏ n Arebbi,
aqa ȓmulk n Arebbi yusa-d aȓ ɣarwem.
21Meȓa aryaz ijehḏen wenni ɣar iǧa ȓesnaḥ iḥeṭṭa ṯaddarṯ

nnes, agȓa nnes itiȓi ḏi ȓaman. 22Maca meȓa ihjem xas wi xas
ijehḏen, aṯ iɣȓeb, aḏas ikkes marra ȓesnaḥ iy xef iƹewweȓ, aḏ
ifreq agȓa nnes."
23 "Wenni war kiḏi iǧin aqa-ṯ ḍed inu. Wenni war kiḏi

ismunan, netta itzeǧaƹ.
24Axmi ɣa iffeɣ jjen ḏ aƹeffan zi can bnaḏem, iggur ḏeg

imucan yuzɣen irezzu amcan mani ɣa ireyyeḥ. Meȓa war yufi
ca aḏ yini: Aḏ ḏewreɣ ɣar ṯeddarṯ inu iy zi ffɣeɣ. 25Aɣares
iḏweȓ at yaf ṯeƹḏeȓ, ṯenqa. 26Uca aḏ iraḥ, aḏ d yawi sebƹa n
jnun nneɣnit ḏ iƹeffanen ktar zzayes, aḏ ḏewȓen jmiƹ aḏayes
zeḏɣen. Ȓxeddnnit aḏ tiȓi lḥala n bnaḏem nni war ṯeḥȓi ktar
zeg umezwar."
27Wami tuɣa issawaȓ x manaya, ij n ṯemɣarṯ ṯesɣuy ḏi ȓwesṭ

n ȓɣaci, ṯenna-as: "Ssaƹḏ n ṯemɣarṯ nni cek d yurwen, ṯenni
iy c isuṭḍen."
28Maca netta inna: "Lla, ssaƹḏ n yinni itsȓan i wawaȓ n

Arebbi, tṭaƹan-as."

Yinni irezzun lmuƹjiza zi Siḏna Ƹisa
29Wami temzaḥamen ȓɣaci, ibḏa Ƹisa iqqar: "Iwḏan

iƹeffanen n ȓweqṯ-a tettaren lmuƹjiza, maca war ḏasen itmuci
ɣir wenni n nnabi Yunes. 30Mammec iǧa nnabi Yunes ḏ ij
n lƹalama i ayṯbab n ṯendint n Ninwa, ammu aḏ yiȓi ƹaweḏ
Mmis n bnaḏem ḏ ij n lƹalama i yiwḏan n ȓweqṯ-a. 31Yewm
Lḥisab ḏ Lƹiqab aḏ tekkar lmalika n ljanub akeḏ yiwḏan n
ȓweqṯ-a, axasen ṯceṯca, minzi ṯusa-d zi ṯmurṯ yugjen ḥima aḏ
tseȓ i lḥikma n Suliman. Ḏanita ijjen ḏ ameqqran zi Suliman.
32Yewm Lḥisab ḏ Lƹiqab aḏ d kkaren imezḏaɣ n ṯendint
n Ninwa akeḏ yiwḏan n ȓweqṯ-a, axasen ceṯcan, ȓaḥeqqac
ayṯbab n ṯendint n Ninwa tuben wami ṯen inha Yunes. Ḏanita
ijjen ḏ ameqqran zi Yunes.

Ṯfawṯ n ddat nettaṯ ḏ ṯiṭṭawin
33Uȓa ḏ ijjen ma itcaƹƹaȓ ȓqendiȓ ḥima aṯ isnuffer niɣ axas

iqȓeb can uṣenduq. Lƹaks, aṯ igg x ȓmarfaƹ ḥima aḏ yuc ṯfawṯ
x yinni iy d itaḏfen. 34Ṯiṭṭawin amecnaw ṯfawṯ i ṯuḏarṯ nnec,
meȓa ṯiṭṭawin nnec ṣeḥḥant, aḏ tiȓi ṯfawṯ ḏi marra ṯuḏarṯ nnec.
Meȓa ṯiṭṭawin nnec war ǧint ca mliḥ, marra ṯuḏarṯ nnec aḏ tiȓi
ḏi ṯaǧest. 35Ḥḍa ixef nnec, ḥima war iḏewweȓ nnur iy ḏayek
ḏ ṯaǧest. 36Meȓa marra ddat nnec ḏayes ṯfawṯ, war ḏayes bu
ṯaǧest, aḏ tceƹceƹ aṭṭas amecnaw tegg ṯfawṯ n ȓqendiȓ."

Ȓefḍiḥaṯ n ȓḥizeb n ifarrisiyen ḏ imseȓmaḏen n ccariƹa
37Wami issawaȓ, iƹreḍ-iṯ ijjen zi ȓḥizeb n ifarrisiyen ḥima

akis icc. Yuḏef iqqim. 38Uca iqqim ufarrisi itƹejjeb wami iẓra
Ƹisa war iṭehhar ca ixef nnes s usireḏ qbeȓ i macca.
39 Inna-as Siḏiṯneɣ: "Kenniw ifarrisiyen ṯsiriḏem ȓkas ḏ ṭṭebsi

s barra, maca kenniw ɣar ḏaxeȓ nwem iƹemmar s ṭmaƹ ḏ
ccerr. 40A yinni war ifhimen! Arebbi iggin ddat, ḏ netta ig
iggin min ḏayes ɣar ḏaxeȓ. 41Ṣedqemmin ɣarwem ɣar ḏaxeȓ,
marra aḏ iḏweȓ isireḏ i kenniw.

42Maca ya ȓefḍiḥeṯ nwem, a ȓḥizeb n ifarrisiyen! Ticcem
ȓaƹcur uȓa zi naƹnaƹ ḏ uwramd ḏ marra ȓaƹcub, war tehtimim
zi ȓḥaqq ḏ ȓemḥibbeṯ n Arebbi. Maca lla, ixeṣṣa-awem aḏ
tehtamem s manaya, bȓa ma tettum ȓaƹcur. 43Ya ȓefḍiḥeṯ
nwem, a ȓḥizeb n ifarrisiyen! Minzi texsem imucan imezwura
ḏi ṯemziḏawin, ƹaweḏ iteƹjib-awem aḏawem ggen sȓam
ḏi znaqi. 44Ya ȓefḍiḥeṯ nwem, kenniw amecnaw imeḍȓan
iweddaren, gguren xasen yiwḏan maca war ṯen ssinen."
45 Ijaweb-iṯ ijjen zeg yinni itcerraḥen ccariƹa, inna-as: "A

lmuƹallim, wami ṯeqqareḏ manaya aqa tzawareḏ-aneɣ uȓa ḏ
neccin!"
46 Inna: "Ya ȓefḍiḥeṯ nwem uȓa ḏ kenniw, a yinni itcerraḥen

ccariƹa, minzi tceddim ȓeḥmeȓ iḏeqȓen iqeṣḥen x yiwḏan
ḥima aṯ rbun, maca kenniw war tḥiḏim bu ȓeḥmeȓ nni uȓa
s ṭṭarf n uḍaḍ nwem. 47Ya ȓefḍiḥeṯ nwem, minzi kenniw
tarrim imeḍȓan n lʼanbiya ḏ imrabeḏen u ȓejḏuḏ nwem ḏ niṯni
iy ṯen inɣin. 48Tafqem akeḏ ȓejḏuḏ nwem, iƹjeb-awem min
xeḏmen. Minzi d niṯni ig inɣin lʼanbiya u kenniw tarrim imeḍȓan
nsen ḏ imrabeḏen. 49X manaya ƹaweḏ ṯeqqar lḥikma n
Arebbi: Aḏasen ssekkeɣ lʼanbiya ḏ arrusul, azzaysen nɣen,
axasen azzȓen, 50ḥima iwḏan n ȓweqṯ-a aḏ twaƹaqqben x
marra iḏammen iy yuzzȓen n lʼanbiya zeg wami ṯeǧa ddunect,
51 zeg iḏammen n Habil aȓ iḏammen n Zakariya iy inɣin jar
ȓmeḏbaḥ ḏ ṯemziḏa ṯameqqrant. Wah, aḏawem iniɣ: Marra
lƹiqab x manaya, ḏ iwḏan n ȓweqṯ-a iy xas ɣa itwaḥasben!
52Ya ȓefḍiḥeṯ nwem, a yinni itcerraḥen ccariƹa! Minzi ṯeysim
ȓmeftaḥ n ȓefhameṯ, kenniw war ṯuḏifem war ṯejjim uw iy ɣa
yaḏfen."
53Wami ssenni iffeɣ, rnin imseȓmaḏen n ccariƹa ḏ ȓḥizeb n

ifarrisiyen ƹiffen-ṯ ktar. Zi ssenni aȓ ṯsawent bḏan tseqsan-ṯ
ḏeg waṭṭas n ṯmesȓayin, 54 ḥeṭṭan-ṯ ḥima aḏ yini can wawaȓ
ḥima aḏ afen minzi ɣa ṯ ṭṭfen.

d11:42 Awram netta ḏ ij n nnuƹ n ȓaƹcub.

Ṯiggwḏi zi Arebbi

12 1Ȓxeddnnit munen ij n lƹadad ḏ ameqqran n yiwḏan, aȓ
wami ḏewȓen ƹeffsen ij x unneɣnit. Ḏ amezwaru inna-

asen i imeḥḍaren nnes: "Ḥḍam ixef nwem zi nnifaq n ȓḥizeb
n ifarrisiyen iy iǧan am untun.e 2Marra min itwasnuffren aḏ
itwafḍeḥ, marra min inuffren aḏ itwassen. 3X manaya, marra
min ṯennim ḏi ṯaǧest aḏas sȓen s uziȓ, marra min ṯennim s
ȓḥess ɣar ḏaxeȓ i ṯuḏrin, azzayes sɣuyen zi ṯzeqqa.
4Aḏawem iniɣ ay imeddukaȓ inu: War teggwḏem bu zeg

yinni ineqqen ddat, ȓaḥeqqac war ɣarsen min ɣa ggen ktar
zi manaya. 5Aḏawem iniɣ wi zi ɣa ṯeggwḏem: Ggwḏem zeg
wenni ɣa inɣen ddat nwem, umbaƹd ɣares min ɣa igg ktar;
at inḍar ḏi jahennama. Aḏawem iniɣ: Wah, wenni ggwḏem-
ṯ. 6Ma war tmenzin xemsa n zzawj s ṯnayen n duru? Wah,
maca Arebbi war itettu uȓa ḏ ijjen. 7Uȓa ḏ izuṭṭan iy ɣarwem
x uzeǧif iḥseb-iṯen Arebbi marra. War teggwḏem ca. Kenniw
ṯseggwam ktar zeg waṭṭas n izawjiwen.
8Aḏawem iniɣ: Wenni zzayi ɣa icehḏen zzaṯ i yiwḏan,

azzayes cehḏeɣ nec, Mmis n bnaḏem, zzaṯ i lmalaʼikaṯ n
Arebbi. 9Wenni ḏayi ɣa inkaren zzaṯ i yiwḏan, aṯ nkareɣ nec
zzaṯ i lmalaʼikaṯ n Arebbi. 10Wenni ɣa yinin can wawaȓ ḏ
aƹeffan x Mmis n bnaḏem aḏas iɣfar. Wenni ɣa yinin can
wawaȓ ḏ aƹeffan x Arruḥ iqedsen war ḏas iɣeffar ca.
11Axmi kenniw ɣa awin ɣar ṯemziḏawin n wuḏayen ḏ

ȓḥukkam ḏ imxazniyen, war tfekkarem ca mammec ɣa
ṯdafƹem x yixef nwem niɣ min ɣa ṯinim, 12minzi Arruḥ iqedsen
aḏawem-d iseḍhar ḏi ṯsaƹat nni min ɣa ṯinim."

Ȓmaƹna n ttajar ḏ afɣuȓ
13 Inna-as ij n uryaz zi ȓɣaci: "A lmuƹallim, ini-yas i wuma

ḥima akiḏi ifreq ȓwarṯ."

e12:1 Antun netta amṯun.

14 Inna-as: "Ay aryaz, wi ḏayi iggin xawem ḏ ȓqaḍi niɣ
ḏ wenni iferqen ȓwarṯ?" 15 Inna-asen: "Ḥḍam ixef nwem,
beƹƹḏeṯ x ṭmaƹ, minzi ṯuḏarṯ n bnaḏem war tiȓi s waṭṭas n
wagȓa."
16 Issiweȓ akiḏsen s ij n ȓmaƹna, inna: "Ij n bnaḏem ḏ ttajar

ṯamurṯ nnes ṯurew-as aṭṭas. 17 Inna ḏi nnefs nnes: War ɣari bu
amcan mani ɣa xemmȓeɣ ȓɣiǧeṯ-a, min ɣa ggeɣ? 18Uca Inna:
Aḏ heḏmeɣ ixezzanen inu, aḏ bniɣ inneɣnit ḏ imeqqranen
xasen, aḏaysen xemmȓeɣ marra ȓɣiǧeṯ ḏ arzeq inu. 19 Inna
ḏi nnefs nnes: Ṣafi, ɣari aṭṭas n ȓxir iy ḏi ɣa iqidden i waṭṭas n
iseggwusa, aḏ reyyḥeɣ aḏ cceɣ aḏ sweɣ aḏ farḥeɣ! 20 Inna-
as Arebbi: Ay afɣuȓ! Ḏi ǧiȓeṯ-a aḏ ysiɣ buḥbeȓ nnec. Umi
ṯsewjaḏeḏ manaya? 21Wenni ijemmƹen i yixef nnes war iǧi
bu ḏ ttajar ɣar Arebbi."

War kessim bu umnus
22 Inna i imeḥḍaren nnes: "X manaya, aḏawem iniɣ: War

kessim bu umnus i ṯuḏarṯ nwem ƹlaḥsab min ɣa ṯeccem
niɣ ḏeg warruḍ iy ɣa ṯeḥḏajem i ddat nwem. 23Minzi ṯuḏarṯ
tseggwa ktar zi macca, ddat tseggwa ktar zeg warruḍ.
24Xzarem ɣar ibaɣeriwen. War zerrƹen, war mejjaren. War
ɣarsen ṯiserfin uȓa ḏ mani ɣa xemmȓen. Ḏ Arebbi iy ḏasen
iticcen aḏ ccen. Kenniw, ma war tseggwim ktar zeg yijḍaḍ?
25Ug izemmren zzaywem aḏ irni s umnus nnes ɣir ṯsaƹat
ḏi ȓƹumur nnes? 26Meȓa war ṯzemmrem uȓa i min iǧan ḏ
amezyan, mayemmi ṯkessim amnus i can nneɣnit?
27Xzarem mammec imɣar nwar ḏi ȓexȓa; war ixeddem war

itxeyyiḍ. Aḏawem iniɣ: Uȓa ḏ azeǧiḏ Suliman, marra min
ɣares ḏ agȓa, amenni ƹemmarṣ war ɣares arruḍ ḏ aṣebḥan
amecnaw ij n nwar. 28Meȓa Arebbi iticc arruḍ i arbiƹ n ȓexȓa
ig iǧan nhara aḏ iḥareq ṯiwecca, kenniw akiḏwem igg ktar.
Lʼiman nwem ḏ uqlil. 29War rezzum min ɣa ṯeccem niɣ
min ɣa ṯeswem. War kessim bu umnus. 30Marra manaya
rezzun-ṯ ȓegnus n ddunect-a, maca Babaṯwem issen belli

ṯeḥḏajem ṯimesȓayin-a. 31Meȓa ṯrezzum ȓmulk n Arebbi,
aḏawem twarnint ṯimesȓayin-a. 32War teggwḏem ca a ṯḥimerṯ
inu ṯamezyant, minzi irḍa Babaṯwem aḏawem yuc ȓmulk
nnes.
33Zenzem agȓa nwem, ṣedqem-ṯ. Ggem ṯizeƹbuȓin n

tmenyaṯ iy war ifennin niṯenti ḏ ij n ȓkenz ḏeg ujenna iy war
iqeṭṭin. War itiḏef ḏinni uceffar, lla ḏ ṯzura itḍeyyaƹen. 34Mani
iǧa ȓkenz nwem, ḏinni ɣa yiȓi wuȓ nwem.

Iȓim ṯewjḏem xmi d ɣa iḏweȓ Siḏiṯwem
35 Iȓim ṯewjḏem geffḍem, aḏ iȓint ṯifawin nwem caƹƹȓent.

36 Iȓim amecnaw iwḏan iy trajan siḏiṯsen aḏ iḏweȓ zi ȓfarḥ.
Xmi d ɣa yas aḏ isqerqeb aḏas rezmen ḏeɣya. 37Ssaƹḏ n
ixeddamen nni meȓa yusa-d siḏiṯsen aṯen yaf ƹaḏ war ṭṭiṣen.
Aqa tesȓam ȓhaqq: Aḏ igeffeḍ siḏiṯsen, aṯen isɣim, aḏ ibḏa
itsexxar xasen. 38Ssaƹḏ n ixeddamen-a meȓa yusa-d yufi-
ṯen ammu qbeȓ ȓwesṭ n ǧiȓeṯ niɣ qbeȓ i ȓefjeȓ. 39 Ixeṣṣa-awem
aḏ tessnem manaya: Mȓi issen bab n ṯeddarṯ ṯsaƹat iy ḏi d ɣa
yas uceffar, iȓi war ṯ itijji aḏ d yaḏef ṯaddarṯ nnes. 40Sewjḏem
ixef nwem minzi Mmis n bnaḏem aḏ d yas ḏi ṯsaƹat iy war
trijim."
41 Inna-as Buṭrus: "A Siḏi, ȓmaƹna-ya ṯeqqareḏ-ṯ ɣir i neccin

niɣ i marra iwḏan?"
42 Inna-as Siḏiṯneɣ: "Manwen iǧan ḏ aweqqaf ḏ amiɣis,

ḏayes ȓaman? Ḏ wenni ig itkellaf siḏes aḏasen yuc i
ixeddamen nnesmacca ḏi ȓweqṯ. 43Ssaƹḏ n uweqqaf nni, xmi
ɣa iḏweȓ siḏes itaf-iṯ ḏi ȓxeḏmeṯ nnes. 44Aqa tesȓam ȓḥaqq:
Aqa aweqqaf nni aḏ itwakellef x marra agȓa n siḏes. 45Maca
meȓa aweqqaf nni aḏ inwa belli siḏes aḏ iƹeṭṭeȓ war d itis ca,
aḏ ibḏa aḏ yuweṯ ixeddamen ḏ ṯxeddamin, aḏ icc aḏ isew aḏ
yiȓi ḏ askayri, 46 uca aḏ d yas siḏes n uweqqaf nni ḏeg ij n nhar
war ṯ inwi ca, ḏeg ij n ṯsaƹat war t issin, aṯ iqess ḏ iwezwizen,
aṯ ijj ḏeg umcan n yinni ḏi war iǧi lʼiman. 47Aweqqaf nni ig
issnen min ixes siḏes, war isewjiḏ ixef nnes, war itegg min

ixes siḏes, aḏ itwaƹaqqeb aṭṭas. 48Maca wenni war issinen
min ixes siḏes, waxxa isḏaheǧ aƹmuḏ x min itegg, maca
aḏ itwaƹaqqeb ḏrus. Marra wenni umi immuc aṭṭas, azzayes
ttaren aṭṭas. Wenni ig itwakellfen x ktar, azzayes ttaren ktar.

Iwḏan aḏ mesfraqen ḏi ȓesbab n Siḏna Ƹisa
49Usiɣ-d ḥima aḏ nḍareɣ ṯimessi x ṯmurṯ, mecḥaȓ xseɣ at

afeɣ ṯceƹƹeȓ! 50 Itxeṣṣa-ayi aḏ twaƹaddbeɣ. Mecḥaȓ xeyyqeɣ
aȓ ɣa ƹḏuɣ manaya. 51Ma tfekkarem belli usiɣ-d aḏ ggeɣ
ȓehna ḏi ddunect? Lla! Qqareɣ-awem usiɣ-d aḏ ggeɣ afreq.
52Ssa aȓ ṯsawent aḏ mesfraqen xemsa n yiwḏan ḏeg ij n
ṯeddarṯ: ṯȓaṯa aḏ menɣen akeḏ ṯnayen, ṯnayen aḏ menɣen
akeḏ ṯȓaṯa.

53Aḏ imneɣ babas akeḏ mmis,
ḏ mmis akeḏ babas,

ḏ yemmas akeḏ yeǧis,
ḏ yeǧis akeḏ yemmas,

ḏ lallas akeḏ ṯsȓiṯ nnes,
ḏ ṯasȓiṯ akeḏ lallas."

Lƹalamaṯ n zman-a
54 Inna ƹaweḏ i ȓɣaci: "Meȓa ṯeẓrim aseynu igaƹƹeḏ-d zi

ȓɣarb, aḏ tinim ḏeg umcan aḏ yuweṯ unẓar, uca aḏ yuweṯ.
55Meȓa iṣuḍ-d arriḥ n ljanub, aḏ tinim aḏ yiȓi ȓeḥmu aṭṭas, uca
ḏ manaya iy ɣa iȓin. 56A lmunafiqin! Lḥala n ujenna ḏ ṯmurṯ
ṯessnem at tcarrḥem. Mayemmi war ṯzemmrem aḏ tcarrḥem
zman-a ḏi neǧa?

Meṣȓaḥem akeḏ yiwḏan
57Mayemmi war ṯessinem ȓḥaqq s yixef nwem kenniw?

58Meȓa ithem-ic can ijjen uca uwin-ac-d lʼistidƹa, ƹḏeȓ akiḏes
ḏeɣya ḏeg ubriḏ, bac war c isiwwiḍ ɣar ȓqaḍi, ȓqaḍi ac yuc i
umxazni uca ac nḍaren ḏi ȓeḥbes. 59Aḏac iniɣ: War teffɣeḏ
ssenni aȓ ɣa ṯxeḍseḏ ṣuldi aneggaru."

Siḏna Ƹisa issawaȓ x ttuba

13 1Ḏi nhar nni usin-d can yiwḏan, xebbaren Ƹisa belli
wami ijaliliyen ɣarṣen i ḏbiḥaṯ nsen, yusa-d lḥakem

ḏ arumani Bilaṭus inɣi-ṯen, uca iḏammen nsen xellṭen akeḏ
iḏammen n ḏbiḥaṯ nsen.
2Yarra xasen Ƹisa, inna-asen: "Ma ṯḥesbem ȓmuƹṣiyaṯ n

ijaliliyen nni ktar zi ȓmuƹṣiyaṯ n marra ijaliliyen minzi ṯehwa-
d xasen ȓmuṣiba-ya? 3Aḏawem iniɣ, lla. Meȓa war tubem,
marra iḏwem aḏ temmṯem amecnaw niṯni. 4Ƹaweḏ, ṯmenṭac
nni iy xef d tewḍa ṣṣumƹeṯ ḏi Silwam ṯenɣi-ṯen, ma tɣir-
awem belli ggin dnub ktar zi marra iwḏan izeddɣen ḏi
Lquds? 5Aḏawem iniɣ, lla. Meȓa war tubem, marra iḏwem
aḏ temmṯem amecnaw niṯni."

Ȓmaƹna n ṯcejjarṯ n ṯazarṯ war itirwen
6 Issiweȓ s ȓmaƹna-ya: "Ij n uryaz ɣares ṯacejjarṯ n ṯazarṯ

ṯeẓẓu ḏi ȓƹarṣeṯ nnes, yusa-d azzayes ikkes ṯazarṯ war ḏayes
yufi walu. 7 Inna-as i ufeǧaḥ: Ṯeȓt snin nec taseɣ-d ɣar
ṯcejjarṯ-a ḥima aḏ kkseɣ ṯazarṯ war ḏayes tifeɣ walu. Qess-
it! Mayemmi t ɣa nejj aḏ tḍeyyeƹ ṯamurṯ? 8 Inna-as ufeǧaḥ:
A siḏi, ejj-it ȓƹam-a waha, ḥima at neqceɣ aḏas ggeɣ ȓeɣbar.
9Ya ima aḏ tegg ṯazarṯ ḏeg useggwas iy d yusin, meȓa walu
ṣafi at nqess."

Siḏna Ƹisa isgenfa aƹrur i ict n ṯemɣarṯ
10Ƹisa iseȓmaḏ ḏeg ij n ṯemziḏa n wuḏayen ḏi nhar n ssebṯ

n lƹibada. 11Ḏinni ij n ṯemɣarṯ ḏayes jjen, ṯehȓec ṯmenṭac
iseggwusa zeg wami. Ṯeqwes, war ṯzemmer aḏ tbedd nican.
12Wami t iẓra Ƹisa iȓaɣa-d xas, inna-as: "A ṯamɣarṯ,

ṯenfekkeḏ zi ȓehȓac nnem." 13 Isers xas ifassen nnes, u ḏi
ȓweqṯ nni ṯbedd nican, ṯeƹḍem Arebbi.
14Uca arrayes n ṯemziḏa nni iƹeṣṣeb akeḏ Ƹisa minzi

isgenfa ṯamɣarṯ nni ḏi nhar n lƹibada. Uca inna-asen i yiwḏan:

"Arebbi yuca sett-iyyam n ȓxeḏmeṯ, ḏaysen iy d ɣa tasem aḏ
tgenfim, war iǧi bu ḏi nhar n lƹibada."
15 Inna-as Siḏiṯneɣ: "A lmunafiqin, ma war ṯḍeǧqem ḏi nhar

n lƹibada ifunasen ḏ iɣyaȓ nwem zi ȓkuri ḥima aṯen ṯsesswem?
16Ṯamɣarṯ-a zi ddurriṯ n Brahim, icedd-it Cciṭan ṯmenṭac
iseggwusa, ma aḏas nerxu ḏi nhar n lƹibada, niɣ lla?" 17Wami
inna awaȓ-a, marra yinni akis itmenɣan seḏḥan, maca marra
ȓɣaci ifareḥ zi ȓexḏayem ṯimeqqranin iy itegg.

Siḏna Ƹisa issawaȓ x ȓmulk n Arebbi
18 Inna Ƹisa: "Min ḏi itcebbah ȓmulk n Arebbi? S minzi ɣa

ṯ cebbheɣ? 19Ȓmulk n Arebbi amecnaw ij n zzarriƹeṯ n ij n
nnuƹ n arbiƹ qqaren-as bugarḏar. Iysi-t ij n uṯarras iẓẓu-t ḏi
ȓƹarṣeṯ nnes. Ṯemɣar, ṯeḏweȓ ḏ ṯacejjarṯ ṯameqqrant, ijḍaḍ
teggen ḏayes ȓaƹwac."
20 Inna ƹaweḏ: "S minzi ɣa cebbheɣ ȓmulk n Arebbi?

21Netta amecnaw antun ṯeysi-ṯ ij n ṯemɣarṯ ṯeggwi-ṯ ḏi ȓmud
n waren aȓ wami antun nni isgaƹƹeḏ-iṯ marra."

Ṯawwarṯ n ṯuḏarṯ
22 Ikka x ṯneddam ḏ ȓedcur, iseȓmaḏ iggur ɣar Lquds.
23 Isseqsa-ṯ ij n uryaz: "A Siḏi, ma ḏrus iy ɣa iraḥen aȓ ṯuḏarṯ

n ȓebda?"
Ijaweb-iṯ Ƹisa: 24 "Ggem mamc ɣa ṯaḏfem zi ṯewwarṯ

iḥṣaren. Aḏawem iniɣ: Aṭṭas n yiwḏan aḏ rzun ḥima aḏ aḏfen
maca war zemmren. 25Xmi ɣa ikkar bab n ṯeddarṯ aḏ ibelleƹ
ṯawwarṯ, meȓa ṯeqqimem ɣar barra ṯesqerqubem ḏi ṯewwarṯ
ṯeqqarem: A siḏi, rzem-aneɣ! Aḏawem yini: War ssineɣ zi
manis kenniw! 26Ȓxeddnnit aḏ tebḏam aḏ tinim: Necca
neswa akic, ṯesȓemḏeḏ-aneɣ ḏi mani nzeddeɣ! 27Aḏawem
yini: War ssineɣ ca zi manis kenniw. Beƹƹḏem xafi a yinni
iteggen ccerr! 28Aȓ ḏinni iȓin imeṭṭawen ḏ uɣeẓẓaẓ n ṯeɣmas,
xmi ɣa ṯeẓrem Brahim ḏ Isḥaq ḏ Yaƹqub ḏ marra lʼanbiya ḏi
ȓmulk n Arebbi, maca kenniw uzzȓen xawem ɣar barra! 29Aḏ

d asen yiwḏan zi ccarq ḏ ȓɣarb, zi ccamal ḏ ljanub, aḏ qqimen
ɣar missa ḏi ȓmulk n Arebbi. 30 Ineggura aḏ iȓin ḏ imezwura,
ḏ imezwura aḏ iȓin ḏ ineggura."

Siḏna Ƹisa ixeyyeq x ṯendint n Lquds
31Ḏi nhar nni qarrben ȓebƹaḍ zi ȓḥizeb n ifarrisiyen ɣar Ƹisa,

nnan-as: "Ruḥ ssa, minzi Hirudus ixes ac ineɣ!"
32 Inna-asen: "Ruḥem inim-as i ucƹeb nni: Aqa sufuɣeɣ

jnun, sgenfiɣ iwḏan nhara ḏ ṯiwecca. Ḏi nhar wis ṯȓaṯa aḏ
kemmȓeɣ. 33Maca ixeṣṣa aḏ uyureɣ nhara ḏ ṯiwecca ḏ
farwecca, minzi war izemmer aḏ immeṯ can nnabi illa ḏi
Lquds.
34Ya Lquds, ya Lquds! Cem ig ineqqen lʼanbiya, ṯrejjmeḏ

yinni ɣarem d issekk Arebbi! Mecḥaȓ n ṯwaȓaṯin xseɣ aḏ
smuneɣ ṯarwa nnem amecnaw ṯyaziṭ xmi ṯḥebbeḍ x ifiǧusen
nnes, maca kenniw war ṯxisem. 35Ṯaddarṯ nwem aḏ texȓa!
Aḏawem iniɣ belli war ḏayi ṯeẓrem ḥetta nhar iy ɣa ṯinim:
Ssaƹḏ n wenni iy d yusin s lʼiḏen n Siḏi Arebbi."

Siḏna Ƹisa isgenfa ij n uryaz ihȓec ḏayes ṯuffet

14 1 Ij n nhar n ssebṯ n lƹibada, yuḏef Ƹisa ṯaddarṯ n
ijjen zeg imeqqranen n ȓḥizeb n ifarrisiyen ḥima aḏ icc

aɣrum, uca tlaḥaḍen xas. 2Dinni zzaṯes ij n uryaz ihȓec, ḏayes
ṯuffet.
3 Inna Ƹisa i yinni itcerraḥen ccariƹa ḏ yinni zi ȓḥizeb n

ifarrisiyen: "Ma ḥalal aḏ twasgenfan iwḏan ḏi nhar n lƹibada,
niɣ lla?" 4Sqaren. Uca Ƹisa isqarreb-iṯ-id ɣares, isgenfa-ṯ,
inna-as ruḥ.
5 Inna-asen: "Manwen zzaywem meȓa iwḍa mmis niɣ

uyenduz nnes ḏeg wanu ḏi nhar n lƹibada war ṯ-iḏ isiȓi ca
ḏeɣya?" 6Ugin aṯ jawben x manaya.

Ȓmaƹna n inewjiwen
7Ƹisa itwaȓa yinni itwaƹerḍen ḏinni ixḍaren imucan

imezwura ɣar missa, issiweȓ akiḏsen s ij n ȓmaƹna: 8 "Meȓa
iƹreḍ-ic can ijjen ɣar ij n ȓfarḥ, war tɣima ca ḏeg umcan
amezwaru. Imken ƹerḍen can ijjen ɣares lqima ktar zzayek,
9 aḏ d yas wenni iy xawem iƹerḍen, aḏac yini: Uc-as amcan
nnec i wa! Ȓxeddnnit aḏ tseḏḥiḏ, aḏ traḥeḏ ɣar umcan
aneggar. 10Maca meȓa ƹerḍen xak, ruḥ qqim ḏeg umcan
aneggaru. Meȓa yusa-d wenni iy c iƹerḍen, aḏac yini: Ay
ameddukeȓ, gaƹƹeḏ ḏiha. Ȓxeddnnit aḏ temɣareḏ ɣar marra
yinni itwaƹerḍen. 11Ȓaḥeqqac wenni isemɣaren ixef nnes aḏ
imzi. Wenni isemzayen ixef nnes aḏ imɣar."
12Uca inna Ƹisa i wenni iy ṯ iƹerḍen: "Meȓa ṯeggiḏ amecri

niɣ amensi, war ƹerreḍ ca x imeddukaȓ nnec niɣ ayṯmac, niɣ
familya nnec niɣ ḏ jjiran iǧan ḏ twajar, minzi meȓa ƹerḍen-
c uȓa ḏ niṯni, war ɣarek bu lʼajar x manaya. 13Meȓa ṯeggiḏ
zarrdeṯ, ƹreḍ x ȓmusakin ḏ inecrufen ḏ izeḥḥafen ḏ iḍarɣaȓen.
14Ssaƹḏ nnec ƹlaḥeqqac war ɣarsenminzi c ɣa xeǧṣen. Aḏac
itwaxȓef ḏi nhar xmi d ɣa kkaren yinni iǧan nican zi ȓmewṯ."

Ȓmaƹna n umensi ameqqran
15Wami ijjen zeg yinni itwaƹerḍen isȓa i wawaȓ nni, inna-as

i Ƹisa: "Ssaƹḏ n wenni ɣa iccen aɣrum ḏi ȓmulk n Arebbi!"
16 Inna-as: "Ij n uryaz igga ij n umensi ḏ ameqqran, iƹreḍ x

waṭṭas n yiwḏan. 17 Issekk axeddam nnes ḏi ȓweqṯ n umensi,
inna i yinni xef iƹreḍ: Araḥem-d, kuȓci iwjeḏ! 18Marra iḏsen
bḏan teggen ssabab ḥima war triḥen. Inna-as umezwaru:
Sɣiɣ ij n umarjeƹ, ixeṣṣa-ayi aḏ raḥeɣ aṯ ẓreɣ, samḥ-ayi.
19 Inna-as unneɣnit: Sɣiɣ xemsa n ṯyuya n ifunasen. Ȓexxu
aḏ raḥeɣ ḥima aṯen qeǧbeɣ, samḥ-ayi. 20 Inna-as unneɣnit:
Uwiɣ ij n ṯemɣarṯ, x manaya war zemmreɣ aḏ d aseɣ. 21 Iḏweȓ-
d uxeddam ɣar siḏes iƹaweḏ-as min iweqƹen. Ȓxeddnnit
iɣḍeb bab n ṯeddarṯ, inna-as i uxeddam nnes: Ffeɣ ḏeɣya ɣar

ccawariƹ ḏ znaqi, siḏef-d ȓmusakin ḏ inecrufen ḏ iḍarɣaȓen
ḏ izeḥḥafen. 22 Inna-as uxeddam: Ggiɣ min ḏayi ṯenniḏ, a
siḏi, maca imucan ƹaḏ qqimen xwan. 23 Inna-as siḏes: Ffeɣ
ɣar ibriḏen ḏ imesruqen, siḏef-d iwḏan zeyyer xasen ḥima
aḏ aḏfen ḥima aḏ tƹemmar ṯeddarṯ inu. 24Aḏawem iniɣ: War
itqisi amensi inu uȓa ḏ ijjen zeg yiwḏan nni xef ƹerḍeɣ!"

Ameḥḍar itxeṣṣa aḏ iḍeḥḥa s yixef nnes
25Ḏinni aṭṭas n ȓɣaci gguren akeḏ Ƹisa, ineqȓeb-d ɣarsen,

inna-asen: 26 "Meȓa can ijjen yusa-d ɣari bȓa aḏ iƹiff babas ḏ
yemmas ḏ ṯemɣarṯ nnes ḏ ṯarwa nnes ḏ ayṯmas ḏ swiṯmas,
u ḥetta ḏ ixef nnes, war izemmer aḏ yiȓi ḏ ameḥḍar inu.
27Wenni irezzun aḏayi iḏfar, maca itagi aḏ iysi ṣṣalib nnes
mix ɣa iƹeddeb, war izemmer aḏ yiȓi ḏ ameḥḍar inu.
28Meȓa can ijjen zzaywem ixes aḏ ibna can ṣṣumƹeṯ, ḏ

amezwaru itxeṣṣa aḏ igg ȓeḥsab mecḥaȓ minzi ɣa ṯenqam
ḥima aḏ ixzar ma at ikemmeȓ niɣ lla. 29Maci aḏ igg dsas war
izemmer at ikemmeȓ. Uca aḏ bḏan axas ḍeḥcen marra yinni
ḏayes ixezzaren. 30Aḏ inin: Aryaz-a ibḏa ibenna maca war
izemmer aḏ ikemmeȓ.
31Azeǧiḏ, meȓa iruḥ aḏ igg ȓḥarb akeḏ ij n uzeǧiḏ nneɣnit,

aḏ ixemmem ma aḏ irbeḥ s ƹecra aȓef n ȓƹaskar ȓƹaḏu nnes
mi ɣar iǧa ƹicrin aȓef. 32Meȓa war izemmer, aḏas issekk
nnuyab nnes maḥend ƹaḏ iggwej azzayes ttaren mamc ɣa
ƹeḏȓen jarasen.
33 Iƹni, war izemmer uȓa ḏ ijjen zzaywem aḏ yiȓi ḏ ameḥḍar

inu, illa meȓa ismeḥ ḏi marra min ɣares.
34Ȓemȓeḥ ḏ ij n ȓḥajeṯ ṯṣeǧaḥ, maca meȓa iruḥ-as lmaḏaq

nnes, mamc ḏas ɣa negg aḏas-ṯ-iḏ narr? 35War iṣeǧaḥ lla i
ṯmurṯ lla i ṯzewbayṯ, ataf ɣir neṭṭaren-ṯ. Ṣennṭeṯ mliḥ, a yinni
itsȓan."

Ȓmaƹna n yinni iḏewȓen ɣar ubriḏ

15 1Marra yinni ijemmƹen ḍḍariba ḏ yinni iƹṣan qarrben
ɣar Ƹisa ḥima aḏas sȓen. 2Ȓḥizeb n ifarrisiyen ḏ

imseȓmaḏen n ccariƹa ssawaȓen ḏayes x manaya, nnan:
"Aryaz-a itreḥḥab s yinni iƹṣan, itett akisen!"
3Uca issiweȓ akiḏsen s ȓmaƹna-ya: 4 "Meȓa ijjen zzaywem

ɣares miyya n iḥuȓiyen, uca iweddar-as ijjen zzaysen, aḏ ijj
tesƹa u tesƹin ḏi ȓexȓa aḏ iraḥ aḏ irzu x wenni iweddaren
aȓ ṯ ɣa yaf. 5Xmi ṯ ɣa yaf aṯ iysi x uɣiȓ nnes ifareḥ. 6Aḏ
iḏweȓ ɣar ṯeddarṯ nnes, aḏ d iȓaɣa x imeddukaȓ nnes ḏ jjiran
nnes aḏasen yini: Farḥem akiḏi, minzi ufiɣ aḥuȓi inu iy tuɣa
iweddaren! 7Aḏawem iniɣ: Aḏ farḥen ḏeg ujenna aṭṭas x yijjen
iy ɣa iḏewȓen ɣar ubriḏ ktar zi min ɣa farḥen x tesƹa u tesƹin
nni war ffiɣen ca abriḏ.
8Niɣ, meȓa can ṯemɣarṯ ɣares ƹecra n dinar uca iweddar-as

ij n dinar, aḏ tesreɣ ȓqendiȓ, aḏ tsekk ṯaddarṯ, aḏ terzu aṭṭas
x dinar nni aȓ ṯ ɣa ṯaf. 9Xmi ṯ ɣa ṯaf, aḏ tȓaɣa x ṯmeddukaȓ
nnes ḏ ṯajjarin nnes aḏasent ṯini: Farḥent akiḏi minzi ufiɣ dinar
iy tuɣa iweddaren! 10Aḏawem iniɣ: Ammu, ijjen meȓa iƹeṣṣa
uca itub, farḥent xas lmalaʼikaṯ n Arebbi."

Ȓmaƹna n uḥenjir iǧan ḏ amfelles
11Ƹisa inna ƹaweḏ: "Ij n uryaz ɣares ṯnayen n iḥenjiren.

12 Inna wenni amezyan i babas: A baba, uc-ayi ȓwarṯ inu. Uca
ifreq-asen agȓa nni. 13Umbaƹd cwit n wussan, ismun uḥenjir
nni amezyan marra min ɣares, iruḥ ɣar ij n ṯmurṯ ṯeggwej,
iḍeyyeƹ ḏinni tmenyaṯ nnes ḏi teflayes. 14Wami iḍeyyeƹ
marra agȓa nnes, iwqeƹ ḏi ṯmurṯ nni ij n jjuƹ ḏ ameqqran,
iḏweȓ war ɣares ca. 15Uca ibḏa ixeddem ɣar ij n uryaz zi
ṯmurṯ nni. Issekk-iṯ ḥima aḏ irwes iȓfan ḏeg imarjeƹiwen nnes.
16Ḏayes imezri aḏ ijjawen s iqaccwen n ṯsȓiɣwa iy tetten
yiȓfan, macawar ṯ iƹṯiq uȓa ḏ ijjen. 17 Ixemmemḏeg yixef nnes,
inna: Mecḥaȓ ixeddamen ɣar baba itceṭṭa xasen uɣrum. Nec

tmettiɣ ḏa s jjuƹ. 18Aḏ kkareɣ aḏ ḏewȓeɣ ɣar baba aḏas iniɣ:
A baba, ƹṣiɣ Siḏi Arebbi, ƹṣiɣ cek. 19Ȓexxu war sḏihǧeɣ aḏ
iȓiɣ ḏmmic, egg-ayi amecnaw axeddam nnec. 20 Ikkar iruḥ ɣar
babas. Iẓri-ṯ babas zi ȓaggwaj, iqqes-as, yuzzeȓ ɣares iḏerreƹ-
as, iseǧem-iṯ. 21 Inna-as mmis: A baba, ƹṣiɣ Siḏ Arebbi,
ƹṣiɣ cek. War sḏihǧeɣ aḏ iȓiɣ ƹaḏ ḏ mmic. 22 Inna babas i
ixeddamen nnes: Ḏeɣya! Awim-d čammiȓ aṣebḥan, rḍem-as-
ṯ, ggem-as ṯxaṯent ḏeg ufus nnes ḏ ṯsiȓa ḏeg iḍaren nnes.
23Awim-d ayenduz iṣeḥḥen ɣarṣem-as. A necc a nfareḥ,
24minzi mmi tuɣa immuṯ ȓexxu iddar. Tuɣa iweddar ȓexxu
itwaf. Uca farḥen.
25Mmis ameqqran iǧa ḏeg umarjeƹ. Wami d iḏweȓ, iqarreb-

d ɣar ṯeddarṯ isȓa i lmusiqa ḏ cḍiḥ. 26 Iȓaɣa-d x yijjen
zeg ixeddamen isseqsa-ṯ: Min iweqƹen? 27 Inna-as: Yusa-
d umac. Ȓexxu babac iɣareṣ i uyenduz iseḥḥen ȓaḥeqqac
ireḥḥeb zeg wumac wami d iḏweȓ s buḥbeȓ nnes. 28 Iɣḍeb,
war ixis aḏ yaḏef. Iffeɣ-d ɣares babas iterɣab-iṯ aḏ yaḏef.
29 Inna-as i babas: Xeḏmeɣ akiḏec marra iseggwusa-ya,
ȓebda tṭaƹaɣ-ac. Ƹemmarṣ war ḏayi ṯuciḏ uȓa ḏ iɣiyḏ ḥima aḏ
farḥeɣ akeḏ imeddukaȓ inu. 30Wami d yusammic-a ig iqarḍen
agȓa nnec ḏi lfasdaṯ, ṯɣarṣeḏ-as i uyenduz iṣeḥḥen! 31 Inna-as
babas: A mmi, cek aqa-cek akiḏi ȓebda, marra min ɣari nnec.
32Maca ixeṣṣa-aneɣ a nfareḥ a nezhu aṭṭas, minzi umac tuɣa
immuṯ ȓexxu iddar. Tuɣa iweddar ȓexxu itwaf."

Ȓmaƹna n uweqqaf ḏi iǧa lḥila

16 1 Inna ƹaweḏ i imeḥḍaren nnes: "Ij n uryaz ḏ ttajar,
ɣares aweqqaf, maca arrin xas ȓexbar belli aweqqaf

nni iḍeyyeƹ-as tmenyaṯ nnes. 2Uca iȓaɣa-d xas, inna-as: Min
xak tesȓiɣ? Uc-ayi ȓeḥsab iǧan jaraneɣ. Zi nhara aȓ ṯsawent
war ṯeqqimeḏ aḏ tiȓiḏ ḏ aweqqaf inu. 3 Inna uweqqaf ḏi nnefs
nnes: Min ɣa ggeɣ? Bab n ci aḏayi ikkes lwakala, u nec war
ḏayi bu jjehḏ aḏ neqceɣ, aḏ seḏḥiɣ aḏ ttareɣ. 4Uca inna:
Ssneɣmin ɣa ggeɣ.Waxxa ikkes-ayi lwakala, azzayi reḥḥben

yiwḏan ɣar ṯuḏrin nsen. 5Uca iȓaɣa-d i mkuȓ ijjen umi itars bab
n ci, inna i umezwaru: Mecḥaȓ ḏac itars bab n ci inu? 6 Inna-
as: Miyya n ṯbarmiȓin n zzect. Uca inna-as: Ysi-d ȓciɣeḏ kis
ṯeggiḏ, qqim ari ḏeɣya xemsin! 7Ƹaweḏ inna i unneɣnit: Y
cek, mecḥaȓ ḏac itars? Inna-as: Miyya n iqenḍaren n yirḍan.
Inna-as uweqqaf: Ysi-d ȓciɣeḏ kis ṯeggiḏ, ari ṯmanin! 8Uca
bab n ci ickar aweqqaf nnes ḏi iǧa lḥila x ȓefṭaneṯ nnes. Minzi
ṯarwa n zman-a ḏaysen ȓefṭaneṯ jarasen ktar zi ṯarwa n nnur.
9Ȓexxu nec aḏawem iniɣ: Ggem imeddukaȓ zi ȓewsex n

ddunect-a. Xmi ɣa iqḍa, aḏ twaqebȓem ḏi ṯuḏrin n ȓebda.
10Wenni ḏi iǧa ȓaman x ḏrus, ḏayes ȓaman x waṭṭas. Wenni
war ḏi iǧi ȓaman x ḏrus, war ḏayes bu ȓaman x waṭṭas. 11Meȓa
war ḏaywem bu ȓaman x ȓewsex n ddunect-a, wi ḏaywem ɣa
iggen ȓaman x tmesȓayin n ȓḥaqq? 12Meȓa war ḏaywem bu
ȓaman x min war iǧin bu nwem, wi ḏaywem ɣa yucen min
iǧan nwem? 13War izemmer can ijjen aḏ yiȓi ḏ axeddam ɣar
ṯnayen n siyaḏes, minzi ima aṯ iƹiff ijjen, unneɣnit aṯ ixes. Niɣ
aḏ iȓseq ḏeg ijjen, unneɣnit aṯ iḥeggar. Aḏ txeḏmem i Siḏi
Arebbi niɣ i ȓewsex n ddunect, maca war iǧi bu s ṯnayen."

Ccariƹa war tbeddiȓ
14Ȓḥizeb n ifarrisiyen, u niṯni zeg yinni itexsen tmenyaṯ,

wami tesȓan i marra manaya ḍeḥcen xas. 15 Inna-asen Ƹisa:
"Kenniw tarram ixef nwem ṯeǧam nican zzaṯ i yiwḏan, maca
Arebbi issen min iǧan ḏeg wuȓ nwem. Min itarran bnaḏem
ɣares lqima, netta ḏ aƹeffan aṭṭas ɣar Arebbi.
16Ccariƹa n Musa ḏ useȓmaḏ n lʼanbiya ǧan aȓ wami d yusa

Yaḥya. Zi ȓweqṯ n Yaḥya bḏan tbeccaren s ȓmulk n Arebbi, kuȓ
ijjen ibḏa itemḏeḥḥas mamc ɣa yaḏef. 17Maca isheȓ aḏ ikkes
ujenna ḏ ṯmurṯ, war ṯzemmer aḏ tekkes ij n ṯneqqiṭ zi ccariƹa.
18Marra wenni ɣa iǧfen i ṯemɣarṯ nnes, yiwi can icten nneɣnit,
izna. U marra wenni ɣa imeȓcen ak ṯenni iǧfen, izna."

Tajjer ḏ ȓmeskin umi qqaren Liƹazar
19Uca inna Ƹisa: "Ij n uryaz ḏ ttajar itareḍ arruḍ iɣȓan, mkuȓ

nhar itƹic ḏi niƹmeṯ, izehhu. 20Ƹaweḏ ij n ȓmeskin qqaren-as
Liƹazar, ḏayes aṭṭas n ṯḥebba, itmenḍar ɣar ṯewwarṯ n uryaz
iǧan ḏ ttajar. 21 Itcehha aḏ icc min iweṭṭan zi missa n ttajar.
Ƹaḏ ktar iqzinen tasen-d ȓessḥen-as ṯiḥebba nnes. 22 Immuṯ
ȓmeskin nni, ysint-ṯ lmalaʼikaṯ sersent-ṯ x ifadden n Brahim.
Ƹaweḏ immuṯ ttajar nḍȓen-ṯ. 23 Isiȓi ttajar ṯiṭṭawin nnes u netta
itƹeddab ḏi Ljaḥim, iẓra Brahim zi ȓaggwaj ḏ Liƹazar akiḏes.
24 Iȓaɣa-ṯ, inna: Rḥem-ayi, a baba Brahim, sekk Liƹazar ḥima
aḏ isuff ij n ṯicceṭ n uḍaḍ n ufus zeg waman, azzayes semḍeɣ
iȓes inu, minzi tƹeddabeɣ ḏi ṯmessi-ya.
25 Inna-as Brahim: Ƹqeȓ, a mmi inu, cek ṯeysiḏ ȓḥaqq nnec

zi ȓxir ḏi ṯuḏarṯ nnec, Liƹazar iƹic ḏi ȓƹaddab. Ȓexxu netta
aqa-ṯ ḏa mliḥ u cek aqa-cek ḏi ȓƹaddab. 26Ktar i marra
manaya, jaraneɣ ḏinni ij n ȓaǧeɣ yuǧeɣ. Meȓa can ijjen ssa
ixes aɣarwem d iƹḏu war izemmer. Niɣ meȓa ixes can ijjen
ssenni aɣarneɣ d iƹḏu war izemmer. 27 Inna ttajar: X manaya,
tettareɣ zzayek a baba Brahim, aḏ tessekkeḏ Liƹazar ɣar
ṯeddarṯ n baba. 28Minzi ɣari xemsa n ayṯma xseɣ aṯen iƹȓem
ḥima uȓa ḏ niṯni war tƹeddiben ca ḏeg umcan-a. 29 Inna-as
Brahim: Ɣarsen Musa ḏ lʼanbiya nneɣnit ixeṣṣa aḏasen sȓen.
30 Inna-as ttajar: Lla, a baba Brahim! Meȓa iruḥ ɣarsen can
ijjen zeg yinni immuṯen, aḏ tuben. 31 Inna-as Brahim: Meȓa
niṯni war tesȓin i Musa ḏ lʼanbiya, waxxa ikkar-d can ijjen zi
ȓmewṯ war ṯ timnen."

Lʼiman ḏ ȓmuƹṣiyeṯ

17 1 Inna Ƹisa i imeḥḍaren nnes: "Ȓebda tewqiƹent
ṯmesȓayin zi ɣa wḍan yiwḏan ḏi ȓmuƹṣiyeṯ, maca ya

ȓefḍiḥeṯ n bnaḏem itiȓi ḏ ȓesbab n bnaḏem nniḍen iweṭṭan
ḏi ȓmuƹṣiyeṯ. 2Meȓa cedden ij n uzru n ṯsirṯ ɣar yiri nnes

nḍaren-ṯ ḏi ȓebḥar, ḥsen zi meȓa yiwi ijjen zeg imezyanen-a
ɣar ȓmuƹṣiyeṯ.
3Ḥḍam ixef nwem. Meȓa ixḍa akic umac nha-ṯ. Meȓa itub

samḥ-as. 4Meȓa ixḍa akic sebƹa n ṯwaȓaṯin ḏi nhar, uca
iḏweȓ-d ɣarek sebƹa n ṯwaȓaṯin iqqar-ac nec tubeɣ, samḥ-as."
5Nnan arrusul i Siḏiṯneɣ: "Rni ḏayneɣ lʼiman."
6 Inna Siḏiṯneɣ: "Mȓi ḏaywem lʼiman ɣir anict ij n ṯḥebbuct

n bugarḏar, iȓi ṯennim i ṯcejjarṯ-a n ttuṯ: Qȓeƹ-d ixef nnem s
izewran ruḥ ẓẓu ixef nnem ḏi ȓebḥar, aḏawem ṯegg array."

Semzyem ixef nwem
7 "Meȓa can ijjen zzaywem ɣares axeddam itfeǧaḥ niɣ itrass

iḥuȓiyen, uca iƹqeb-d zeg umarjeƹ, ma aḏas ṯiniḏ: Qqim
ḏeɣya aḏ tecceḏ? Lla. 8Aḏas ṯiniḏ: Sewjeḏ-ayi min ɣa cceɣ.
Geffeḍ, sexxar xafi aȓ ɣa cceɣ aḏ sweɣ. Ƹaḏ iy ɣa ṯecceḏ aḏ
tesweḏ. 9Axeddam nni, ma ṯ ṯcekkareḏ meȓa igga-ac array?
Lla. 10Ammu, uȓa ḏ kenniw, meȓa ṯeggimmarra minzi ḏawem
weṣṣan, inim: Neccin ḏ ixeddamen war nneffeƹ, negga ɣir
min ixeṣṣa-aneɣ aṯ negg."

Siḏna Ƹisa isgenfa ƹecra n imehȓac ḏaysen jḏam
11Wami iggur ɣar Lquds, ikka x Samarya ḏ Ljalil. 12Yuḏef

ɣar ij n dcar meȓqen akis ƹecra n iryazen ḏaysen jḏam.
Bedden ɣar ȓaggwaj 13 tȓaɣan-as s jjehḏ, nnan: "A Ƹisa, a
lmuƹallim, rḥem-aneɣ!" 14 Ixzar ḏaysen inna-asen: "Ruḥem
ɣar ȓefquha ṯseḍharem-asen ixef nwem!" Wami ruḥen,
genfan ḏeg ubriḏ. 15 Ijjen zzaysen, wami iẓra belli igenfa,
iḏweȓ-d isemɣar Arebbi s jjehḏ. 16 Isejjeḏ ɣar iḍaren n Ƹisa
itcekkar-iṯ, u netta zi Samarya. 17 Inna Ƹisa: "Ma war genfan
ca s ƹecra iḏsen? Mani ǧan tesƹa nneɣnit? 18Ma aryaz-a
abarrani waha iy d iḏewȓen ḥima aḏ isemɣar Arebbi?" 19 Inna-
as: "Kkar, aḏ trewwḥeḏ. Lʼiman nnec isenjem-ic."

Ȓmulk n Arebbi
20Wami ṯ sseqsan yiwḏan zi ȓḥizeb n ifarrisiyen nnan-as

meȓmi d ɣa yas ȓmulk n Arebbi, inna-asen: "War d iḍehhar
ȓmulk n Arebbi xmi d ɣa yas. 21War ḏin ḥad aḏ yini: Xzarem,
netta aqa-ṯ ḏa, niɣ aqa-ṯ ḏiha! Minzi ȓmulk n Arebbi aqa-ṯ
ḏaywem."
22 Inna i imeḥḍaren nnes: "Aḏ d asen ȓyamaṯ aḏaysen

ṯrezzum aḏ teẓrem ijjen nhar zi nhuraṯ n Mmis n bnaḏem,
maca war ṯ teẓrem. 23Aḏawem inin: Netta aqa-ṯ ḏa, niɣ aqa-ṯ
ḏiha! Maca war ḏin triḥem, war ṯen teḏfirem. 24Ḏi nhar iy ḏi
d ɣa yas Mmis n bnaḏem aḏ yiȓi amecnaw assam itissiqen
ḏi ṭṭarf n ujenna, itegg ṯfawṯ ḏi ṭṭarf nneɣnit. 25Maca itxeṣṣa
amezwaru aḏ itwaƹeddeb aṭṭas, aṯ ƹiffen yiwḏan n ȓweqṯ-a.
26Amecnaw min iweqƹen ḏi ȓyamaṯ n Nuḥ, ammu iy ɣa

iweqƹen ḏi ȓyamaṯ nMmis n bnaḏem: 27 Iwḏan tetten, sessen,
meǧcen iryazen ḏ ṯemɣarin, aȓ nhar iy ḏi yuḏef Nuḥ ḏeg
uɣarrabu. Yusa-d ttufan, inɣi-ṯen marra iḏsen.
28Ƹaweḏ amecnaw min iwqeƹ ḏi ȓyamaṯ n Luṭ: Tuɣa iwḏan

tetten, sessen, ssaɣen, znuzan, teẓẓun, bennan. 29Maca
nhar iy ḏi iffeɣ Luṭ zi ṯendint n Sadum isehwa-d xasen Arebbi
ṯimessi ḏ izra isecmaḍen zeg ujenna, inɣi-ṯen marra iḏsen.
30Ammu iy ɣa iweqƹen ḏi nhar iy ḏi d ɣa iḍhar Mmis n
bnaḏem. 31Ḏi nhar nni, wenni iy ɣa yiȓin x ṯzeqqa nnes u
ȓeḥwayej aqa-ṯen ḏi ṯeddarṯ, ixeṣṣa war ihekkwi ɣar ṯeddarṯ
ḥima aḏ iysi ȓeḥwayej nnes. Ƹaweḏ wenni iǧan ḏeg umarjeƹ,
ixeṣṣa war idekkwiȓ ɣar ṯeddarṯ. 32Fekkarem ḏi min iweqƹen
i ṯemɣarṯ n Luṭ!f
33Wenni irezzun aḏ isenjem ȓaƹmar nnes aṯ ixser, wenni

ixesren ȓaƹmar nnes aṯ isenjem. 34Aḏawem iniɣ: Aḏ yiȓi ḏi

f17.32Wami Arebbi isufeɣ Luṭ ḏ ṯemɣarṯ nnes zi ṯendint ṯaƹeffant n Sadum,
iƹȓem-asen war xezzareṯ ca ɣar ḏeffar. Maca ṯamɣarṯ n Luṭ ṯeƹṣa Arebbi,
ṯexzar ɣar ḏeffar, ȓxeddnnit ṯeḏweȓ am uzru n ȓemȓeḥ... Xzar ḏi Imezwura
19:15-26.

ǧiȓeṯ nni ṯnayen ṭṭṣen ḏeg ij n ṯassuṯ, aḏ imeysi ijjen aḏ iqqim
unneɣnit. 35Aḏ iȓint ṯnayen n ṯemɣarin ḥarrint ṯiḥebba ḏi ṯsirṯ,
aḏ tmeysi icten aḏ teqqim ṯenneɣnit. [36Aḏ iȓin ṯnayen n
iryazen ḏeg umarjeƹ, aḏ imeysi ijjen aḏ iqqim unneɣnit."]
37Sseqsan-ṯ imeḥḍaren: "Mani, a Siḏi?"
Inna-asen: "Mani ɣa iȓin imurḍas, tmunen ḏinni ibaɣeriwen."

Ẓẓaǧeṯ aṭṭas

18 1 Issiweȓ akisen s ij n ȓmaƹna ḥima aḏ ssnen belli
itxeṣṣa aḏ ẓẓaǧen ȓebda war tiḥȓen. 2 Inna-asen: "Ḏeg

ij n ṯendint ij n ȓqaḍi war iteggweḏ bu Arebbi, war itweqqir bu
yiwḏan. 3Ḏinni ḏi ṯendint nni ij n ṯajjaȓṯ traḥ ɣares, teqqar-as:
Uc-ayi-d ȓḥaqq inu x wenni ḏayi iḍeȓmen! 4Aṭṭas zeg wami
itagi aḏ igg min ḏas tettar. Maca umbaƹd i manaya inna ḏi
nnefs nnes: Waxxa war teggwḏeɣ Arebbi, war tweqqireɣ bu
yiwḏan, 5 ṯajjaȓṯ-a ṯsiḥeȓ-ayi. Aḏas uceɣ ȓḥaqq ḥima war d tis
ṯwaȓa nneɣnit aḏayi ṯseddeƹ."
6 Inna-asen Siḏiṯneɣ Ƹisa: "Ṣennṭeṯ i min inna ȓqaḍi-ya

iḍeǧmen. 7Arebbi, ma war ḏasen iticc ȓḥaqq i yiwḏan nnes iy
ḏas itettaren ǧiȓeṯ ḏ nhar? Ma xasen iƹeṭṭeȓ war ḏasen istijib?
8Aḏawem iniɣ: Aḏasen yuc ȓḥaqq ḏeɣya. Innama, Mmis n
bnaḏem nhar iy ḏi ɣa d yas, ma aḏ yaf lʼiman ḏi ṯmurṯ?"

Ṯẓaǧiṯ n ṣṣaḥ
9 Issiweȓ s ȓmaƹna-ya akeḏ can yiwḏan tuɣa ḥasben ixef

nsen nican, tḥeggaren inneɣnit: 10 "Ij n nhar ruḥen ij n
ṯnayen n iryazen ɣar ṯemzida ṯameqqrant n wuḏayen ḥima
aḏ ẓẓaǧen. Ijjen zi ȓḥizeb n ifarrisiyen, unneɣnit ijemmeƹ
ḍḍariba. 11 Ibedd ufarrisi itẓaǧa ḏi nnefs nnes inna: Ya
Arebbi, tcekkareɣ-cek minzi war ǧiɣ am iwḏan nneɣnit iǧan ḏ
ixewwanen, ḏ yinni war iǧin bu nican, ḏ yinni izennan, niɣ am
wa ig ijemmƹen ḍḍariba! 12Tẓummiɣ yumayen ḏi ssimana,
tƹeccareɣ x marra min ɣari. 13Maca wenni ijemmƹen ḍḍariba
ibedd ɣar ȓaggwaj, war izƹim aḏ iysi ṯiṭṭawin nnes ɣar ujenna.

Iccaṯ ḏeg wuȓ nnes, inna: Ya Arebbi, rḥem-ayi minzi ƹṣiɣ!
14Aḏawem iniɣ: Wenni ijemmƹen ḍḍariba iḏweȓ ɣar ṯeddarṯ
nnes iqbeȓ-iṯ Arebbi, maca afarrisi nni lla. Minzi marra wenni
isemɣaren ixef nnes itemzi, wenni isemzayen ixef nnes
imeqqar."

Siḏna Ƹisa itbarek iḥenjiren imezyanen
15Uwin-d yiwḏan can iseyman ɣar Ƹisa ḥima aṯen iḥaḏa.

Wami ẓrin manaya imeḥḍaren nnes ƹarrḏen-asen. 16Ƹisa
iȓaɣa-d xasen, inna: "Jjem iḥenjiren imezyanen aɣari d asen
war ḏasen tƹarraḏem ca, ȓaḥeqqac ȓmulk n Arebbi itiȓi ɣar
yinni amecnaw yina. 17Aqa tesȓam ȓḥaqq: Labud i bnaḏem
aḏ yamen ḏi ȓmulk n Arebbi mamc ḏayes itamen uḥenjir
amezyan. Meȓa lla, ƹemmarṣ aḏ yaḏef ȓmulk n Arebbi."

Aryaz iǧan ḏ ttajar
18 Isseqsa-ṯ ijjen zi lḥukkam n wuḏayen, inna-as: "A

lmuƹallim aṣebḥan, min ɣa ggeɣ ḥima aɣari ṯiȓi ṯuḏarṯ n
ȓebda?"
19 Inna-as Ƹisa: "Mayemmi ṯeqqareḏ nec ḏ aṣebḥan? War

iǧi ḥad ḏ aṣebḥan minɣir Arebbi waḥḏes. 20Ṯessneḏ ȓuṣiyaṯ:
War zenni, war neqq, war tacar, war cehheḏ bu zur, weqqar
babac ḏ yemmac."
21 Inna-as uryaz nni: "Zeg wami ǧiɣ ḏ amezyan tweqqareɣ

zi marra manaya."
22Wami isȓa Ƹisa awaȓ nnes, inna-as: "Ṯeqqim-ac ij n ȓḥajeṯ

war t teggiḏ. Zenz marra min ɣarek freq-iṯ x ȓmusakin. Uca
aɣarek yiȓi ȓkenz ḏeg ujenna, as-d aḏayi ṯedfareḏ." 23Wami
isȓa manaya ixeyyeq aṭṭas minzi netta iǧa ḏ ttajar. 24Wami ṯ
iẓra Ƹisa belli ixeyyeq, inna: "Mecḥaȓ iqseḥ x twajar ḥima aḏ
aḏfen ȓmulk n Arebbi. 25Qbeȓ iy ɣa yaḏef ij n ttajar ɣar ȓmulk
n Arebbi, qa aḏ yaḏef ij n uȓɣem zi ṯiṭṭ n ṯsinefṯ!"
26Nnan yinni tuɣa itsȓan: "Xyar, ug izemmren aḏ injem!?"

27 Ijaweb-iṯen Ƹisa: "Min war ḏas zemmren yiwḏan, aḏas
izmer Arebbi."
28 Inna-as Buṭrus: "Aqa neccin nesmeḥ ḏi kuȓci neḏfar-

icek!"
29 Ijaweb-iṯ Ƹisa: "Aqa tesȓam ȓḥaqq: Wen ɣa isemḥen ḏi

ṯeddarṯ nnes niɣ ḏi ṯemɣarṯ nnes niɣ ḏi ayṯmas niɣ ḏi babas ḏ
yemmas niɣ ḏi ṯarwa nnes ƹlaḥsab ȓmulk n Arebbi, 30aɣares
ṯiȓi ḏi ddunect-a ktar s waṭṭas. U ḏi ȓweqṯ iy d ɣa yasen aɣares
ṯiȓi ṯuḏarṯ n ȓebda."

Siḏna Ƹisa issawaȓ ƹaweḏ x ȓmewṯ nnes
31Yiwi ṯenƹac nni n imeḥḍaren, inna-asen: "Aqa netgaƹƹeḏ

ɣar Lquds, ḏinni iy ɣa ikemmeȓ marra min urin lʼanbiya x Mmis
n bnaḏem. 32Minzi aṯ sellmen i yinni war iǧin ḏ uḏayen, axas
ḍeḥcen, aṯ zawaren, axas ssusfen. 33Aṯ uwṯen s usɣun, aṯ
nɣen, ḏi nhar wis ṯeȓt-iyyam aḏ d ikkar zi ȓmewṯ."
34 Imeḥḍaren war fhimen walu zi manaya. Awaȓ-a tuɣa

iqseḥ xasen, war ssinen min xef issawaȓ.

Siḏna Ƹisa isgenfa ij uḍarɣaȓ ḏi Ariḥa
35Wami iqarreb Ƹisa ɣar ṯendint n Ariḥa, ḏinni ij n uḍarɣaȓ

iqqim ṭṭarf n ubriḏ itettar. 36Wami isȓa i ȓɣaci ƹeddun, isseqsa-
ṯen min iweqƹen? 37Nnan-as Ƹisa naṣiri iy ssa iƹeddun.
38Uca isɣuyiw, iqqar: "A Ƹisa, mmis n Ayṯ-Dawud, rḥem-
ayi!" 39Zeyyaren xas yinni igguren ḏeg umezwar ḥima aḏ
isqar, maca netta iqqim isɣuyiw ƹaḏ s jjehḏ: "A mmis n Ayṯ-
Dawud, rḥem-ayi!" 40 Ibedd Ƹisa yumar ḥima aḏas-ṯ-id awin.
Wami ɣares d iqarreb isseqsa-ṯ, 41 inna-as: "Min ṯexseḏ aḏac
ggeɣ?"
Ijaweb-iṯ: "A Siḏi, xseɣ aḏ twaȓiɣ."
42 Inna-as Ƹisa: "Twaȓa. Lʼiman nnec isgenfa-cek!" 43Ḏeg

umcan iḏweȓ itwaȓa, uca iḏfar Ƹisa u netta isemɣar Arebbi.
Wami marra ccaƹb iẓra min iweqƹen, ḥemḏen Arebbi.

Siḏna Ƹisa ḏi ṯeddarṯ n Zaki

19 1Yuḏef Ƹisa ɣar ṯendint n Ariḥa iggur ḏayes. 2Ḏinni
ij n uryaz ḏ ttajar zeg imeqqranen n yinni ijemmƹen

ḍḍariba qqaren-as Zaki. 3 Irezzu aḏ ixzar min iƹna Ƹisa maca
war izemmer, ƹlaḥeqqac ḏinni aṯṭas n ȓɣaci u netta ḏ aquḍaḍ.
4Yuzzeȓ ɣar zzaṯ, igaƹƹeḏ x ij n ṯcejjarṯ n ṯazarṯ n isemɣan
ḏeg ubriḏ nni manis d ɣa ikk Ƹisa ḥima aṯ iẓer. 5Wami yiweḍ
Ƹisa ɣar umcan nni, irfeƹ ṯiṭṭawin nnes iẓri-ṯ, inna-as: "Hwa-d
ḏeɣya, a Zaki, itxeṣṣa-ayi nhara aḏ raḥeɣ ɣar ṯeddarṯ nnec."
6 Ihwa-d ḏeɣya uca ireḥḥeb zzayes u ifareḥ.
7Wami marra ẓrin manaya, tgemgumen nnan: "Yuḏef aḏ

iqqim ḏi ṯeddarṯ n ij n uryaz ḏ lƹaṣi?"
8 Ibedd Zaki, inna i Siḏiṯneɣ: "A Siḏi, aḏ uceɣ azyen n wagȓa

inu i ȓmusakin. Meȓa cemṯeɣ can ijjen, aḏas rniɣ arbeƹa n
ṯseqqar."
9Uca inna-as Ƹisa: "Nhara ayṯbab n ṯeddarṯ-a nejmen,

minzi aṯarras-a uȓa ḏ netta zi ddurriṯ n Brahim. 10Mmis n
bnaḏem yusa-d ḥima aḏ irzu u aḏ isenjem yinni iweddaren."

Ȓmaƹna n ṯraṯa ixeddamen
11Wami tesȓan i manaya, issiweȓ akiḏsen Ƹisa s ij n ȓmaƹna

nneɣnit, ȓaḥeqqac yuḏes ɣar Lquds. Ƹaweḏ tɣir-asen ȓmulk n
Arebbi aḏ d iḍhar ȓxeddnnit. 12 Inna: "Ij n uryaz lʼaṣel nnes
zeg imeqqranen isafer zi ṯmurṯ nnes ɣar ij n ṯmurṯ ṯeggwej
ḥima aḏas ucen tesriḥ aḏ iḏweȓ aȓ ṯmurṯ nnes azzayes
iḥkem. 13 Iȓaɣa-d x ƹecra n ixeddamen nnes, yuca i mkuȓ
ijjen zzaysen ƹecra n ȓuznaṯ n nnuqarṯ uca inna-asen: Ggem
tijara zi tmenyaṯ-a aȓ d ɣa ḏewȓeɣ. 14Maca ccaƹb nnes ƹiffen-
ṯ, seḏfaren-as can nnuyab aȓ mani ɣa iraḥ, nnan: War nxis
aryaz-a aḏ yiȓi ḏ azeǧiḏ xaneɣ.
15Wami iḏweȓ ḏ azeǧiḏ, iƹqeb-d, yumar ḥima aḏas d awin

ixeddamen nni umi yuca tmenyaṯ, ḥima aḏ ixzar mecḥaȓ irbeḥ
mkuȓ ijjen zzaysen. 16Yusa-d uxeddam amezwaru inna: A

siḏi, ƹecra n ȓuznaṯ n nnuqarṯ nnec ṯerni kuȓ icten ƹecra n
ṯwaȓaṯin. 17 Inna-as: Ṯeggiḏ mliḥ, ay axeddam aṣebḥan! Cek
ḏayek ȓaman x ṯmesȓact ḏ ṯamezyant, ȓexxu aḏac uceɣ aḏ
tḥekmeḏ x ƹecra n ṯneddam. 18Yusa-d wis ṯnayen inna: A
siḏi, ƹecra n ȓuznaṯ n nnuqarṯ nnec ṯerni kuȓ icten xemsa
n ṯwaȓaṯin. 19 Inna-as i uxeddam-a ƹaweḏ: Aḏac uceɣ aḏ
tḥekmeḏ x xemsa n ṯneddam. 20Yusa-d wis ṯȓaṯa inna: A
siḏi, aqa-c ƹecra n ȓuznaṯ n nnuqarṯ nnec: Ggiɣ-ṯen ḏeg ij n
zzif, 21minzi ggwḏeɣ zzayek, u cek ḏ ij n bnaḏem ṯeqsḥeḏ.
Ṯkessiḏ min war ṯesrusiḏ, qa ṯmejjareḏ min war ṯzerƹeḏ.
22 Inna-as: Ƹlaḥsab min ṯenniḏ axak ḥekmeɣ, ay axeddam
aƹeffan. Ṯessneḏ belli nec ḏ ij n uryaz qesḥeɣ. Kessiɣ min
war srusiɣ, mejjareɣ min war zerrƹeɣ. 23Mayemmi war ṯejjiḏ
tmenyaṯ inu ɣar iṣarrafen, meȓmi ma usiɣ-d aḏ ysiɣ akiḏsent
ȓa ḏ ȓefḍeȓ?
24 Inna i yinni ḏinni iǧan: Kksem-as ƹecra n ȓuznaṯ n

nnuqarṯ, ucem-as-ṯent i wenni ɣar iǧa miyya n ȓuznaṯ n
nnuqarṯ. 25Nnan-as: Mayemmi, a siḏi? Ɣares miyya n ȓuznaṯ
n nnuqarṯ! 26 Inna-asen:Wah, aḏawem iniɣ:Wenni iǧan ɣares
itmerni-yas. Wen war ɣar iǧi ca, itmeysi-yas uȓa min ɣares.
27Maca ȓƹaḏyan inu, yinni tuɣa war ixisen axasen iȓiɣ ḏ
azeǧiḏ, awim-ṯen-d ḏa, nɣem-ṯen zzaṯi."

Siḏna Ƹisa itaḏaf x usnus ɣar ṯendint n Lquds
28Wami inna awaȓ-a, iggur u netta itgaƹƹeḏ ɣar Lquds.

29Wami iqarreb ɣar dcar n Bayt Faji ḏ Bayt Ƹanya, ɣar uḏrar
umi qqaren aḏrar n zzitun, issekk ṯnayen zeg imeḥḍaren
nnes, 30 inna-asen: "Ruḥem ɣar dcar iǧan zzaṯwem, xmi ɣa
ṯawḍem aȓ ḏinni ṯafem ij n usnus iqqen, war xas inyi uȓa ḏ
ijjen qbeȓ, fsim-as awim-ṯ-id. 31Meȓa isseqsa-kenniw can ijjen
inna-awem, mayemmi ḏas-ṯ fsim, inim-as, iḥḏaj-iṯ Siḏiṯneɣ."
32Ruḥen yinni itwasekken ufin mammec ḏasen inna

Ƹisa. 33Wami fessin i usnus nni, nnan-asen ayṯbab
nnes: "Mayemmi ṯfessim i usnus-a?" 34Nnan-asen: "Iḥḏaj-iṯ

Siḏiṯneɣ." 35Uwin-ṯ-iḏ ɣar Ƹisa, ggin xas izeǧuba nsen senyen
xas Ƹisa.
36Wami iggur, iwḏan ssun-as izeǧuba nsen ḏeg ubriḏ.

37Wami iqarreb ɣar ṯeksarṯ n ubriḏ zzaṯ i uḏrar n zzitun, bḏan
aṭṭas n imeḥḍaren farrḥen, ḥemmḏen Arebbi s jjehḏ x marra
lmuƹjizaṯ iy ẓrin. 38Qqaren: "Ssaƹḏ n uzeǧiḏ iy d yusin s lʼiḏen
n Siḏi Arebbi. Ȓehna ḏeg ujenna, lƹaḍama i Arebbi yuƹȓan!"
39Ȓebƹaḍ zi ȓḥizeb n ifarrisiyen iǧan ḏi ȓɣaci nnan-as: "A

lmuƹallim, nha imeḥḍaren nnec."
40 Inna-asen: "Aḏawem iniɣ: Meȓa sqaren niṯni, aḏ sɣuyen

yizra."
41Wami iqarreb ɣar Lquds, ixzar ɣar ṯendint uca itru xas.

42 Inna: "Maƹlik ṯessneḏ uȓa ḏ cem ḏi nhara abriḏ n ȓehna!
Maca ȓexxu inuffer x ṯiṭṭawin nnem. 43Aḏ d tas ij n ȓweqṯ
aḏam sennḍen ȓƹaḏyan nnem ij n ufrag, aḏam-d nnḍen, acem
zeyyaren zi mkuȓ jjiha. 44Acem sheḏmen cem ḏ ṯarwa nnem
iǧan ɣar ḏaxeȓ nnem. War ḏayem tejjin bu uzru x umas minzi
ifqeḏ-icem Arebbi u cem war ṯ tessineḏ."

Siḏna Ƹisa ḏi ṯemziḏa ṯameqqrant n wuḏayen
45Wami yuḏef ɣar ṯemziḏa ṯameqqrant n wuḏayen, ibḏa

itazzeȓ x yinni iznuzan ḏinni. 46 Inna-asen: "Lkitab iqqar:
Ṯaddarṯ inu aḏ tiȓi ṯeddarṯ n ṯẓaǧiṯ. Kenniw ṯarrim-teṯ ḏ ifri n
ixewwanen."
47Tuɣa iseȓmaḏ mkuȓ nhar ḏi ṯemziḏa ṯameqqrant. Arruyas

n ȓefquha ḏ imseȓmaḏen n ccariƹa ḏ imeqqranen n ccaƹb
rezzun aṯ nɣen. 48War ufin mammec ɣa ggen, minzi marra
ccaƹb tuɣa itsȓa-yas, iȓseq ḏayes.

Ssulṭa n Siḏna Ƹisa

20 1Ḏeg ij n nhar wami iseȓmaḏ iwḏan ḏi ṯemziḏa
ṯameqqrant n wuḏayen, itbeccar-iṯen, usin-d ɣares

arruyas n ȓefquha ḏ imseȓmaḏen n ccariƹa ḏ imeqqranen n

wuḏayen. 2Ssiwȓen akis, nnan-as: "Ini-yaneɣ: Man ssulṭa iy
zi teggeḏ manaya, niɣ wi ḏac yucin ssulṭa-ya?"
3 Ijaweb-iṯen, inna-asen: "Uȓa ḏ nec akenniw sseqsiɣ. Inim-

ayi: 4Ssulṭa n Yaḥya aḏ iṭehhar s waman, ma zi Arebbi niɣ
zeg yiwḏan?"
5Ssiwȓen jarasen, nnan: "Meȓa nenna-as zi Arebbi, aḏaneɣ

yini: Mayemmi war zzayes ṯuminem? 6Meȓa nenna-as zeg
yiwḏan, marra iwḏan aḏaneɣ rejmen minzi tamnen belli
Yaḥya ḏ nnabi." 7Uca nnan-as: "War nessin zi manis d ṯusa."
8 Inna-asen Ƹisa: "Iwa uȓa ḏ nec war ḏawem qqireɣ man

ssulṭa iy zi xeddmeɣ."

Ȓmaƹna n ixemmasen iy ḏi iǧa ccerr
9 Ibḏa issawaȓ s ȓmaƹna-ya akeḏ ccaƹb: "Ij n uryaz iẓẓu

aḍiȓ ḏeg ij n umarjeƹ nnes, igga ḏayes ixemmasen uca isafer
aṭṭas n ȓweqṯ. 10Wami d yiweḍ ȓweqṯ n uȓqeḍ n uḍiȓ, issekk
ij n uxeddam ɣar ixemmasen nni ḥima aḏas d ucen ȓḥaqq
nnes zeg uȓqeḍ n umarjeƹ uḍiȓ. Maca ixemmasen uwṯin-ṯ
uca ssekken-ṯ-id ixwa. 11Ƹaweḏ issekk ij n uxeddam nneɣnit,
uwṯin-ṯ ƹaweḏ uȓa ḏ netta, ƹedden xas uca ssekken-ṯ-id ixwa.
12Ƹaweḏ issekk wis ṯȓaṯa. Uȓa ḏ netta jarḥen-ṯ, uzzȓen xas.
13 Inna bab n umarjeƹ uḍiȓ: Min ɣa ggeɣ? Aḏasen ssekkeɣ

memmi iƹizzen imken aṯ ggwḏen. 14Wami ṯ ẓrin ixemmasen,
nnan i wayawya: Aqa wenni iy ɣa iwarṯen! Aṯ nneɣ, aḏ iḏweȓ
umarjeƹ uḍiȓ nneɣ! 15Nḍaren-ṯ barra i umarjeƹ uḍiȓ nɣin-ṯ.
Iwa, min ɣa igg bab n umarjeƹ uḍiȓ i ixemmasen nni? 16Aḏ d
yas aṯen ineɣ marra, aḏ yuc marjeƹ uḍiȓ nni i inneɣnit."
Wami sȓin i manaya, nnan: "Allah ister!"
17 Ixzar ɣarsen inna: "Min ixes aḏ yini wawaȓ-a yurin ḏi

lkitab?
Azru iy ƹiffen ibennayen,
aḏ yiȓi ḏeg umcan aṣebḥan ḏi ṯɣemmarṯ n dsas.
18Wenni ɣa iwḍan x uzru-ya aḏ irrez. Wenni xef ɣa iwḍa

uzru wa aḏ irbeẓ."

19Ḏi ȓweqṯ nni imseȓmaḏen n ccariƹa ḏ arruyas n ȓefquha
rezzun aṯ ṭṭfen, minzi ssnen belli issiweȓ s ȓmaƹna-ya xasen,
maca ggwḏen zeg yiwḏan.

Ḍḍariba n Qayṣar
20 Imseȓmaḏen n ccariƹa ḏ arruyas n ȓefquha ḥeṭṭan-ṯ.

Ssekken-as can yiwḏan sneƹmiȓen ǧan nican maca niṯni
ḏ ibergagen. Rzun aṯ ṭṭfen x can wawaȓ nnes, ḥima aṯ
sellmen i lḥakem ḏ ssulṭa nnes. 21Sseqsan-ṯ, nnan: "Nessen,
a lmuƹallim, belli ṯeqqareḏ ȓḥaqq, ṯseȓmaḏeḏ s ȓḥaqq. War
teggeḏ bu uḏemawen, ṯseȓmaḏeḏ s ȓḥaqq mammec ixes
Arebbi a nƹic. 22Ṯsemmeḥ ccariƹa nneɣ a nxeǧeṣ ḍḍariba
i uzeǧiḏ Qayṣar, niɣ lla?"
23 Issen Ƹisa ȓexḏaƹ nsen, inna-asen: 24 "Awim-d ij n

ṯpeyyast n nnuqarṯ. Uw t yiȓan tteṣwirṯ-a ḏ yisem-a iy ḏayes?"
Nnan-as: "Qa n Qayṣar."
25 Inna-asen Ƹisa: "Ucem-as i Qayṣar min iǧan n Qayṣar.

Ucem-as i Arebbi min iǧan n Arebbi." 26War zemmren niṯni
aḏ cemṯen Ƹisa zi can wawaȓ iy ɣa yini zzaṯ i ccaƹb. Tƹejjben
ḏeg ujawab nnes uca sqaren.

Siḏna Ƹisa itbeccar x ṯuḏarṯ n ȓebda
27Usin-d ɣar Ƹisa can yiwḏan zi ȓḥizeb n iṣadduqiyen (niṯni

qqaren belli iwḏan war d tnekkiren zi ȓmewṯ), sseqsan-ṯ,
28 nnan-as: "A Siḏi, yura-aneɣ Musa belli meȓa can uryaz
immuṯ, ijja ṯamɣarṯ maca war d ijji bu ṯarwa, at yawi uȓwes
nnes. Akis d ijj ṯarwa i wumas immuṯen. 29Tuɣa ḏin sebƹa
n wawmaṯen, imȓec umezwaru, immuṯ war d ijji bu ṯarwa.
30Yiwi-t wis ṯnayen, 31ḏ wis ṯȓaṯa, aȓ wis sebƹa. Mmuṯen,
war kis d jjin bu ddurriṯ. 32Aȓ uneggar uȓa ḏ ṯemɣarṯ ṯemmuṯ.
33Xmi d ɣa kkaren yinni immuṯen, umi ɣa ṯiȓi ṯemɣarṯ nni?
Ȓaḥeqqac ḏ ṯamɣarṯ nsen s sebƹa."
34 Inna-asen Ƹisa: "Ṯarwa n ddunect-a meǧcen, iryazen

ḏ ṯemɣarin. 35Maca yinni iḥaseb-iṯen Arebbi aɣarsen ṯiȓi

ṯuḏarṯ n ȓebda, aḏ d kkaren zi ȓmewṯ, niṯni war meǧcen
ca, iryazen ḏ ṯemɣarin. 36War zemmren aḏ mmṯen, niṯni
amecnaw lmalaʼikaṯ. Ƹaweḏ niṯni ḏ ṯarwa n Arebbi minzi
kkaren-d zi ȓmewṯ. 37Maca yinni immuṯen aḏ d kkaren zi
ȓmewṯ. Uȓa ḏ Musa isbeyyen-d manaya ḏi ȓqiṣa n ṯcejjarṯg
wami inna qa Siḏi Arebbi ḏ Arebbi n Brahim ḏ Arebbi n Isḥaq
ḏ Arebbi n Yaƹqub. 38Netta ḏ Arebbi n yinni iddaren maci n
yinni immuṯen, minzi marra ddaren ɣares."
39Nnan can imseȓmaḏen n ccariƹa: "A Siḏi, ṯenniḏ mliḥ!"

40War izƹim uȓa ḏ ijjen aṯ isseqsa x can iseqsiṯen nneɣnit.

Lmasiḥ netta ḏ Siḏes n Dawud
41 Inna-asen Ƹisa: "Mayemmi qqaren Lmasiḥ netta ḏ mmis

n Dawud? 42Minzi Dawud netta s yixef nnes inna ḏi lkitab n
Zzabur:
Inna-as Siḏi Arebbi i Siḏi,

Qqim-d x ufusi inu,
43 aȓ ɣa ggeɣ ȓƹaḏyan nnec
swadday i iḍaren nnec.

44Mammec ɣa yiȓi Lmasiḥ ḏ mmis d Dawud? Netta Dawud
iqqar-as i Lmasiḥ, A Siḏi."

g20.37 Siḏna Musa tuɣa irass ȓebhayem n uḏeggwaȓ nnes qqaren-as
Yaṯrun ḏ ȓefqih n Midyan. Ij n nhar indeh ȓebhayem ɣar ṣṣaḥra ḥetta aȓ
mani yiweḍ ɣar uḏrar n Arebbi umi qqaren Ḥurib. Ḏinni iy ḏas-d imeḍhar
lmalaʼika n Siḏi Arebbi ḏeg uceƹƹar n ṯmessi zi ȓwesṭ n ij n ṯcejjarṯ. Iẓra
Musa ṯacejjarṯ nni ṯreqq bȓa ma t tecc ṯmessi. Inna ḏi nnefs nnes: "Aḏ
raḥeɣ ḥima aḏ xzareɣ ṯamescȓact-a ig iseḏhacen. Mayemmi ṯacejjarṯ war
ṯḥarreq ca?" Wami iruḥ ḏinni bac aḏ ixzar, iẓri-ṯ Siḏi Arebbi ibarreḥ-as-d zi
ȓwesṭ n ṯcejjarṯ: "A Musa, a Musa." Inna-as: "Ha aqa-ayi." Inna-as Arebbi:
"War tqarreb ca ḏanita. Kkes ṯisiȓa zeg iḍaren nnec, ȓaḥeqqac amcan
ixef ṯbeddeḏ netta ḏ ij n ṯmurṯ muqeddas." Uca inna-as: "Nec ḏ Arebbi n
ȓejḏuḏ nnec, Arebbi n Brahim ḏ Isḥaq ḏ Yaƹqub." Ȓxeddnnit isiḏar Musa
aɣembub nnes iggweḏ aḏ iẓer Arebbi.

Lmunafiqin
45 Inna-asen i imeḥḍaren nnes u marra ccaƹb tesȓan i

manaya: 46 "Ḥḍam ixef nwem zeg imseȓmaḏen n ccariƹa.
Texsen aḏ uyuren s iseȓhamen. Texsen axasen seǧmen ḏi
ȓeswaq, aḏ qqimen ḏeg imucan imezwura ḏi ṯemziḏawin ḏ
ȓefruḥ. 47Tetten ṯajjaȓin. Seḍharen-d ixef nsen tẓaǧan aṭṭas
ḥima aḏ banen. Niṯni aḏ twaḥasben aṭṭas!"

Ṯajjaȓṯ ticc ṣṣaḏaqa ktar zi twajar

21 1 Ixzar Ƹisa uca iẓra belli twajar teggen ṣṣaḏaqa nsen
ḏi ṣṣenduq n ṯemziḏa ṯameqqrant n wuḏayen. 2Ƹaweḏ

iẓra ij n ṯajjaȓṯ ḏ ȓmeskina tegg ḏinni ṯnayen iṣuldan. 3 Inna:
"Aqa tesȓam ȓḥaqq: Ṯajjaȓṯ-a ḏ ȓmeskina ṯṣeddeq ktar zi kuȓci.
4Minzi niṯni marra ucin zi min xasen izayḏen ḏ agȓa. Nettaṯ,
waxxa ḏ ȓmeskina, ṯuca marra min ṯeƹȓem."

Lƹalamaṯ n ȓfana n ddunect
5Can yiwḏan ssawaȓen x ṯemziḏa ṯameqqrant qqaren ḏ

ṯasebḥant aṭṭas minzi ṯzewweq s uzru aṣebḥan u s ṣṣeḏqeṯ.
Inna Ƹisa: 6 "Ṯimesȓayin-a iy twaȓim aḏ d yas ij n nhar war ḏa
itɣimi uzru x unneɣnit. Marra aḏ inehḏem."
7Sseqsan-ṯ, nnan-as: "A lmuƹallim, meȓmi ɣa iwqeƹ

manaya? Man lƹalama iqqaren belli manaya ƹȓayen aḏ
iwqeƹ?"
8 Inna-asen: "Ḥḍam ixef nwem ḥima war kenniw ixeddeƹ

ḥad. Aṭṭas iy d ɣa yasen s yisem inu aḏ inin ḏ nec! Ƹaweḏ
aḏawem inin ȓweqṯ ṯiweḍ-d! Maca ixeṣṣa war ṯen teḏfirem.
9Xmi ɣa ṯesȓem x lḥuȓub ḏ lfitnaṯ war teggwḏem ca. Labuda
zi manaya amezwaru, maca ƹaḏ war ṯfenni ddunect." 10Uca
inna-asen: "Ȓgens aḏ ihjem x ȓgens, ḏ lmemlaka x lmemlaka.
11Aḏ iwqeƹ zzinzal ḏ ameqqran ḏeg waṭṭas n imucan. Aḏ yiȓi
jjuƹ ḏ ȓehȓacaṯ ḏ waṭṭas n ṯmesȓayin iseggwaḏen, ḏ lƹalamaṯ
ḏ ṯimeqqranin ḏeg ujenna. 12Qbeȓ i marra manaya, akenniw

ṭṭfen, akenniw ƹeddben, akenniw sellmen i ṯemziḏawin n
wuḏayen. Akenniw ḥebsen, akenniw jarren ɣar izeǧiḏen
ḏ lḥukkam ƹlaḥsab isem inu. 13Manaya aḏawem ṯiȓi ḏ ij
n fursa i chaḏeṯ. 14War kessiṯ bu umnus mammec ɣa
ṯdafƹem x yixef nwem. 15Aḏawem uceɣ awaȓen ḏ ȓefhameṯ
ḥima marra yinni kiḏwem itmenɣan war zmiren axawem
arren. 16Akenniw zzenzen lwalidin nwem ḏ ayṯmaṯwem ḏ
ȓeḥbab nwem ḏ imeddukaȓ nwem, aḏ nɣen ȓebƹaḍ zzaywem.
17Marra akenniw ƹiffen ƹlaḥsab isem inu. 18Waxxa amenni
war iweṭṭi uȓa ḏ ij n uzuṭṭu zeg uzeǧif nwem. 19Ṣbareṯ uca
aɣarwem ṯiȓi ṯuḏarṯ.

Lƹalamaṯ n uhḏam n Lquds
20Meȓa ṯeẓrim Lquds ḥeṣȓen-ṯ ȓƹaskar, ssnem belli ƹȓayen

aḏ inehḏem. 21Ȓxeddnnit ixeṣṣa yinni iǧan ḏi ṯmurṯ n
Yahuḏiya aḏ rewȓen ɣar iḏurar; ḏ yinni iǧan ḏi Lquds ixeṣṣa
azzayes rewȓen ɣar barra; ḏ yinni iǧan ḏeg imarjeƹiwen
ixeṣṣa war tiḏfen ɣar Lquds. 22Minzi ȓyamaṯ-a n uƹmuḏ,
aḏayes ikemmeȓ marra min yurin ḏi lkutub n lʼanbiya. 23Ya
tamara x ṯemɣarin iy ɣa yiȓin s uƹeddis ḏeg wussan nni, ḏ
ṯinni nneɣnit isuṭuḍen! Minzi aḏ yiȓi ḏi ṯmurṯ ij n uƹeddeb ḏ
ameqqran ḏ uɣḍab x ccaƹb-a. 24Aṯen nɣen s ȓesyuf, aṯen
awin ḏ imeḥbas ɣar marra ȓegnus. Uca yinni war iǧin ḏ
uḏayen aḏ heḏmen Lquds aȓ ɣa ifna zman nsen.
25Aḏ ḍharent lƹalamaṯ ḏi ṯfuct ḏ ṯziri ḏ yiṯran. Aḏ iȓin x

ṯmurṯ ȓegnus ḏaysen amnus minzi war fhimen sdaƹ n ȓmujaṯ
ḏ ȓebḥar. 26Aḏ sexfen yiwḏan s ṯiggwḏi ḏ umnus x min
itweqiƹen i ddunect minzi marra yinni ijehḏen ḏeg ujenna aṯen
isenhezz Arebbi. 27Ȓxeddnnit iy ɣa ẓren Mmis n bnaḏem xmi
d ɣa ihwa ḏeg useynu s lƹaḍama ḏ jjehḏ nnes imɣaren. 28Xmi
ɣa ibḏa aḏ iwqeƹ manaya, beddeṯ, sgaƹƹḏeṯ azeǧif nwem
minzi ƹȓayen aḏ tnejmem."

Ȓmaƹna n ṯcejjarṯ n ṯazarṯ
29 Issiweȓ akiḏsen s ij n ȓmaƹna: "Xzareṯ ɣar ṯcejjarṯ n ṯazarṯ

ḏ marra ȓcejjur. 30Ɣir aḏ ggent ṯifray, ṯessnem belli anebḏu
iqarreb-d. 31Amenni uȓa ḏ kenniw, xmi ɣa ṯeẓrem marra
manaya, ṯessnem belli aqa ȓmulk n Arebbi yuḏes-d. 32Aqa
tesȓam ȓḥaqq: War tmettin yiwḏan n ȓweqṯ-a aȓ ɣa iwqeƹ
marra manaya. 33Aḏ ikkes ujenna ḏ ṯmurṯ, maca awaȓ inu
war itekkes ƹemmarṣ.
34Ma ṯexsem aḏ teccem uȓ nwem? Ḥḍaṯ ixef nwem zi

lmaddla n ssekra ḏ waṭṭas n ccreb ḏ ȓehmum n ddunect. Qa
aḏ d yas nhar nni aneggaru ƹlaɣafla, 35 amecnaw ṯaxcefṯ. Aḏ
iṭṭef marra yinni iǧan x ṯmurṯ. 36Ḥḍaṯ, ẓẓaǧeṯ ḏi mkuȓ ȓweqṯ,
ḥima aḏ tzemrem aḏ tnejmem zi marra min ɣa iweqƹen, aḏ
tbeddem zzaṯ i Mmis n bnaḏem."

37Ḏi nhar Ƹisa iseȓmaḏ ḏi ṯemziḏa ṯameqqrant. S ǧiȓeṯ itraḥ
aḏ isens ḏeg uḏrar n zzitun. 38Marra iwḏan traḥen ɣares zic
ɣar ṯemziḏa ṯameqqrant ḥima aḏ sȓen i wawaȓ nnes.

Yahuḏa itafeq aḏ izzenz Siḏna Ƹisa

22 1 Iqarreb-d ȓƹid n ṯefḍirṯ umi qqaren Ȓƹiḏ Ameqqran n
wuḏayen. 2Arruyas n ȓefquha ḏ imseȓmaḏen n ccariƹa

rezzun mammec ɣa nɣen Ƹisa, maca teggwḏen zi ccaƹb.
3Yuḏef Cciṭan ḏeg wuȓ n Yahuḏa umi tȓaɣan Isxaryuṭi,

u netta zi ṯenƹac n arrusul. 4 Iruḥ, issiweȓ akeḏ arruyas n
ȓefquha ḏ imeqqranen n iƹessasen n ṯemziḏa ṯameqqrant n
wuḏayen x mamc ḏasen-ṯ ɣa isellem. 5Farḥen, tafqen aḏas
ucen ṯipeyyasin n nnuqarṯ. 6 Iwafaq, irezzu ɣir mammec iy ɣa
isellem Ƹisa bȓa ma d yarr ȓexbar ccaƹb.



67 22.7–23

Sewjḏen amensi n Ȓƹiḏ Ameqqran n wuḏayen
7Yiweḍ-d Ȓƹiḏ n Ṯefḍirṯ, ɣarṣen ḏayes izmaren. 8 Issekk

Ƹisa Buṭrus ḏ Yuḥanna, inna-asen: "Ruḥem, swejḏem-aneɣ
amensi n Ȓƹiḏ Ameqqran ḥima aṯ necc."
9Nnan-as: "Mani ṯexseḏ aṯ nsewjeḏ?"
10 Inna-asen: "Xmi ɣa ṯaḏfem ɣar ṯendint, akiwem imeȓqa ij n

uryaz iysi aqnuc n waman, ḏfarem-ṯ ɣar ṯeddarṯ iy ḏi ɣa yaḏef.
11 Inim-as i bab n ṯeddarṯ nni, qa inna-ac lmuƹallim: Mani iǧa
uxxam iy ḏi ɣa ƹeyyḏeɣ ak imeḥḍaren inu? 12Akenniw yawi
ɣar ij n ṯɣurfat ḏ ṯameqqrant ṯessu. Ḏinni iy ɣa ṯeswejḏem."
13Ruḥen, ufin nican amecnaw mamc ḏasen inna. Uca

swejḏen amensi n Ȓƹiḏ.

Amensi n Ȓƹiḏ
14Wami d tiweḍ ȓweqṯ, iqqim Ƹisa aḏ icc akeḏ arrusul nnes.

15 Inna-asen: "Mecḥaȓ nec trajiɣ akiwem munsweɣ ḏi Ȓƹiḏ
Ameqqran nhara qbeȓ iy ɣa twaƹeddbeɣ. 16Minzi aḏawem
iniɣ: Zi ssa aȓ ṯsawent war zzayes tetteɣ aȓ ɣa yiȓi ḏi ȓmulk
n Arebbi." 17 Iysi Ƹisa ȓkas ickar Arebbi, inna: "Ysim ȓkas-
a, ferqem-ṯ jarawem. 18Aḏawem iniɣ: Zi ssa aȓ ṯsawent war
sesseɣ zeg waman-a n uḍiȓ aȓ d ɣa yas ȓmulk n Arebbi." 19 Iysi
aɣrum, ickar Arebbi. Irza aɣrum nni yuca-asen-ṯ. Inna: "Wa ig
iǧan ḏ ddat inu iy ɣa immucen ƹlaḥsab kenniw. Ggeṯ manaya
ḥima aḏayi ṯfekkarem." 20Ƹaweḏ umbaƹd i umensi, iysi ȓkas
inna: "Ȓkas-a ḏ ȓƹaheḏ ḏ jḏiḏ iy kiḏwem teggeɣ s iḏammenh
inu aḏ azzȓen ƹlaḥsab kenniw.
21Aḏawem iniɣ: Wenni ḏayi ɣa izzenzen aqa-ṯ akiḏi ḏa x

missa. 22Mmis n bnaḏem aḏas iwqeƹ ƹlaḥsab mamc ḏas
yura Arebbi, maca ya ȓefḍiḥeṯ n wenni iy ṯ ɣa izzenzen."
23Bḏan imeḥḍaren ssawaȓen jarasen nnan wi zzayneɣ ɣa
iggen manaya?

h22:20 Iḏammen netta ddem.

Wig iǧan ḏ ameqqran?
24Menɣen ƹaweḏ akeḏ wayawya ƹlaḥsab wi zzaysen

itɣiȓan ḏ ameqqran. 25 Inna-asen Ƹisa: "Izeǧiḏen ḥekkmen x
ccaƹb nsen. Ȓḥukkam iteƹjib-asen aḏasen tȓaɣan a ssadat.
26Manaya itxeṣṣa war itiȓi jarawem. Lƹaks, ameqqran nwem
itxeṣṣa aḏ yiȓi am umezyan nwem, ḏ wenni iḥekkmen am
wenni ixeddmen. 27Ug imɣaren? Ma wen iqqimen aḏ icc,
ma wen iy xas itsexxaren? Ḏ wenni iqqimen aḏ icc. Aqa-ayi
akiḏwem nec amecnaw wenni itsexxaren. 28Ḏ kenniw iy kiḏi
iṣbaren ḏi ȓemḥayen inu. 29Am ḏayi yuca Baba ȓmulk, uȓa ḏ
nec aḏawem-ṯ uceɣ. 30Akiḏi ṯeqqimem aḏ teccem aḏ teswem
ḏi ȓmulk inu. Aḏ teqqimem x ȓƹarc ḥima aḏ tḥekmem x ṯenƹac
n ṯqebbaȓ n Ayṯ-Israʼil."

Buṭrus aḏ inkar Siḏna Ƹisa ṯȓaṯa n ṯwaȓaṯin
31 Inna-as Ƹisa: "Xzar, a Simƹan: Cciṭan irzu akenniw

iɣarbeȓ, amecnaw mamc itɣarbeȓ ufeǧaḥ ṯiḥebba n yirḏan.
32Ttareɣ akiḏec ɣar Siḏi Arebbi ḥima lʼiman nnec war
ineqqeṣ. Xmi aɣari ṯḏewȓeḏ, cejjeƹ ayṯmac."
33 Inna-as Buṭrus: "A Siḏi, aqa-ayi wejḏeɣ, meȓa ṯuḏfeḏ

ȓeḥbes, akic aḏfeɣ, meȓa ṯemmuṯeḏ, akic mmṯeɣ."
34 Inna-as Ƹisa: "Aḏac iniɣ, a Buṭrus: Qbeȓ iy ɣa idden

uyaziḍ ǧiȓeṯ-a, aḏayi ṯenkareḏ ṯȓaṯa n ṯwaȓaṯin war ḏayi
ṯessineḏ."
35Uca inna i imeḥḍaren nnes: "Wami kenniw ssekkeɣ bȓa

ṯazeƹbuȓṯ, bȓa aqrab, bȓa ṯisiȓa, ma ixeṣṣa-kenniw ca?"
Nnan: "Lla."
36 Inna-asen: "Ȓexxu wenni ɣar iǧa can ṯzeƹbuȓṯ niɣ can

uqrab aṯen iysi. Wenni war ɣar iǧi ca ssif, aḏ izzenz arruḍ
nnes aḏ iseɣ ssif. 37Aḏawem iniɣ: Labud aḏayi iwqeƹ min
yurin ḏi lkitab mani iqqar: Ḥesben-ṯ akeḏ lmujrimin. Min xafi
yurin aḏ iwqeƹ."
38Nnan-as: "Aqa ɣarneɣ ṯnayen n ȓesyuf, a Siḏi."

Inna-asen: "Ṣafi."

Siḏna Ƹisa itẓaǧa ḏeg uḏrar n zzitun
39 Iffeɣ, iruḥ am ȓebda ɣar uḏrar n zzitun, ḏfaren-ṯ ƹaweḏ

imeḥḍaren nnes. 40Wami yiweḍ ɣar umcan nni, inna-asen:
"Ẓẓaǧeṯ ḥima war tiḏfem ḏi ȓemḥayen." 41 Ibeƹƹeḏ xasen
cwayt, irkeƹ, itettar i Arebbi, 42 inna: "Meȓa imken, a Baba,
aḏ tesbeƹƹḏeḏ xafi ȓkas-a n ȓaƹḏab. Maci mamc xseɣ nec,
lla! Mamc ixes ȓxaḍar nnec cek." 43Uca ṯbedd-d ɣares ij
n lmalaʼika zeg ujenna ḥima aḏas ṯuc jjehḏ. 44 Izeyyar xas
ȓḥaȓ, iẓẓuǧ aṭṭas, ṯehwa-d zzayes ṯiḏi amecnaw ṯineqqiḍin
n iḏammen. 45Wami ikemmeȓ ṯẓaǧiṯ, iḏweȓ ɣar imeḥḍaren
nnes, yufi-ṯen ṭṭṣen s uxiyyeq. 46 Inna-asen: "Mayemmi
teṭṭṣem? Kkarem, ẓẓaǧeṯ ḥima war tiḏfem ḏi ȓemḥayen."

Uḏayen ḏ irumaniyen teṭṭfen Siḏna Ƹisa
47Ƹisa issawaȓ ƹaḏ wami d yiweḍ Yahuḏa, ijjen zi ṯenƹac

n arrusul nnes. Yiwi-d akis ȓɣaci, iqarreb ɣar Ƹisa ḥima
axas iseǧem x uɣembub. 48 Inna-as Ƹisa: "Ma s sȓam-
a iy zi ṯezzenzeḏ Mmis n bnaḏem, a Yahuḏa?" 49Wami
ẓrin imeḥḍaren manaya, nnan: "A Siḏi, ma a nuweṯ s
ssif?" 50Yuwṯa ijjen zzaysen ismeɣ n arrayes n ȓefquha,
iqess-as amezzuɣ afusi. 51 Inna Ƹisa: "Beddeṯ! Ṣafi!" Iḥaḏa
amezzuɣ n uryaz nni, isgenfa-ṯ. 52 Inna Ƹisa i arruyas n
ȓefquha ḏ imeqqranen n iƹessasen n ṯemziḏa ṯameqqrant ḏ
imeqqranen n wuḏayen iy ɣares d yusin: "Ma tɣir-awem nec ḏ
lmujrim wami teysim ȓesyuf ḏ idebbuzen ḥima aḏayi ṯeṭṭfem?
53Tuɣa ǧiɣ akiḏwem mkuȓ nhar ḏi ṯemzida ṯameqqrant, war
ḏayi ṯeṭṭifem. Maca ȓexxu ḏ ȓweqṯ nwem. Ȓexxu ḏ ssulṭa n
ṯaǧest."

Buṭrus inekkar Siḏna Ƹisa
54Ṭṭfen-ṯ, uwin-ṯ, siḏfen-ṯ ɣar ṯeddarṯ n arrayes n ȓefquha.

Buṭrus iḏfar-iṯ zi ȓaggwaj. 55Ceƹƹȓen ṯimessi ḏi ȓwesṭ n

ȓemraḥ n ṯeddarṯ. Qqimen ḏinni, iqqim Buṭrus akiḏsen.
56Ṯeẓri-ṯ ij n ṯxeddant iqqim zzaṯ i ṯmessi, ṯexzar ḏayes mliḥ,
ṯenna: "Uȓa ḏ wanita tuɣa iǧa akis."
57 Inkar-iṯ, inna: "A ṯamɣarṯ, war ṯ ssineɣ ca."
58Umbaƹd cwayt, iẓri-ṯ ij n uryaz inna: "Y cek zzaysen?"
Inna-as Buṭrus: "Ay aryaz, nec, lla!"
59Wami ṯeƹḏu can ṯsaƹat, inna-as ijjen nneɣnit u netta

mʼakked: "Ḏ ṣṣaḥ, uȓa ḏ wa tuɣa iǧa akis minzi uȓa ḏ netta
zi Ljalil."
60 Inna-as Buṭrus: "Ay aryaz, war ssineɣ minxef

ṯessawaȓeḏ!" Ȓxeddnni, wami issawaȓ, idden uyaziḍ.
61 Ineqȓeb Siḏiṯneɣ ixzar ɣar Buṭrus, uca ifekkar Buṭrus awaȓ
n Siḏiṯneɣ wami ḏas inna: Qbeȓ iy ɣa idden uyaziḍ aḏayi
ṯenkareḏ ṯȓaṯa n ṯwaȓaṯin. 62 Iffeɣ, itru aṭṭas.
63Bḏan yinni iḥeṭṭan Ƹisa ḍeḥcen xas, ccaṯen-ṯ. 64Ȓeḥḥfen-

as x uɣembub nnes, tseqsan-ṯ: "Iwa ḥaqq a nnabi, uw c
yuwṯin?" 65Rnin x manaya, zawaren-ṯ aṭṭas.

Siḏna Ƹisa zzaṯ i jmaƹeṯ n lḥukkam n wuḏayen
66Wami iṣbaḥ ȓḥaȓ, munen imeqqranen n wuḏayen ḏ

arruyas n ȓefquha ḏ imseȓmaḏen n ccariƹa. Ȓaɣan-d x Ƹisa
ɣar jmaƹeṯ n lḥukkam nsen. 67Nnan-as: "In-aneɣ, ma cek ḏ
Lmasiḥ?"
Inna-asen: "Meȓa nniɣ-awem-t, kenniw war ḏayi timnem.

68Meȓa sseqsiɣ-kenniw war ḏayi tjiwibem ca. 69Zi ssa aȓ
ṯsawent aḏ iqqim Mmis n bnaḏem x ufusi n jjehḏ n Arebbi."
70Nnan-as marra iḏsen: "Iwa cek ḏ mmis n Arebbi?"
Inna-asen: "Ṯeqqarem belli ḏ nec."
71Nnan: "Mayemmi ɣa neḥḏaj ƹaḏ can chaḏeṯ? Neccin

marra iḏneɣ nesȓa-yas min inna s uqemmum nnes."

Tawin Siḏna Ƹisa ɣar lḥakem Bilaṭus

23 1Kkaren marra iḏsen, uwin Ƹisa ɣar Bilaṭus. 2Bḏan
tceṯcan zzayes, nnan: "Nufi-ṯ itegg lbelbala ḏi ccaƹb.

Iqqar-asen: War ticceṯ bu ḍḍariba i Qayṣar. Iḥseb ixef nnes
netta ḏ Lmasiḥ ḏ azeǧiḏ."
3 Isseqsa-ṯ Bilaṭus, inna-as: "Ma cek ḏ azeǧiḏ n wuḏayen?"
Ijaweb-iṯ, inna: "Ṯenniḏ-t cek."
4 Inna Bilaṭus i arruyas n ȓefquha ḏ ȓɣaci: "War twiȓiɣ can

ttuhmeṯ ḏeg uṯarras-a."
5Maca tƹawaḏen xas aṭṭas n ṯwaȓaṯin, nnan-as: "Itegg ȓfitna

ḏi marra ṯamurṯ n Yahuḏiya s useȓmaḏ nnes. Ibḏa ḏi Ljalil,
ȓexxu yusa-d ɣarneɣ ḏa."
6Wami isȓa Bilaṭus belli nnan Ljalil, isseqsa: "Ma aryaz-a

zi Ljalil?" 7Wami isȓa belli Ƹisa zi manis iteḥkam Hirudus,
issekk-iṯ ɣar Hirudus iy iǧan uȓa ḏ netta ḏi ȓweqṯ nni ḏi Lquds.

Tawin Siḏna Ƹisa ɣar uzeǧiḏ Hirudus
8Wami iẓra Hirudus Ƹisa, ifareḥ aṭṭas. Ixes aṯ iẓer aṭṭas zeg

wami minzi isȓa xas. Itmenna aḏ igg Ƹisa can lmuƹjiza zzaṯes.
9 Isseqsa-ṯ aṭṭas. Ƹisa war xas yarri ca.
10Arruyas n ȓefquha ḏ imseȓmaḏen n ccariƹa bedden ḏinni,

ttahmen-ṯ aṭṭas.
11 Iḥeggar-iṯ Hirudus ḏ ȓƹaskar nnes, iḍḥec xas. Igga xas

aseȓham ḏ aṣebḥan, yarr-iṯ ɣar Bilaṭus. 12Qbeȓ, Bilaṭus ḏ
Hirudus tuɣa ḏin lƹadawa jarasen, maca ḏewȓen ḏ imeddukaȓ
ḏi nhar nni.

Lḥakem Bilaṭus irezzu aḏ irxu i Siḏna Ƹisa
13 Iȓaɣa-d Bilaṭus x arruyas n ȓefquha, ḏ lḥukkam n

wuḏayen, ḏ marra ccaƹb. 14 Inna-asen: "Kenniw ṯiwim-ayi-
d bnaḏem-a, ṯennim-ayi qa itegg ȓfitna jar yiwḏan. Nec
xemmmeɣ ḏi ṯmesȓact nnes zzaṯwem. War twiȓiɣ ḏeg uṯarras-
a bu can ttuhmeṯ ƹlaḥsab min tceṯcam. 15Uȓa ḏ Hirudus
war ḏayes yufi walu minzi yarra-aneɣ-ṯ-id. Xzareṯ, wanita war
iggi min xef isḏaheǧ ȓmewṯ. 16Aḏas uceɣ aƹmuḏ aḏas rxuɣ."
[17Bilaṭus iƹeffu ḏi mkuȓ Ȓƹiḏ Ameqqran x ij n umeḥbus aḏ
iffeɣ.]

18 Isɣuyiw marra ccaƹb, inna: "Ysi xaneɣ wanita. Rxu-
yaneɣ-d i Barabas." 19Barabas tuɣa ggin-ṯ ḏi ȓeḥbes ḏi
ssabab n ij n ȓfawḍa ṯewqaƹ ḏi ṯendint, ƹaweḏ x ij n ljarima n
ȓmewṯ. 20Bilaṭus ixes aḏ irxu i Ƹisa, issiweȓ akeḏ ccaƹb ṯwaȓa
nneɣnit.
21Sɣuyen, nnan-as: "Ṣelleb-iṯ! Ṣelleb-iṯ!"
22 Issiweȓ akiḏsen wis ṯeȓt marraṯ, inna: "Maɣar? Man

ljarima ig igga wanita? Nec war ḏayes ufiɣ bu ttuhmeṯ iy xef
isḏaheǧ ȓmewṯ. X manaya aḏas uceɣ aƹmuḏ uca aḏas rxuɣ."
23Maca snekkaren ṯɣuyyiṯ s jjehḏ ḥima aṯ iṣelleb. Ṯɣuyyiṯ
nsen ṯeqȓeb-as array. 24Bilaṭus igga s min xsen niṯni. 25 Irxu
i wenni iǧan ḏi ȓeḥbes x ȓesbab n ȓfawḍa ḏ ljarima n ȓmewṯ.
Isellem Ƹisa as ggen mamc xsen.

Tawin Siḏna Ƹisa aṯ ṣellben
26Wami ṯ uwin aṯ ṣellben, ṭṭfen ij n uryaz zi Lqurina qqaren-

as Simƹan, u netta tuɣa itas-d zi ȓkampu. Ggin xas ṣṣalib
bac aṯ irbu aḏ iḏfar Ƹisa. 27Ḏfaren-ṯ aṭṭas n ȓɣaci, ḏ ṯemɣarin
ḥeznent, trunt xas. 28 Ineqȓeb Ƹisa ɣarsent, inna-asent: "Ay
yessis n Lquds, war xafi trunt, maca runt x yixef ncent ḏ ṯarwa
ncent. 29Aḏ d tas ij n ȓweqṯ aḏayes inin: Ssaƹḏ n ṯinni war
zemmrent aḏ arwent ḏ ṯinni ƹemmarṣ war urwent niɣ suṭḍent.
30Aḏ bḏan aḏ inin i iḏurar, wḍam xaneɣ, i ṯeƹrurin, qbarent
xaneɣ. 31Meȓa ggin manaya i ṯcejjarṯ ḏ ṯazeyzawṯ, min ɣa
iweqƹen xmi ɣa ṯazeɣ?"
32Ƹaweḏ uwin-d ṯnayen nneɣnit ǧan ḏ lmujrimin akis

twanɣen.

Irumaniyen tṣellaben Siḏna Ƹisa x ṣṣalib
33Wami iwḍen ɣar umcan umi qqaren Jumjuma, ṣellben-

ṯ ḏinni akeḏ ṯnayen nni n lmujrimin, ijjen x ufusi, unneɣnit x
uẓeȓmaḍ nnes. 34 Inna Ƹisa: "A Baba, ɣfar-asen, war ssinen
min xeddmen." Ggin lqurƹa x warruḍ nnes ferqen-ṯ jarasen.

35 Iwḏan bedden ḏinni xezzaren, arruyas ḍeḥcen xas,
qqaren: "Isenjem inneɣnit, aḏ isenjem ixef nnes meȓa netta
ḏ Lmasiḥ iy ixḍar Arebbi." 36Ƹaweḏ uȓa ḏ ȓƹaskar ḍeḥcen
xas, qarrben ɣares, ucin-as aman uḍiȓ isemmamen. 37Nnan:
"Meȓa cek ḏ azeǧiḏ n wuḏayen, nejja ixef nnec." 38Ɣar uzeǧif
nnes ḏinni ij n ṯeȓwiḥet ṯura ḏayes: Wa ḏ azeǧiḏ n wuḏayen.
39 Ijjen zi lmujrimin iṣellben itzawar-iṯ, iqqar: "Cek ma ḏ

Lmasiḥ niɣ lla? Yallah, nejja ixef nnec, nejja-yaneɣ."
40 Inha-ṯ unneɣnit, inna-as: "Ma war teggwḏeḏ ca Arebbi?

Cek tƹeddabeḏ amecnaw netta. 41Neccin nesḏaheǧ minzi
netwaƹeddeb ƹlaḥsab min negga. Netta war iggi minxef."
42Uca inna-as: "A Ƹisa, ƹqeȓ xafi xmi d ɣa ṯaseḏ ɣar ȓmulk
nnec."
43 Inna-as Ƹisa: "Aqa tesȓiḏ ȓḥaqq: Aḏ tiȓiḏ ḏi jjenneṯ nhara

akiḏi."

Siḏna Ƹisa immuṯ
44Ɣar uzyen nhar, ṯehwa-d ṯaǧest x ṯmurṯ amen ṯekmeȓ aȓ

wami ḏ ṯȓaṯa uƹecci. 45Ṯfuct ṯeḏweȓ ḏ ṯaǧest, iqqarṣ arwaq
n ṯemziḏa ṯameqqrant n wuḏayen x ṯnayen. 46Ƹisa iȓaɣa s
jjehḏ, inna: "A Baba, g ifassen nnec sellmeɣ-ac buḥbeȓ inu."
Wami inna manaya, immuṯ. 47 Ij n uƹaskari ḏ ameqqran n
rrumanus iẓra min iweqƹen, isemɣar Arebbi, inna: "Ḏi lḥaqiqa
aṯarras-a iǧa nican." 48Marra iwḏan iy ḏin imunen, ẓrin min
iweqƹen, ƹeqben-d ccaṯen ḏeg wuȓ nsen. 49Marra imeddukaȓ
nnes ḏ ṯemɣarin iy ṯ iḏfaren zi Ljalil, bedden ɣar ȓaggwaj, ẓrin
manaya.

Neṭṭȓen Siḏna Ƹisa
50Ḏinni ij n uryaz qqaren-as Yusef zi jmaƹeṯ n lḥukkam n

wuḏayen, netta ḏ ij n uryaz iṣbaḥ, iǧa nican. 51War iqbiȓ min
xef ṯtafeq jmaƹeṯ nni ḏ min ṯexḏem. Netta zi dcar n Arimatya,
iǧan ḏi ṯmurṯ n Yahuḏa. Ƹaweḏ netta itreḥḥab ȓmulk n Arebbi.

52 Iruḥ ɣar Bilaṭus ittar-as ddat n Ƹisa. 53 Isehwa-t-id.i Ikeffen-
it s ȓecfen. Isers-it ḏeg ij n unḍeȓ iɣzin ḏeg uzru am yifri,
ƹemmarṣ war ḏinni inḍiȓ ḥad. 54Nhar nni sewjaḏen ḏayes i
nhar n ssebṯ n lƹibada minzi iqarreb-d. 55Ṯimɣarin iy d yusin
akeḏ Ƹisa zi Ljalil ḏfarent Yusef, ẓrint anḍeȓ ḏ mamc ḏayes
ggin ddat nnes. 56Ḏewȓent ɣar ṯeddarṯ, sewjaḏent lƹiṭer ḏ
waman n lwarḍ. Ḏi nhar n lƹibada qqiment reyyḥent ƹlaḥsab
ȓuṣiyeṯ n Tuwrat.

Siḏna Ƹisa ikkar-d zi ȓmewṯ

24 1Ḏi nhar amezwaru n ssimana, usint-id ɣar ṣbaḥ zic
ɣar yifri n unḍeȓ nni, uwint-id lƹiṭar iy swejḏent. 2Ufint

azru itwakkes x unḍeȓ. 3Uḏfent, war ufint ddat n Siḏiṯneɣ
Ƹisa. 4Wami niṯenti ḏehcent ḏi manaya, bedden-d ɣarsent
ṯnayen n iryazen ggin arruḍ itceƹciƹ. 5Ggwḏent ṯemɣarin nni
aṭṭas, siḏarent azeǧif nsent. Uca ṯnayen n iryazen nni nnan-
asent: "Mayemmi ṯrezzunt x wenni iddaren jar yinni immuṯen?
6Netta war ḏa iǧi ca, ikkar-d zi ȓmewṯ. Ma war ṯeƹqiȓent wami
kiwem issiweȓ u netta ƹaḏ ḏi Ljalil? 7 Inna-awem ixeṣṣa aḏ
itwasellemMmis n bnaḏem i yinni iƹṣan, aṯ ṣellben, aḏ d ikkar
ḏi nhar n wis ṯeȓt-yyam." 8Uca ƹeqȓent x wawaȓ nnes.
9Ḏewȓent-id zeg unḍeȓ, siwḍent ȓexbar-a marra ɣar ḥiṭac n

arrusul ḏ marra inneɣnit. 10Ṯinni isiwḍen ȓexbar-a ɣar arrusul,
niṯenti ḏ Maryam ṯamagdaliṯ, ḏ Ḥannan, ḏ Maryam yemmas
n Yaƹqub, ḏ ṯinneɣnit. 11Arrusul war uminen ṯimɣarin minzi
qqarent can wawaȓen war ṯen iqebbeȓ ȓƹaqeȓ. 12Maca Buṭrus
ikkar, yuzzeȓ ɣar unḍeȓ, issij xas, itwaȓa ȓecfen imers ḏinni
waḥḏes. Uca iḏweȓ ɣar ṯeddarṯ, itƹejjeb ḏi nnefs nnes ƹlaḥsab
min iweqƹen.

Siḏna Ƹisa iḍehhar-d ḏeg ubriḏ n dcar n Ƹinwas
13Ḏi nhar nni, ṯnayen imeḥḍaren nnes traḥen ɣar ij n

dcar qqaren-as Ƹinwas. Iggwej x Lquds can ḥiṭac kilumiter.
i23:53 Iƹni, isehwa-d ddat n Siḏna Ƹisa zi ṣṣalib.

14Ssawaȓen akeḏ wayawya ḏi ṯmesȓayin iweqƹen. 15Wami
ssawaȓen u temnaqacen, iqarreb-d ɣarsen Ƹisa netta s yixef
nnes uca ibḏa iggur akiḏsen. 16Maca ṯiṭṭawin nsen amecnaw
bellƹent minzi war ṯ ƹqiȓen ca.
17 Inna-asen: "Min xef ṯessawaȓem u kenniw ṯeggurem?"

Uca bedden, iban lḥuzzen x wuḏem nsen.
18 Ijaweb-iṯ ijjen zzaysen qqaren-as Klubas, inna-as: "Cek

waḥḏec zeg yinni d izuren Lquds war ṯessineḏ min iweqƹen
ḏeg wussan-a?!"
19 Inna-asen Ƹisa: "Min iweqƹen?"
Nnan-as: "Ƹisa naṣiri tuɣa iǧa ḏ ij n nnabi ɣares jjehḏ ḏi min

itegg ḏ min iqqar zzaṯ i Arebbi ḏ marra iwḏan. 20Arruyas n
ȓefquha ḏ lḥukkam nneɣ sellmen-ṯ ḥima aṯ nɣen, uca ṣellben-
ṯ. 21Neccin tuɣa netmenna belli ḏ netta iy ɣa isnejmen Ayṯ-
Israʼil! Iwa, u nhara wis ṯeȓt-yyam zeg wami iwqeƹ manaya.
22Ƹaweḏ can ṯemɣarin zzayneɣ jjint-aneɣ nteƹjjeb. Ruḥent
ɣar unḍeȓ zic, 23war ḏinni ufint ddat nnes. Ḏewȓent-id, nnant
belli ihwa-d xasent lwaḥi, xebbarent-ṯent lmalaʼikaṯ belli aqa-ṯ
iddar. 24Uca ruḥen can yiwḏan zzayneɣ ɣar unḍeȓ, ufin nican
mamc ḏasen nnant ṯemɣarin, maca netta war ṯ ẓrin ca."
25 Inna-asen: "A yinni war ifhimen! A yinni war itimnen

ḏeɣya ḏi marra min nnan lʼanbiya! 26Tuɣa ixeṣṣa i Lmasiḥ
aḏ iƹeddeb, aḏ yaḏef ɣar lƹaḍama nnes." 27 Ibḏa zi Tuwrat n
Musa ḏ lkutub n marra lʼanbiya, isefhem-asen min xas yurin
ḏi marra lkutub.
28Qarrben ɣar dcar iy ɣar traḥen, igga axmi ixes aḏ

ikemmeȓ x ubriḏ nnes. 29Ggin xas s bezzez nnan-as: "Qqim
akiḏneɣ, minzi ƹȓayen aƹecci u iruḥ ȓḥaȓ." Uca yuḏef ḥima
akisen isens. 30Wami akisen iqqim aḏ icc, iysi aɣrum, ickar
Arebbi, irez-iṯ, yuca-asen-ṯ. 31Nurzment ṯiṭṭawin nsen ƹeqȓen-
ṯ uca iḏweȓ war iḍhar ca. 32Nnan i wayawya: "X manaya
uȓ nneɣ ḏayes ṯimessi wami issawaȓ akiḏneɣ ḏeg ubriḏ,
isefhem-aneɣ lkutub."

33Ȓxeddnni kkaren ḏewȓen ɣar Lquds. Ufin ḥiṭac n arrusul ḏ
yinni kisen imunen ḏinni, 34 qqaren: "Ḏ ṣṣaḥ ikkar-d Siḏiṯneɣ
zi ȓmewṯ, iban-d i Simƹan!" 35Txebbaren-ṯen s min iweqƹen
ḏeg ubriḏ, ḏ mammec ssnen Siḏiṯsen wami irza aɣrum.

Siḏna Ƹisa iḍehhar-d i imeḥḍaren nnes
36Wami ssawaȓen x manaya, ibedd Ƹisa ḏi ȓwesṭ nsen,

inna-asen: "Sȓam xawem." 37Ggwḏen aṭṭas, tɣir-asen aqa
xzaren ḏi ȓexyaȓ. 38 Inna-asen: "Min kenniw yuɣin ṯnexȓeƹem?
Mayemmi uȓ nwem ḏaysen ccekk? 39Xzarem ifassen inu ḏ
iḍaren inu, ḏ nec. Ḥaḏam-ayi, xzarem. Ȓexyaȓ war ḏayes
aysum uȓa ḏ yixsan ƹlaḥsab mamc ḏayi twaȓam." 40 Inna
manaya, iseḍhar-asen ifassen nnes ḏ iḍaren nnes. 41Niṯni
qqimen ƹaḏ war uminen min iweqƹen minzi farḥen, ḏehcen,
uca inna-asen: "Ma ɣarwem ḏa can macca at cceɣ?" 42Ucin-
as cwayt n iseȓman cenfen. 43 Iysi-t, itett zzaṯsen.
44 Inna-asen: "Ḏ wa ḏ awaȓ iy zi kiwem ssiwȓeɣ wami ƹaḏ

tuɣa ǧiɣ akiḏwem, belli labud aḏ ikemmeȓ marra min xafi yurin
ḏi ccariƹa n Musa ḏ lkutub n lʼanbiya ḏ Zzabur." 45Ȓxeddnnit
irzem Ƹisa ȓƹaqeȓ nsen ḥima aḏ fehmen lkitab. 46 Inna-asen:
"Ammu iy yura ḏi lkitab, ixeṣṣa i Lmasiḥ aḏ itwaƹeddeb,
aḏ d ikkar zi ȓmewṯ ḏi wis ṯeȓt-yyam. 47Aḏ ḥeddṯen i marra
ȓegnus ḥima aḏ tuben, aḏ twaɣfarent ȓmuƹṣiyaṯ nsen s yisem
n Lmasiḥ. Aḏ ibḏamanaya ḏi Lquds. 48Kenniw aqa ṯcehhḏem
xmanaya. 49Minḏi kenniw iwƹeḏ Baba, aḏawem-ṯ-iḏ ssekkeɣ
nec. Qqimem ḏi ṯendint-a aȓ ɣa xawem d ihwa jjehḏ zeg
ujenna."

Siḏna Ƹisa itwarfeƹ ɣar ujenna
50 Isufeɣ-iṯen zi ṯendint, yiwi-ṯen ɣaȓ Bayt Ƹanya. Isgaƹƹeḏ

ifassen nnes, ibarek-iṯen. 51Wami ṯen itbarak, ijji-ṯen, itwarfeƹ
ɣar ujenna. 52Sejjḏen-as uca ḏewȓen ɣar Lquds u niṯni
farrḥen aṭṭas. 53Ȓebda tiȓin ḏi ṯemziḏa ṯameqqrant ḥemmḏen
Arebbi.






